
Republika e Kosovës / Republika Kosova / Republic of Kosova 

Komuna e Podujevës / Opština Podujevo / Municipality of Podujeva 

 

 

KËSHILLI KOMUNAL PËR SIGURI NË BASHKËSI 

 

 

 

INFORMATË 

PËR AKTIVITETET E KËSHILLIT  KOMUNAL  PËR  SIGURI  NË  

BASHKËSI-KKSB PËR VITIN 2023 
 

 

Bazuar në nenin 9 parag. 1.8 të Udhëzimit Administrativ nr. 27/2012  MPB – 03/2012  MAPL, 

për Këshillat  Komunale për Siguri në Bashkësi, KKSB informon për punët dhe aktivitete për 

vitin 2023 

 

Në  informatë janë përfshirë në mënyrë të përmbledhur, takimet e KKSB-së, me tema në fusha të 

caktuara, të cilat paraqesin objektivat dhe zbatimin e Planit vjetor të  punës së Këshillit. 

Temat e planifikuara me Planin e punës që janë diskutur gjatë vitit. 

Në vitin 2023 KKSB ka mbajtuar pesë  (5) takime. 

 

Përmbledhje e punëve dhe aktiviteteve, si vijon: 

Mbledhja e parë, mbajtur më 27 mars 2023 

 

Mbledhja u mbajt në sallën e mbledhjeve të Kuvendit dhe filloi në orën 10:05                                                                                                          

Mbledhjen e hapi dhe e kryesoi z. Shpejtim Bulliqi, Kryetar i Komunës. 

Në mbledhje ishte e pranishëme znj. Marigona Lahu, Nënkryetare e Komunës dhe anëtarët e 

KKSB-së: z.Nijazi Jashari, Komandant i Stacionit të Policisë; z.Enver Rama, përfaqësues i 

komunitetit rom; znj.Sevdije Mustafa, përfaqësuese e komunitetit egjiptian; z.Xhafer Ademi, 

kryesues i Komitetit për Komunitete dhe përfaqësues i komunitit rom; znj.Naime Podvorica,  

zyrtare për Barazi Gjinore; z.Avni Fetahu, Drejtor i Drejtorisë së Arsimit; z. Nazif Sheqa, kryetar 

i Këshillit të Prindërve të Arsimit–Podujevë; z.Qefser Behrami, përfaqësues i Këshillit Lokal për 

Siguri Publike–Kërpimeh; z.Nuhi Selimi, përfaqësues i Këshillit Lokal për Siguri Publike-

Orllan; z.Liman Zeqiri, përfaqësues i Zyrës  Komunale për Komunitete dhe Kthim dhe z.Shemsi 

Jashari, përfaqësues i OJQ-ve, mediave lokale, komunitetit të biznesit dhe komunitetit të 

personave me nevoja të veçanta.  

Ndërsa munguan: z. Mensur Hoti, përfaqësues i Këshillit të Bashkësisë Islame; z.Shefki Selmani, 

përfaqësues i Kishës Protestante-Podujevë; z.Edolind Vishaj,  përfaqësues i FSK-së; z.Rizah 

Muçolli, kryesues i Ekipit Veprues për Siguri në Bashkësi dhe z.Bahri Selimi, përfaqësues i 

Emergjencave Civile-Drejtor i Drejtorisë  së Shërbimeve Publike Mbrojtjes dhe Shpëtimit. 

Me këtë u konstatua se ekziston kuorumi.  

Në mbledhje ishin të pranishëm edhe: Përfaqësuesi i KFOR-it-Oliver Izmak, znj. Ilirianë 

Bunjaku, përfaqësuese e FSK-së (në zëvendësim të z. Edolind Vishaj). 

z. Shpejtim Bulliqi, Kryetar i Komunës, të respektuar anëtarë të Këshillit Komunal për Siguri 

në Bashkësi, më lejoni të hapi mbledhjen e  KKSB-së. 

Materialet për mbledhje konsideroj se i keni marrë të gjithë me kohë, a ka ndonjë vërejtje apo 

plotësim lidhur me rendin e ditës. 

 

Rendi i Ditës 

U miratua njëzëri. 

 1. Shqyrtimi dhe miratimi i ekstraktit të procesverbalit nga mbledhja e mbajtur më        

   05 dhjetor 2022 

U miratua njëzëri 

2. Raporti i Policisë së Kosovës për gjendjen e sigurisë në komunë 

           - Informatë nga përfaqësuesi i KFOR-i për sigurinë në komunë 

           - Informatë nga përfaqësuesi i FSK-së  për sigurinë në komunë 

 

z. Shpejtim Bulliqi, Kryetar i Komunës,  fillimisht falën e ka Komandanti i Stacionit të 

Policisë z. Nijazi Jashari. 

z. Nijazi Jashari, theksoi, do të mundohem në pika të shkurtra të paraqes Raportin e Stacionit 

Policor Podujevë për vitin 2022. Fillimisht dua të flas për një rast të vrasjes që ka ndodhur në 

fshatin Dumnicë, ku rasti është në hetime dhe ende nuk dihet shkaku, as gëzhojat nuk janë gjetur 

në vend të ngjarjes, presim informacion nga njësia e hetimeve. 

Nënvizoi, në përgjithësi situata e sigurisë në Komunën tonë vazhdon të jetë e qetë.  

Sa i përket Raportit dua të paraqes në pika të shkurtra rastet e raportuara dhe të dhënat tjera 

statistikore. Gjatë kësaj periudhe niveli i veprave penale, krimeve të rënda apo të organizuar 

mbetet në nivel të ulët dhe pa ndikim në situatën e përgjithshme të sigurisë në Komunë.  

Gjatë kësaj periudhe kohore nuk ka pas tensione politike, sociale religjioze etj. përveç një rasti 

në fshatin Lupç kur është rrahur hoxha, por edhe në fshatrat Halabak dhe Bellopojë, por që kanë 

qenë të menaxhueshme.  Krime të rënda në rajonin tonë të përgjegjësisë nuk ka pasur, megjithatë 

mund të thuhet se nuk jemi imun ndaj dukurive negative. Si krim i organizuar mund ta quajmë  

një rast që ka ndodhur për fajde. Sikurse jeni në dijeni jemi në menaxhim sa i përket aspektit të 

sigurisë të sipërfaqes më të madhe territoriale në raport me komunat tjera të Republikës së 

Kosovës. Lidhur me raportin do ju njoftojë në pika të shkurtra. Stacioni Policor sa i përket 

sektorit të operativës ka qenë i angazhuar në zbatimin e 92 planeve operative, ka asistuar në 

realizimin e punëve dhe aktiviteteve të ndryshme në 697 raste të institucioneve dhe subjekteve të 

ndryshme  publike, ka realizuar 1565 patrullime në këmbë dhe 3137 pika kontrolli të veturave. 

Sa i përket urdhëresave të gjykatave ka trajtuar dhe realizuar 1084 të tilla, ka bërë ndalimin e 240 

personave, ndërsa arreste shtëpiake 76. Stacioni Policor gjithashtu gjatë kësaj periudhe 

raportuese ka realizuar projekte në kuadër të strategjisë  së PUI dhe PB, duke specifikuar 

fushatat; -Festo me zemër jo me armë,- Shenjat e hershme të radikalizmit  dhe ekstremizmit të 

dhunshëm , - Lajmëro Policinë, ti nuk ke kohë për drogë ke një jetë për të jetuar, - “ Ec me 

këmbët e tyre “(Bashkëpunim me OJQ) etj.  Sa i përket aksidenteve të trafikut  281 kanë qenë 

me dëme materiale, 53 raste me lëndime. Ndaj kundërvajtësve në trafik janë shqiptuar 9725 

tiketa, ku ishte një numër më i madh krahasuar me ato në vitin 2021 ku ishin 7184 tiketa. Në 

zyrën e SIPK-së janë evidentuar 4746 aplikime për verifikim të  së kaluarës kriminale, ndërsa për 

dokumente të humbura kanë aplikuar 1995. Gjatë kësaj periudhe raportuese Zyra për 

administrimin e lejeve të armëve ka lëshuar 164 leje. Krahasuar me vitin 2021 janë hapur 180 

raste më pak, përkatësisht në vitin 2021 janë hapur 1484 , ndërsa në vitin 2022 janë hapur 

gjithsejtë 1304 raste. Kur jemi te veprat penale kundër jetës dhe trupit kemi 3 vrasje, 5 vrasje në 

tentativë dhe 11 raste vdekje të dyshimtë/ hetim mbi vdekjen. Në kategorinë e veprave penale 

kundër integritetit seksual është 1 rast dhunimi dhe 5 raste të sulmit seksual. Në veprat penale 

kundër narkotikëve kemi 34 raste të këtyre veprave. Vepra penale kundër ekonomisë i kemi 28 

raste të evidentuara sipas raportit në fjalë. Në kategorinë e veprave penale kundër pasurisë janë 

449 raste të këtyre veprave, prej tyre; vjedhje 494; vjedhje të rënda 159; vjedhje të rënda në 

tentativë 47; vjedhje grabitqare 1; grabitje 1  dhe asgjësim apo dëmtim i pasurisë 52 raste. Në 

grupimin e veprave penale kundër martesës  dhe familjes janë të evidentuara dhe trajtuar 85 

raste, prej tyre 77 raste të dhunës në familje, 6 raste të keqtrajtimit apo braktisje të fëmijëve, 2 

raste të hyrjes në bashkësi jashtëmartesore  me persona nën moshën 16 vjeç. Në kuadër të 

veprave penale kundër mjedisit  kemi 8 raste. Në kategorinë e veprave penale kundër sigurisë së 

përgjithshme  të njerëzve dhe pasurisë janë 24 raste; 20 vepra shkaktim i rrezikut të 

përgjithshëm; 2 asgjësim apo dëmtim i instalimeve publike dhe 2 vepra penale të tjera.  Te 

kategoria e veprave penale të armë mbajtjes kemi 106 raste të armëmbajtjes pa leje, 19 raste të 

përdorimit të armëve apo mjetit të rrezikshëm, armë të konfiskuara 54, municion i konfiskuar 

738. Vepra penale kundër administraimit të drejtësisë dhe administratës publike kemi 8 raste. Në 

kategorinë e veprave penale kundër rendit publik 17 raste. Pengim i zyrtarit publik në kryerjen e 

detyrës zyrtare 0 raste, sulm i personit zyrtar në kryerjen e detyrës zyrtare 11 dhe të tjera 6 raste.  

Në kategorinë e veprave të pazbuluara gjatë vitit 2022 janë 382 raste. 

z. Shpejtim Bulliqi, Kryetar i Komunës, falënderoj Komandantin e Stacionit policor për këto 

informacione të paraqitura e që janë të dobishme për ne. Në vazhdim fjalën e ka përfaqësuesi i 

KFOR-it, e pastaj përfaqësuesi i FSK-së. 

Përfaqësuesi i KFOR-it, theksoi, ju falënderojmë për ftesën, unë jam togeri i klasës së parë me 

pozitën komandant i njësisë për monitorim. Dua të theksoj se mandati i KFOR-it qëndron i njëjti, 

nuk ka ndryshuar dhe është për të ofruar një ambient të sigurt. KFOR-i është duke kryer detyrat 

me njësitet patrulluese por edhe me monitoruese apo vëzhguese sikurse jemi ne. Kemi takime të 

rregullta me institucionet komunale që merren me çështjen e sigurisë. Sa i përket monitorimit 

dhe vëzhgimit të gjendjes mund të ndodh që të kemi patrullime dhe vëzhgojmë gjendjen dhe i 

raportojmë Zyrës së Komandantit të KFOR-it. Pjesë e angazhimit dhe punës tonë ka qenë edhe 

takimi i inxhinierit nga forcat amerikane sa i përket digave  si ndihmesë për këtë, ku para një 

muaji kemi pas takim me të. Kjo është pjesë e angazhimit tonë që të jemi sa më afër komunave, e 

në këtë rast Komunës së Podujevës. Nga ana jonë por gjithashtu edhe nga ana e ushtarakut 

amerikan, i cili ka shprehë gatishmëri, që në javët në vijim të kemi edhe një takim të gjendjes së 

sigurisë sa i përket digës por edhe të ambientit përreth për të ofruar ndonjë ndihmesë në  planin e 

sigurisë. Për momentin nuk kemi vërejtur ndonjë indikacion që do të ndikojë në gjendjen e 

sigurisë në komunën tonë, ndërsa nga ana jonë nuk do të mungojë gatishmëria për bashkëpunim.   

z. Shpejtim Bulliqi, Kryetar i Komunës, falënderojmë  përfaqësuesin e KFOR-it për këto 

informata, në vazhdim fjalën ia kalojmë përfaqësuesit të FSK-së, e që në takimin e sotëm kemi 

znj. Liliana Bunjaku. 

znj. Liliana Bunjaku, theksoi, unë jam togere Lilianë Bunjaku,  shërbej në FSK, për çështjet 

civile, sa për njoftim tash e tutje do të jem pjesë e KKSB-së në Komunën e Podujevës. Sa i 

përket gjendjes së sigurisë, sipas informatave që kemi, ajo vlerësohet e qetë dhe stabile. Sa i 

përket aktiviteteve që ka FSK, gjatë kësaj periudhe nuk ka pasur, mirëpo në rast se do të ketë 

sigurisht se do të njoftoheni me kohë në mënyrë që mos të shqetësohen qytetarët e Komunës së 

Podujevës. Ne jemi të hapur ndaj kërkesave të juaja si Komunë dhe të lirë për kryerjen e 

aktiviteteve të përbashkëta që mund të kemi. 

z. Shpejtim Bulliqi, Kryetar i Komunës, falënderojmë togeren e FSK-së për informatën e 

dhënë. Në vijim hapim debatin rreth kësaj pike të rendit të ditës.  

z. Nuhi Selimi, theksoi, desha të ndërlidhem me çështjen e sigurisë që ka të bëjë me 

Nënstacionin e Policisë në fshatin Orllan. Sikurse jeni të njoftuar edhe ju në mbledhjen e fundit 

me datë 05 dhjetor 2022 e kam ngritur të njëjtën çështje, Nënstacioni i Policisë ka mbetur vetëm 

me një komandant dhe dy policë për të mbuluar terrenin prej 19 fshatrave të asaj zone. Pyetja 

është se a ka ndonjë risi, ndonjë kërkesë apo pritet ndonjë zgjidhje të problemit, pasi që po vjen 

edhe sezoni veror ku do të ketë edhe gravitim më të madh të vizitorëve. Është shqetësim edhe i 

banorëve të asaj pjese për mungesën e zyrtarëve policor. Ata dy policë janë statik, vetëm bëjnë 

ndërrimin dhe ruajnë Nënstacionin e Policisë, ndërsa për të operuar në terren është problem. 

Duke qenë se ka rekrutim të zyrtarëve të rinj policor, atëherë shtrohet pyetje pse nga ta nuk 

parashihet edhe një numër i tyre të shërbejë për atë zonë. Deri vonë në atë pjesë kanë qenë të 

angazhuar së paku 10 policë, ndërsa tani kemi vetëm dy policë dhe kjo shihet si problem. 

Mendova se komandanti këtë çështje do ta theksojë në Raportin e paraqitur, por sigurisht ka 

harruar. 

z. Qefser Behrami, theksoi, kam një pyetje për Komandantin e Stacionit Policor, a ka ndonjë 

plan të asgjësimit apo diçka tjetër lidhur me qentë endacak. Para ca dite, më datën 17 të këtij 

muaji qentë kanë sulmuar dy nxënës, por për fat të mirë qëllova pran dhe u dola në ndihmë dhe 

për këtë rast kam njoftuar edhe Komandantin e Stacionit të Policisë. Pra desha të theksoj se 

çështja e qenve endacak po vazhdon të mbetet shumë problematike në atë zonë. 

z. Shpejtim Bulliqi, Kryetar i Komunës, theksoi, desha të informojë parafolësin se çështja e 

cekur për qentë endacak nuk është çështje e Policisë, por e Komunës. Nuk kemi të drejtë 

asgjësimin e qenve, sepse kjo çështje është e rregulluar me rregullativë ligjore për mbrojtjen e 

kafshëve dhe ne jemi të obliguar ta respektojmë.  Për çdo vit jemi duke shpenzuar shuma të larta 

të mjeteve buxhetore në funksion të trajtimit të qenve endacak,  por fatkeqësisht numri i tyre 

është relativisht i madh dhe kemi vështirësi në menaxhimin e situatës. Përveç kësaj është një 

punë që është bukur vështirë të menaxhohet, sepse sa shohim se largohet një numër i madh i tyre 

përmes formave të trajtimit, prapë shohim që rritet numri i tyre, e gjithashtu dyshohet se ka 

lëvizje prej lokaliteteve në lokalitete  kohë pas kohe, pra mund të thuhet se mbetet si çështje 

mjaft problematike. Andaj desha të theksoj që të mos angazhohet Policia sepse kjo nuk është 

punë e tyre. Ne si autoritet komunal jemi duke punuar në këtë aspekt për të bërë një zgjidhje dhe 

tani jemi në proces të nënshkrimit të një kontrate të re për trajtim të qenve endacak. Vitin e 

kaluar kemi pas një kontratë dhe është trajtuar një numër shumë i madh i qenve, megjithatë 

shohim se prapë kemi telashe, përfshirë edhe këtu brenda në qytet. Qentë sigurisht lëvizin në 

lokacione ku edhe gjejnë ushqim. Prandaj është detyrë e jona të kujdesemi për këtë çështje, sepse 

siguria e nxënësve dhe fëmijëve tonë është prioritet. Duhet shikuar nëse ata fëmijë i plotësojnë 

kriteret për t’u transportuar sepse ne do ta sigurojmë transportin. Dua të them se duhet të 

punojmë të gjithë bashkërisht për tejkalimin e kësaj situate sepse nuk është një punë e lehtë për 

t’u realizuar. 

z. Shemsi Jashari,  theksoi, duke iu referuar raportit të punës së Policisë për vitin e kaluar u 

veçua se ka shtim të numrit të rasteve për përdorimin  e narkotikëve apo që ndërlidhen me 

narkotik. Duke qenë në dijeni se numri i përdoruesve është i koncentruar te të rinjtë desha të pyes 

se a ka ndonjë plan bashkë me Drejtorinë për Arsim të bëhet diçka në kuptimin e një fushate 

vetëdijësuese, ose evidentim të atyre lokacioneve që njihen si pika të zeza në bazë të raporteve të 

rasteve që  ato shkolla ku mund të jenë cak i atyre që shpërndajnë substancat narkotike të bëhet 

diçka në drejtim si masa parandaluese. Jemi të vetëdijshëm se është problem dhe nuk ka mundësi 

të eliminohen të gjitha, por me siguri do të kishte mundësi të bëhet diçka në këtë drejtim, çoftë 

në fushatë informuese me pjesëmarrje direkte duke mbajtur ligjërata nëpër shkolla, pastaj edhe 

stafin mësimdhënës për ta informuar në detaje se si zhvillohet ajo dukuri dhe cilat janë masat për 

parandalim apo me ndonjë fushatë përmes mediave ose broshurave. 

z. Shpejtim Bulliqi, Kryetar i Komunës, meqë nuk ka pyetje tjera lidhur me shqetësimet e 

paraqitura fjalën ia kaloj Komandantit të Stacionit Policor z. Nijazi Jashari. 

z. Nijazi Jashari, theksoi, lidhur me diskutimin e z. Qefser Behrami për qentë endacak, kemi 

rast kur një familje ka thirrur policin dhe ky është detyruar të përdorë armën për shkak të rrezikut 

aty për aty që ka ndodhë. Për këtë është hartuar një mori dokumentesh për të arsyetuar të 

shtënën. Sa i përket qenve endacak në rrugë ka rregulla dhe procedura që duhet zbatuar dhe kjo 

dukuri nuk është e shprehur vetëm në Komunën e Podujevës. Sa i përket diskutimit të z. Nuhi 

Selimit, çështjen e Nënstacionit  policor veç se e kemi diskutuar, ka ndërruar struktura dhe akti 

është nënshkruar nga Ministri dhe Drejtori i Përgjithshëm i Policisë para disa ditësh. Unë nuk 

jam në dijeni se a e kanë paraparë në strukturën e re rajonin e Orllanit dhe si do të jetë. Pra 

struktura e re organizative në Policinë e Kosovës është bërë. Realisht ne kemi vështirësi në këtë 

aspekt sepse detyrohemi të dërgojmë polic në rajonin e Orllanit. Aktin e strukturës organizative  

të policisë ende nuk e kemi pranuar. Si do të funksionojë ajo pjesë ende nuk jam në dijeni dhe 

nuk varet nga ne. Letrën për  shqetësimet e juaja e kam dërguar në qendër. Çështja e përdorimit 

të drogave të cilën e potencoi z.Shemsi Jashari  është bërë dukuri  shqetësuese. Në fshatin 

Gllamnik në një shtëpi janë gjetur rreth një kg drogë dhe ka pas të arrestuar. Ky aksion ka 

rezultuar në bazë të informatës. Në bashkëpunim me shkolla kemi bërë fushatë dhe kemi mbajtur 

ligjërata në bashkëpunim me Drejtorinë e Arsimit, kemi ndarë fletushka, lapsa, kimik me 

mbishkrim stop drogë. Ne jemi në dijeni të disa lokaliteteve dhe kemi bërë kontrolle të lokaleve 

pasi që ka dyshime që përdoren substancat narkotike por ne nuk kemi hasur. Edhe unë pajtoj se 

gjenerata e të rinjve nuk janë duke qëndruar mirë në këtë aspekt. 

z. Shpejtim Bulliqi, Kryetar i Komunës, theksoi, falënderojmë Komandantin e Stacionit 

Policor për këto përgjigje. Unë mendoj se për komuniteti i fshatit Orllan ka nevojë për 



Page 8 of 83 
 

Nënstacionin policor atje, sepse ai komunitet veç se është mësuar me prezencën e policisë atje 

dhe tani më është pak e ndjeshme të mbetet pa polic atje, sepse edhe ashtu është afër brezit 

kufitar dhe do të ishte mirë ai nënstacion policor të jetë funksional. Se çfarë janë planet për atë 

nuk jam në dijeni, mirëpo do të ishte mirë nga ana e Komandantit të Policisë të paraqitet si 

brengë e atij komuniteti. Sa i përket çështjes së mbajtjes së kurseve dhe seminareve është mirë 

shoqëria civile të involvohet këtu, sepse edhe juve z. Shemsi Jashari keni eksperiencë në projekte 

të kësaj natyre,  dhe sigurisht ndoshta do të mund të jeni përfitues edhe të ndonjë fondacioni e që 

mund të realizohet edhe nëpër shkolla. Kjo do të na ndihmonte edhe neve, Drejtorinë e Arsimit 

dhe Stacionin Policor dhe besoj se Stacioni policor është i gatshëm të involvohet me ekspert të 

kësaj fushe. Është vërtetë për shqetësim situata sepse sipas informatave që vijnë tregojnë se është 

në rritje numri i rasteve të përdorimit të substancave narkotike, se a janë shpërndarë apo 

përdorues është problem për t’i konstatuar këto për vet faktin që kjo qarkullon nëpër qytet dhe 

lokale të ndryshme. Fatmirësisht është  mirë që kjo nuk është duke qarkulluar nëpër shkolla, 

megjithatë mbetet prapë i njëjti shqetësim sepse fëmijët dalin prej shkollës dhe kalojnë një pjesë 

të kohës, në rrugë dhe lokale të ndryshme. Unë inkurajoj Drejtorinë e Arsimit por edhe juve si 

OJQ, por edhe ne kemi gatishmërinë e involvimit në këtë proces. Qëllimi është që të jemi sa më 

afër fëmijëve dhe për të diskutuar për këto probleme, sepse kjo dukuri është shumë e rrezikshme 

për të ardhmen e të rinjve, prandaj besoj se këtu duhet të kemi të gjithë kujdes. Ajo që kisha 

kërkuar këtu është bashkëpunim më i ngushë i drejtorëve të shkollave me Policinë e Kosovës se 

një bashkëpunim i ngushtë mënjanon shumë defekte dhe lëshime që mund të ndodhin atje. Ne i 

kemi disa informacione të fundit që në shkollën “Shaban Shala” kanë ndodhë disa gjëra jo të 

mira. Unë inkurajoj që Drejtoria e Arsimit së bashku me Drejtorinë e shkollës të kryej punën e 

vet konformë rregullativës ligjore në fuqi, por natyrisht edhe Policinë që të bashkëpunojë sa më 

shumë me drejtorë të shkollave në mënyrë që dukuri  të tilla devijonte të mos na paraqiten në 

shkolla tona.  

z. Shemsi Jashari, theksoi, po flasim për një çështje që drejtpërdrejtë prekë në siguri, e që në 

këtë rast pjesë më e ndjeshme e familjes tonë janë fëmijët. Është përgjegjësi e institucioneve që 

kanë plane dhe strategji që ti qasen kësaj teme. Sa i përket OJQ-ve dhe aktiviteteve që ato mund 

të bëjnë, ato mund të jenë partnerë dhe ndihmues në atë proces por nuk e kanë mandatin kryesor 

për ta trajtuar si temë. Ne si organizatë nuk kemi dashur të kemi qasje në fonde të Komunës për 

arsye se merremi me monitorim, andaj nuk kemi dashur të përzihemi në atë pjesë, kemi dashur të 

ruajmë pavarësinë tonë, por organizatat e shoqërisë civile që veprojnë në Komunën e Podujevës 

dhe buxheti që ndahet për subvencionimin e aktiviteteve të shoqërisë civile, e që ka mundësi me 

u orientua edhe në këtë çështje, të ndahet si kriter dhe një thirrje të jetë e definuar për ato 

organizata që bëjnë aktivitete për senzibilizimin e të rinjve, për pasojat dhe dëmin që mund të 

jetë nëse ata nuk janë të kujdesshëm mjaftueshëm. Drejtoria e Arsimit, Policia dhe ne çfarë kemi 

mundësi për të bërë do të ishte mirë të mendojmë për qasje të këtij problemi, sepse ky problem 

nuk është vetëm i Komunës apo i Policisë, është një institucion shumë i rëndësishëm sikurse 

është këshilli i prindërve i cili mund të jetë shumë aktiv në këtë aspekt. Deri në takimin e radhës 

Drejtoria e Arsimit do të kishte mundur të dal me një draft të strategjisë, për të paraparë se çka ne 

mund të bëjmë, për të dhënë kontributin tonë si institucione, për të marrë aktivitete konkrete, në 

drejtim të paktën të parandalimit apo zvogëlimit të mundësive të dëmtimit të fëmijëve. 

z. Shpejtim Bulliqi, Kryetar i Komunës, theksoi, besoj se këtu mund të bashkëpunojmë të 

gjithë bashkë dhe çdo njëri nga këndi ynë të japim kontributin dhe kjo është e nevojshme, sepse 

një institucion i vetëm nuk mund të ia del kësaj dukurie, e cila fatkeqësisht është goxha e 

përhapur dhe është duke shkuar në tendenca të tilla. Besoj se Drejtoria e Arsimit do të merret më 

seriozisht me këtë çështje, por edhe ne do të kemi parasysh që eventualisht edhe të destinojmë 

fonde. Tashmë vetëm sa më informuan se veçse është hapur thirrja  publike për financimin e 

projekteve dhe programeve të OJQ-ve dhe besoj se këtu do t’i japim një prioritet atyre 

subjekteve të cilat do të merren  me këtë problematikë. 

z. Nuhi Selimi, meqë u theksua se komuniteti i fshatit Orllan është mësuar me prezencën e 

zyrtarëve policorë, kjo nuk është çështje e dëshirave të qytetarëve, por është obligim i pushtetit 

që të ketë si pikë të sigurisë në atë pjesë, pasi që është edhe zonë kufitare. Në atë zonë janë 19 

fshatra, e po ashtu edhe burgu i sigurisë së lartë bënë pjesë në atë zonë të sigurisë. Pra nuk është 

çështje dëshirash por është obligim dhe domosdoshmëri që të ofrohet siguri. Ne si komunitet 

kemi respekt si dhe bashkëpunim të mirë me ata zyrtarë policorë.  

z. Shpejtim Bulliqi, Kryetar i Komunës, gjithashtu theksova pikërisht atë që theksoi parafolësi 

në diskutim e tij, sa i përket çështjes së sigurisë në zonën e fshatit Orllan. Potencova që ai 

komunitet atje ka pas gjithherë nënstacionin e Policisë dhe në këtë aspekt edhe është mësuar me 

këtë dhe se ka nevojë për prezencën e zyrtarëve policorë. Besoj se Komandanti i Stacionit të 

Policisë do të merret me këtë çështje dhe shpresojmë ta kemi një ekip të zyrtarëve policorë atje, 

sepse ka nevojë. 

z. Avni Fetahu, theksoi, vetëm desha të ju njoftojë lidhur me shqetësimin e z. Shemsi Jashari. 

Ne si DKA kemi një plan të punës dhe atë të publikuar në ueb faqen e Komunës ku parashihen 

aktivitetet me Stacionin Policorë të Komunës së Podujevës, për çka edhe jemi falënderues, sepse 

nuk ka muaj që nuk mbahen takime në nivel shkolle. Me iniciativë të Komandantit kanë ardhur 

edhe nga Niveli qendror javën e kaluar dhe ky bashkëpunim me nivelin qendror do të vazhdojë 

dhe në këtë rast ju inkurajojmë edhe ju dhe secilin që mund të jap kontributin në senzibilizimin e 

këtyre dukurive negative që janë në shoqërinë tonë në përgjithësi, e në veçanti në shkolla. Nga 

një bashkëpunim i mirë dhe nga policët civil të angazhuar nëpër shkolla kemi një gjendje pak më 

të mirë, por normal që ka edhe aktivitete jo të mira që ndodhin, sikurse ndodhin edhe në tërë 

Kosovën.    

z. Shpejtim Bulliqi, Kryetar i Komunës, theksoi, si duket e azhurnuam andaj edhe e 

përmbyllim këtë pikë të rendit të ditës. 

 

3. Miratimi i Planit të Punës së KKSB-së për vitin 2023 

z. Shpejtim Bulliqi, Kryetar i Komunës, theksoi propozimi i planit të punës së KKSB-së është 

i hartuar nga ekipi i cili është formuar në mbledhjen e fundit të KKSB-së. Para jush keni 

propozimin e planit të hartuar me kalendarin e aktiviteteve të rregullta që planifikohen të 

realizohen nga KKSSB. Këtë propozim plan e vë në diskutim, nëse eventualisht keni ndonjë 

sugjerim apo plotësim nga ana e juaj mund ta merrni fjalën. Besoj se bashkërisht do t’ia dalim 

për realizimin e të gjitha këtyre aktiviteteve. 

Tani e tutje më lejoni që udhëheqjen të ia kalojë nënkryetares së Komunës pasi që më doli një 

angazhim në kuadër të punëve që nuk mund ta shtyjë.  

znj. Marigona Lahu, Nënkryetare e Komunës, theksoi, fjalën rreth propozim planit të punës 

së KKSB-së ia kalojmë z. Shemsi Jashari pasi që ka qenë edhe kryesues i Ekipit.  

z. Shemsi Jashari, theksoi, në pajtim me vendimin e fundit për themelimin e grupit punues për 

hartimin e planit të punës së KKSB-së për vitin 2023, ne kemi draftuar një plan të punës i cili 

është shumë  ngjashëm me planin e punës që ka qenë për vitin 2022, e arsyeja kryesore ka qenë 

që gjatë vitit 2022  KKSB mund të thuhet se nuk ka kryer shumicën e aktiviteteve të 

planifikuara. Ky plan i punës është i dizajnuar që t’i jap përgjigje nevojave që lidhen me aspektin 

e sigurisë. Gjatë vitit 2022 ka qenë si kërkesë drejtuar ndaj drejtorit i cili është përgjegjës për 

këtë pjesë që ta bëjë publik Planin e Reagimit Emergjent dhe një gjë e tillë nuk ka ndodhë. Pra ne 

nuk shohim një plan të tillë, nëse ka ndonjë plan e që e din vetëm Drejtori atëherë është 

jofunksional dhe nuk i shërben askujt, kështu që e shfrytëzoj rastin dhe e parashtrojë si kërkesë 

që të bëhet publik,  të dimë cili është ky plan dhe kur është i përditësuar kohën e fundit. Ngjarjet 

e fundit nga vërshimet tregojnë që një plan është i domosdoshëm, sepse plani i jep një adresim 

edhe kësaj çështjeje. Ndër tjera shtoi, flasim për koordinimin ndërinstitucional, koordinimin me 

akterët publik dhe qytetarë, dmth janë përcaktuar objektivat të cilat duhet të arrihen gjatë vitit 

2023, janë shpalosë veprimet, është bërë ndërlidhja e aktorëve institucional dhe publik që duhet 

të përfshihen për realizimin e këtyre objektivave përmes aktiviteteve dhe veprimeve të caktuara. 

Është përshkruar ndërlidhja me strategjitë të cilat e obligojnë ndërmarrjen e veprimeve të 

caktuara dhe kalendari mujor se kur do të duhej të realizohen këto veprime. Ndër tjera theksoi, te 

vlerësimi i pikave kritike të mjedisit deri në muajin tetor kam menduar që ta kemi një plan të 

reagimit emergjent,  e nëse ekziston  një i tillë, e që ne në fakt nuk jemi në dijeni atëherë ai duhet 

të përditësohet me të dhënat e fundit, por flasim në aspektin statistikor, numri i banorëve, 

infrastruktura, objektet publike, e të gjitha këto janë pjesë dhe elemente të rëndësishme që e 

bëjnë një plan të zbatueshëm ose jo. Është menduar që deri në fund të vitit në muajin nëntor ta 

kemi një testim të reagimit për raste emergjente ku do të involvoheshin akterët të cilët janë 

përgjegjës për implementim, e në këtë rast Policia, Zjarrfikësit, shërbimet mjekësore dhe akterët 

tjerë që mund të jenë pjesë në zbatimin e këtij plani, e krejt kjo me qëllim që përveç aspektit 

teorik, që e kemi apo se kemi një dokument, të jemi në dijeni se sa është funksional. Është 

menduar të ketë një punëtori mes akterëve institucional dhe publik për të hartuar agjendën e 

përbashkët të planit të përbashkët për vitin 2024, e kjo për faktin që është viti i dytë sepse në 

vitin 2022 dhe 2023 veç po hyjmë në muajin prill pa filluar  pa asnjë plan të punës e do të duhej 

që muaji janar të na gjente me një plan pune. Është dashur që muajin dhjetor të hartohet një plan 

dhe të caktohen aktivitetet dhe të fillohet me implementimin e tyre në muajin janar. Sipas 

Udhëzimit përkatës për punën e KKSB-së duhet mbajtur së paku gjashtë takime, e në këtë rast 

vitin e kaluar kemi pas vetëm katër takime dhe kemi filluar me punë në mes të vitit dhe kjo ka 

ndikuar që asnjë prej atyre aktiviteteve të planifikuara jashtë raportimeve të rregullta të mos 

realizohen, e që në këtë vit do të duhej ta kemi parasysh këtë. Pra kjo ishte në pika të shkurtra 

çka është menduar të përfshihet në planin e punës. 

z. Nijazi Jashari, foli për procesin e përgatitjes së draft Planit të punës. Nënvizoi, punën dhe 

angazhimin  e z. Shemsi Jashari rreth përgatitjes së draft planit. 

z. Avni Fetahu, desha të falënderoj z. Shemsi Jashari për punën rreth draftimit të Planit. Unë do 

t’i potencoja dy sugjerime, të cilat edhe i kam potencuar dhe janë më shumë të natyrës 

organizative,  te çështja e informatës mbi gjendjen e pyjeve dhe kur diskutohet rreth ambientit 

kemi diskutuar që nëse është moti i mirë do të ishte mirë të dalim edhe në natyrë për mbajtjen e 

takimeve, sikurse i mbajnë edhe në vende evropiane, e kjo jep një imazh të mirë në aspektin e 

ruajtjes së ambientit. 

znj. Marigona Lahu, Nënkryetare e Komunës, për mbajtjen e takimeve kemi sallën e 

Kuvendit, por mund të shfrytëzojmë edhe hapësira tjera në Komunë, ndërsa nëse jeni për ne 

mund të vendosim për mbajtjen e takimeve edhe në ndonjë ambient në natyrë. 

z. Shemsi Jashari, theksoi, vitin e kaluar por edhe këtë vit gjatë punës së grupit punues  për 

çështje të planit, koordinatori i KKSB-së, në këtë rast z. Bahri Selimi  po është shumë i zënë për 

t’u marrë me punë të KKSB-së. Mendoj se ky Këshill është shumë i rëndësishëm. Kur flasim për 

sektorin e sigurisë për shkak se involvon persona si bartës të përgjegjësive  për sigurinë sikurse 

është komandanti i Stacionit të Policisë,  përfaqësuesi i KFOR-it, FSK-së dhe përfaqësues tjerë të 

institucioneve këtu, do të ishte mirë ta diskutojmë te pika të ndryshme,  nëse drejtori është aq i 

zënë dhe s’ka kohë të merret me KKSB-në, të gjendet një  zgjidhje dhe kjo përgjegjësi t’i kalojë 

dikujt tjetër që mund të merret me këtë punë, për shkak se është edhe jo shumë respekt për 

anëtarët e këtij Këshilli që drejtori të jetë vetëm figurativisht. Është përgatitur komplet ky plan i 

punës dhe nuk kemi asnjë reagim nga ana e tij, për të shtuar apo hequr diçka pasi që ai edhe ka 

informata brenda përgjegjësisë që ka. Mendoj se për të qenë funksional ky Këshill është dashur 

së pari koordinatori të jetë ai më i interesuari, sepse ne jemi anëtar dhe kemi rolin tonë dhe mund 

të japim kontributin tonë, por për të shtyrë proceset përpara dhe për të implementuar këtë agjentë 

është ai, sepse ai merret edhe me aspektin protokollar se ku do të mbahen takimet, përndryshe 

unë jam shumë kundër që ky Këshill në këtë përbërje ta ketë vetëm rolin e informimit, sepse për 

të informuar Komandanti i Stacionit të Policisë mund ta bëjë publik raportin e punës dhe t’ua 

dërgojë akterëve dhe ne s’kemi nevojë fare për tu takuar. Fakti që kemi mundësi për të diskutuar 

temat dhe jemi në dijeni që Drejtori, në këtë rast koordinatori i KKSB-së ka shqetësime, 

probleme dhe telashe në kryerjen e punëve si në aspektin logjistik, kufizime në burime njerëzore 

etj. mendoj se Këshilli është i themeluar pikërisht për të diskutuar dhe për të parë se çfarë mund 

të bëjmë më mirë. Pra është një propozim për të rishqyrtuar çështjen e përgjegjësive të 

koordinatorit, përballë obligimeve që ai ka dhe që nuk mund të jap kontributin në KKSB. 

znj. Marigona Lahu, Nënkryetare e Komunës, theksoi, sikurse theksoi parafolësi Drejtoria e 

Shërbimeve Publike Mbrojtjes dhe Shpëtimit është një drejtori e cila ka një volum shumë të 

madh të punëve gjë që realisht ia pamundëson ndoshta Drejtorit që të jetë më shumë aktiv edhe 

në KKSB. Këtë shqetësim do ta përcjell sepse unë nuk jam anëtare e KKSB , mirëpo në mungesë 

të Kryetarit të Komunës jam e obliguar të kryesojë mbledhjet. Nëse nuk keni diçka tjetër rreth 

draft planit të punës së KKSB-së, atëherë të njëjtin e vejmë në votim.  

Konstatim: 

Propozimi i Planit të punës së KKSB-së për vitin 2023 aprovohet nga KKSB dhe i procedohet 

Kuvendit për shqyrtim dhe miratim.  

z. Shemsi Jashari, theksoi, si grup punues kemi pas për detyrë edhe hartimin e Informatës së 

KKSB-së për punët dhe aktivitet në vitin 2022. Unë kam punuar edhe në përgatitjen e  

informatës mirëpo e njëjta është dërguar me vonesë nga ana ime te shërbimi komunal, andaj edhe 

kjo ka qenë arsyeja pse nuk ka qenë pjesë e agjendës në takimin e sotëm. Mendoj se të njëjtën do 

ta kemi për diskutim në takimin e radhës së KKSB-së. 

znj. Marigona Lahu, Nënkryetare e Komunës, theksoi, meqë këtë pikë e përfunduam, kalojmë 

në pikën e radhës.    

 

5. Të ndryshme 

Nuk pat diskutime  

 

Mbledhja e dytë, mbajtur më  08 qershor 2023 

 

Mbledhja u mbajt në sallën e mbledhjeve të Kuvendit dhe filloi në orën 10:05                                                                                                          

Mbledhjen e hapi dhe e kryesoi z. Shpejtim Bulliqi, Kryetar i Komunës. 

Në mbledhje ishin të pranishëm znj. Marigona Lahu, Nënkryetare e Komunës dhe anëtarët e 

KKSB-së: z.Nijazi Jashari, Komandant i Stacionit të Policisë; z. Mensur Hoti, përfaqësues i 

Këshillit të Bashkësisë Islame; z.Shefki Selmani, përfaqësues i Kishës Protestante-Podujevë; 

z.Enver Rama, përfaqësues i komunitetit rom; z.Xhafer Ademi, kryesues i Komitetit për 

Komunitete dhe përfaqësues i komunitit rom; znj.Naime Podvorica,  zyrtare për Barazi Gjinore; 

z.Avni Fetahu, Drejtor i Drejtorisë së Arsimit; z. Nazif Sheqa, kryetar i Këshillit të Prindërve të 

Arsimit–Podujevë; z.Qefser Behrami, përfaqësues i Këshillit Lokal për Siguri Publike–

Kërpimeh; z.Nuhi Selimi, përfaqësues i Këshillit Lokal për Siguri Publike-Orllan; z.Rizah 

Muçolli, kryesues i Ekipit Veprues për Siguri në Bashkësi; z.Bahri Selimi, përfaqësues i 

Emergjencave Civile-Drejtor i Drejtorisë  së Shërbimeve Publike Mbrojtjes dhe Shpëtimit; 

z.Liman Zeqiri, përfaqësues i Zyrës  Komunale për Komunitete dhe Kthim dhe z.Shemsi Jashari, 

përfaqësues i OJQ-ve, mediave lokale, komunitetit të biznesit dhe komunitetit të personave me 

nevoja të veçanta.  

Ndërsa munguan: znj.Sevdije Mustafa, përfaqësuese e komunitetit egjiptian dhe z.Edolind  

Vishaj, përfaqësues i FSK-së. 

Me këtë u konstatua se ekziston kuorumi.  

Në mbledhje ishin të pranishëm edhe: znj. Ilirianë Bunjaku, përfaqësuese e FSK-së (në 

zëvendësim të z. Edolind Vishaj), z. Bekim Karagjia – OSCE dhe përkthyesi i KFOR-it  z. 

Asdren Llugolli. 

 

z. Shpejtim Bulliqi, Kryetar i Komunës, të respektuar anëtarë të Këshillit Komunal për Siguri 

në Bashkësi, më lejoni të hapi mbledhjen e  KKSB-së. 

Materialet për mbledhje konsideroj se i keni marrë të gjithë me kohë, a ka ndonjë vërejtje apo 

plotësim lidhur me rendin e ditës. 

 

Rendi i Ditës 

z. Shpejtim Bulliqi, Kryetar i Komunës, theksoi a ka dikush diçka rreth pikave të rendit të 

ditës. 

z. Shemsi Jashari, theksoi, duke pas parasysh se ne kemi një plan pune dhe është e nevojshme të 

diskutojmë për implementimin e planit të punës, propozojë të përfshihet në cilën do pikë që kemi 

mundësi për ta diskutuar. 

z. Shpejtim Bulliqi, Kryetar i Komunës, theksoi, çështjen e cekur nga parafolësi propozoj që ta 

diskutojmë në pikën të ndryshme. 

Rendi i propozuar i ditës u miratua njëzëri me plotësimin që plani i punës së KKSB-së të 

diskutohet në pikën e rendit të ditës të ndryshme. 

  

1. Shqyrtimi dhe miratimi i ekstraktit të procesverbalit nga mbledhja e mbajtur më        

   27 mars 2023 

U miratua njëzëri 

 

2. Raporti i Policisë së Kosovës për gjendjen e sigurisë në komunë 

           - Informatë nga përfaqësuesi i KFOR-i për sigurinë në komunë 

           - Informatë nga përfaqësuesi i FSK-së  për sigurinë në komunë 

 

z. Shpejtim Bulliqi, Kryetar i Komunës,  fillimisht falën e ka Komandanti i Stacionit të 

Policisë z. Nijazi Jashari. 

z. Nijazi Jashari, theksoi, në pika të shkurtra  po  paraqes Raportin e Policisë së Kosovës, pasi 

që ky veç se është dhënë për periudhën janar  deri më 31 maj 2023. Situata e përgjithshme e 

sigurisë në zonën e përgjegjësisë të Stacionit Policor  Podujevë vazhdon të mbetet e qetë dhe nën 

kontroll.  Zhvillimet politike t gjatë kësaj periudhe në Republikën e Kosovës nuk kanë ndikuar 

në situatën e sigurisë. Niveli i veprave penale nga krimet e rënda dhe krimit të organizuar mbeten 

në nivel të ulët pa ndikim në përkeqësim të situatën e sigurisë. Pra nuk ka pas ndonjë ngjarje 

politike që do të ndikonte në parametrat e sigurisë publike. Tensionet ndëretnike janë në nivel të 

dukur; Tensione religjioze ka brenda llojit, ndërsa jo jashtë llojit; Tensione sociale nuk ka. Gjatë 

kësaj periudhe janë raportuar vepra penale të rrezikshmërisë më të ulët të cilat nuk kanë pas 

ndikim në situatën e përgjithshme të sigurisë. Në pjesën kufitare nuk kemi pas raste të 

raportuara, sikurse e dini  kemi perimetrin atë e kemi nën kontroll. Në pika të shkurtra do ju 

njoftoj për disa prej aktiviteteve më të rëndësishme dhe për veprat e raportuara. Gjatë kësaj 

periudhe kemi pas 13 raste të raportuara  të posedimit të paautorizuar të substancave narkotike, 

psikotrope dhe analoge  dhe një prej rasteve që vlen të theksohet e që është përmendur edhe në 

mbledhjen e kaluar ka qenë në fshatin Gllamnik me një sasi më të madhe.  

Një rast i vrasjes ka ndodhur në fshatin Dumnicë dhe personat e dyshimtë janë të arrestuar; Tri 

raste kemi pas të hetim vdekjes; Një rast vrasje në tentativë; Dy raste të vrasjes së rëndë në 

tentativë, ku  njëri ka ndodhë në fshatin Siboc dhe rasti tjetër para nja një jave rrugës për në 

fshatin Dumnicë, me ç’rast kryesori i kësaj vepre është arrestuar dhe arma është konfiskuar. Nga 

kjo ngjarje një person është i plagosur; Nga rastet e dhunës në familje janë raportuar 28 raste, 

prej tyre 11 raste i kemi me urdhër mbrojtës me të cilat merret Policia e cila në vazhdimësi bënë 

monitorimin  e tyre; Raste të hapura kanë qenë 315; Raste të aksidenteve në trafik me dëme 

materiale dhe lëndime  kanë qenë 142; Raste të zbuluara  97;  Janë shqiptuar 3545 tiketa  për 

kundërvajtjet në komunikacion; Raste të armëve të konfiskuara janë 20; Raste të arrestimeve-23 

persona; Lokale të kontrolluara-17; Aksidente në rrugën magjistrale Podujevë-Prishtinë 3 raste; 

Vetëm në muajin maj për tejkalimin e shpejtësisë në rrugën magjistrale janë shqiptuar 571 tiketa 

dhe për këto pak ditë të muajit qershor i kemi 70 tiketa të shqiptuara. 

Komandanti në vazhdim foli edhe për gjendjen në Stacionin policor sa i përket resurseve 

njerëzore. Nënvizoi, staf civil-10 zyrtar,  të liruar nga bartja e uniformës për shkak të problemeve 

shëndetësore-10 zyrtarë. Në këtë interval kohorë kemi një dorëheqje të zyrtarit policor, ndërsa në 

procedurë të dorëheqjes është edhe një tjetër zyrtar, në transferim  të përhershëm - 3 zyrtar , në 

transferim të përkohshëm - 4 zyrtar policor,  

3 zyrtar policor në këtë interval kohor kanë shkuar jashtë shtetit  dhe nuk jemi në dijeni se a do të 

kthehen apo jo, ndërsa në pension kanë shkuar 3 zyrtar policor. Sikurse jeni në dijeni për ngjarjet 

që janë duke ndodhë në Mitrovicë, orari ka qenë 12 orësh, disa kanë kaluar në orar të rregullt, 

ndërsa disa ende janë duke vazhduar me orar të stërzgjatur. Gjatë ditës ndodhë që së paku 

njëherë, e kemi raste edhe nga dy herë që sipas kërkesave dërgojmë staf policor në Mitrovicë, 

varësisht prej zhvillimeve. Në ora 4 të mëngjesit duhet ti dërgojmë 5 zyrtar dhe 5 të tjerë i kemi 

në gjendje gatishmërie, të cilët punojnë me orar 12 orësh. Këto janë të dhëna në pika të shkurtra. 

Ka edhe probleme dhe telashe ku jemi të vetëdijshëm por analiza jonë e krimeve tregon se më 

pak vepra penale asnjëherë nuk kemi pas, statistikat i kemi mjaft të mira, brenda 5 muajve i kemi 

diku 400-450 raste. Te rastet e veprave të vjedhjeve qëndrojmë më mirë se çdo herë, ndërsa te 

rastet e rënda të veprave penale jemi më mirë sa i përket statistikave. Sfidë vazhdon të jetë 

trafiku, komunikacioni, aksidentet në trafik në rrugën magjistrale dhe qytet, pastaj bllokimi i 

trotuareve .  

z. Shpejtim Bulliqi, Kryetar i Komunës, theksoi fjalën e ka znj. Ilirianë Bunjaku, përfaqësuese 

e FSK-së. 

znj. Ilirianë Bunjaku, përfaqësuese e FSK-së, theksoi, sa i përket misionit që kemi ekipi ynë 

vlerëson se situata në Komunën e Podujevës sa i përket sigurisë publike është stabile dhe e qetë. 

Gjatë gjithë kohës kemi pas takime të vazhdueshme me personel të Shërbimit të Zjarrfikësve  ku 

kemi marrë informata për kapacitetet e tyre dhe aktivitetet që i realizojnë. Po ashtu takime të 

rregullta kemi pas edhe me Policinë kufitare konform misionit qe kemi. E përsëris, sipas 

vlerësimeve që i kemi vlerësojmë se situata e sigurisë publike  në Komunën e Podujevës është e 

qetë dhe stabile. 

z. Shpejtim Bulliqi, Kryetar i Komunës, theksoi, lidhur me raportimet e paraqitura nga 

Komandanti i Stacionit të Policisë dhe përfaqësueses së FSK-së, hap diskutimin rreth këtyre 

informatave. 

Unë i falënderoj për informatat e paraqitura, e që janë informata të rëndësishme dhe unë i 

bashkëngjitëm kësaj dhe uroj që gjendja të jetë e qetë dhe sa më pak probleme në fushën e 

sigurisë. Sikurse e potencoi komandanti ne po mbajmë një bashkëpunim të rregullt dhe siç shihet 

njëherë përnjëherë jemi një prej komunave të qeta dhe shpresoj se do të vazhdojmë kështu. Me 

që nuk ka të interesuar rreth kësaj pike kalojmë në pikën e radhës. 

 

3.Informatë për  aktivitetet e KKSB-së në vitin 2022 

z. Shpejtim Bulliqi, Kryetar i Komunës, theksoi, Grupi punues  ka përgatitur informatën. z. 

Shemsi Jashari, në cilësinë e koordinatorit të grupit fillimisht e ka fjalën lidhur me informatën. 

z. Shemsi Jashari, theksoi, si grup punues kemi pas për detyrë hartimin e Planit të punës së 

KKSB-së për vitin 2023 dhe informatën për punët dhe aktivitetet e KKSB-së në vitin 2022. 

Formati i informatës ka vazhduar me qenë i njëjti sikurse është përgatitur më herët. Besoj se nga 

ky vit e tutje duhet ndryshua edhe formati i informatës, për të vendosur edhe disa indikatorë ku 

përfshihet edhe realizimi i planit të punës. Ajo që vlen të theksohet për vitin 2022 është se 

mbledhja e parë është mbajtur me datë 08 qershor 2022 dhe grupi punues është themeluar bukur 

vonë. Informata krejt çka përfshinë dhe çka është bërë prej KKSB-së është një pjesë e planit të 

punës që ka qenë i miratuar, kur them një pjesë nënkupton se nuk ka pas një aktivitet të KKSB-

së që është zhvilluar. Jemi në dijeni se sipas udhëzimit Administrativ përkatës gjatë vitit duhet 

mbajtur  së paku 6 mbledhje. Me një fjalë në informatë është përshkruar një përmbledhje e 

përmbajtjes së procesverbaleve. Mendoj se këtë vit grupi punues duhet të themelohet më herët 

për të përgatitur Planin e punës së KKSB-së me kohë, për të filluar vitin me plan të aprovuar. 

Kjo ishte në pika të shkurtra rreth përgatitjes së Informatës. 

z. Shpejtim Bulliqi, Kryetar i Komunës, theksoi, lidhur me informatën në fjalë ka dikush 

ndonjë sugjerim apo ka diçka për të shtuar, nëse jo atëherë e vë në votim. 

 

Konstatim: 

Informata për punët dhe aktivitete e KKSB-së për vitin 2022 u kalua pa vërejtje dhe e njëjta 

procedohet në Kuvendin e komunës. 

4.Informatë për sigurinë në shkolla 

z. Shpejtim Bulliqi, Kryetar i Komunës, theksoi, fjalën e ka Drejtori i Drejtorisë së Arsimit z. 

Avni Fetahu 

z. Avni Fetahu, theksoi, Drejtoria e Arsimit synon krijimin e një sistemi arsimor të bazuar në 

cilësi, gjithë përfshirje dhe llogaridhënie, me mundësi të barabarta për të gjithë qytetarët e 

Komunës së Podujevës. Në funksion të kësaj, DA do të sigurojë infrastrukturë shkollore 

moderne, mjedis të sigurt, të qetë dhe miqësor, kuadër profesional dhe kompetent për një 

mësimdhënie cilësore, që do të ju mundësojë të gjithë nxënësve zhvillimin maksimal të 

potencialeve të tyre, në pajtim me aftësitë psikike e fizike të tyre dhe me kërkesat e shoqërisë. 

Shikuar në përgjithësi, dhe duke u bazuar në raportet e policisë dhe raportet e Drejtorëve të 

shkollave, si dhe raportet e DA, në lidhje me sigurinë në shkolla, mund të themi se në këtë vit 

shkollor në këtë periudhë shkollore 6 mujore gjendja e sigurisë në shkollat e Komunës së 

Podujevës është e qetë, stabile dhe e sigurt.  

Këtë konstatim e përforcon edhe më shumë mbarëvajtja e tërë procesit mësimor në të gjitha 

nivelet e arsimit parauniversitar në Komunën e Podujevës si dhe raportet e drejtorëve të 

shkollave. Në kuadër të këtij 6 mujori kemi pas mbledhjen e drejtorëve të shkollave ku u 

diskutua 

Për sigurinë në shkolla – masat për parandalimin e dhunës në shkolla në koordinim gjithherë me 

Policinë e Kosovës; Fuqizimi i organeve udhëheqëse dhe profesionale në shkolla, ku vlen të 

theksohet se në Udhëzimin Administrativ të fundit për Fuqizimin dhe funksionalizimin e plotë të 

organeve qeverisëse – udhëheqëse dhe profesionale të shkollave jemi komuna e parë që kemi 

themeluar organet që i parasheh Udhëzimi Administrativ. Vlen të theksohet se është me një 

vullnet të Kryetarit të Komunës edhe zgjerimi i shërbimit psikologjik dhe pedagogjik në shkolla, 

pa dashur të kthehemi në të kaluarën ku kemi pas vetëm tre psikolog në shkolla, ndërsa sot i 

kemi dhjetë psikolog, kemi pas 1 pedagog sot kemi 3 pedagog, kemi pas 4 asistent për fëmijë me 

nevoja të veçanta, ndërsa sot 13 me nevoja të veçanta. 

Sigurimi i transportit të nxënësve si masë sigurie , aty ku janë mbi 4 km largësi është i 

organizuar nga Komuna si dhe për fëmijët me nevoja të veçanta në gjithë territorin e Komunës së 

Podujevës, që i vijojnë mësimet në klasat për fëmijët me nevojat e veçanta, në shfmu “Kongresi i 

Manastirit” në Gllamnik. 

Te ndërtimi dhe renovimi i objekteve shkollore jemi fokusuar aty ku kemi pas mundësi edhe te  

Rregullimi i rrethojave të oborreve të shkollave. Gjithashtu jemi fokusuar edhe për ndërtimin dhe 

rregullimin e trotuareve për këmbësor. 

Bashkëpunimi i DA-së me Policinë e Kosovës ka qenë në nivelin e duhur për sigurimin dhe 

garantimin e një mjedisi të qetë, e që ky bashkëpunim do të vazhdoj edhe më tutje. Në kuadër të 

krijimit të sigurisë ne jemi fokusuar edhe me instalimin e kamerave të sigurisë në çdo shkollë 

dhe mirëmbajtjen e tyre. Si DA jemi ballafaquar edhe me sfida. Përkundër vlerësimeve të 

gjendjes së sigurisë së përgjithshme në institucionet edukativo-arsimore në Komunën e 

Podujevës si të qetë, të sigurt dhe stabile, megjithatë kemi çështje, fatmirësisht jo të shumta, të 

cilave ende nuk kemi mundur t’u japim zgjidhje të plotë. Disa nga to janë: Incidentet dhe zënkat 

ndërmjet nxënësve, lokalet afër shkollave, qentë endacak, komunikacioni, 

 

DA në bashkëpunim të ngushtë me të gjithë akterët përgjegjës për mbarëvajtjen e procesit 

mësimor dhe për ruajtjen e rendit dhe sigurisë në koordinim me Policinë e Kosovës, drejtoritë e 

shkollave, organet e shkollave, QPS, OJQ etj. do të ndërmarrin të gjitha masat e nevojshme për 

të siguruar mjedis të qetë dhe të sigurt në të gjitha institucionet edukative-arsimore. 

z. Shpejtim Bulliqi, Kryetar i Komunës, e hap diskutimin rreth kësaj pike të rendit të ditës. 

z. Shemsi Jashari, theksoi, kam një pyetje, shkollat tona a janë të pajisura me sistem për fikjen e 

zjarrit dhe a mirëmbahen aparatet për fikjen e zjarrit si dhe a kemi kontratë për këtë,  çështja 

tjetër ka të bëjë me transportin e fëmijëve që po bëhet, sepse unë kam rastisë disa herë, po e 

theksoj te shkolla në fshatin Glamnik ku u përmend, që në një kombibus kanë qenë aq shumë 

nxënës sa që vozitësi ka pas vështirësi të lëviz timonin. Është mirë që të sigurohet transporti por 

siç duket vijat nuk po mjaftojnë, automjetet që janë angazhuar për të bërë transportin ose kanë 

nxënës më shumë ose është pa përgjegjësi e operatorëve ekonomik që në vend që bëjnë 

transportin me dy herë e bëjnë përnjëherë. Pra një kombibus me 12-13 ulëse e me bartë 20 

nxënës kjo nuk është në rregull dhe mendoj se kjo çështje meriton një trajtim të veçantë. Te 

shkollat, përfshirë edhe këto që po ndërtohen a janë të planifikuara shkallët emergjente, a ka plan 

të evakuimit nëpër objektet publike, specifikisht në shkolla dhe stafi mësimdhënës dhe nxënësit 

që është dashur të njoftohen se nëse ndodhë diçka cila është rruga për braktisje të shkollës sa më 

shpejtë. Nxënësit duke përfshirë edhe Këshillin e prindërve të jenë të njoftuar se çka duhet bërë 

në rast se ndodh diçka. Nëse nuk ke përgjigje, megjithëse më kërkohet nga terreni të kërkoj 

përgjigje mjafton që të bëhet në mbledhjen tjetër për ti përmbledhur si informatë por nëse ke 

përgjigje tash është edhe më mirë. 

z. Avni Fetahu, sa i përket sistemit për fikjen e zjarrit ju njoftoj se është një kontratë e veçantë  

që përfshinë institucionet e Komunës së Podujevës si Administratën, Arsimin  dhe Shëndetësinë,  

ka një menaxher të kësaj kontrate, dhe bëhet kontrollimi i aparateve të zjarr fikjes dhe mbushja e 

tyre, si dhe ndërrimin e atyre ku është e  nevojshme. Çdo objekt institucional ka pajisjen e zjarrit.  

Te transporti dua të ju njoftoj me plotë përgjegjësi  se sipas kontratës që e kemi nuk ka 

mbingarkesë me rastin e transportimit të nxënësve. Ndërsa  se a ka mbingarkesë të nxënësve me 

rastin e transportimit te operatorët privat të cilët e kanë koordinimin me prindër, përgjigja është 

se po. Më vjen keq se pas një periudhe kaq të gjatë ka dalë inspeksioni dhe ka ndërmarrë masa 

dhe kanë shqiptuar gjoba lidhur me këtë çështje. Kjo formë e transportimit të nxënësve nuk është 

në rregull dhe sigurisht duhet të mbikëqyret në mënyrë sistematike nga autoriteti kompetent 

komunal. 

Sa i përket planit të evakuimit, sigurisht që në diskutimet me Komandantin e Stacionit policor, 

nisur nga një përvojë e mirë e tyre por edhe të juaj është mirë që këtë çështje ta hapim së bashku 

me Drejtorë të shkollave edhe t’i pasurojmë ato plane. Përndryshe në objektet shkollore të reja 

janë të parapara planet e evakuimit të nxënësve dhe personelit mësimor në rast se paraqitet 

nevoja. 

z. Shpejtim Bulliqi, Kryetar i Komunës, theksoi, falënderojmë Drejtorin për sqarimet, a ka 

dikush diçka tjetër për të shtuar. Nënvizoi, ajo që u theksua mendoj se është mirë të bëhet nga 

Drejtoria e Arsimit  sa i përket planit të evakuimit. Janë bërë disa biseda lidhur me këtë edhe me 

FSK-në dhe do të ishte mirë të involvohet edhe FSK-ja duke marrë për bazë edhe përvojën që 

kanë në këtë aspekt. Do të ishte mirë për të bërë edhe një lloj trajnimi nëpër shkolla por 

njëkohësisht edhe në hartimin e planeve të evakuimit aty ku mungojnë. Sa i përket transportit të 

fëmijëve nëpër shkolla është një çështje të cilën e kam ngritur edhe më herët në Drejtorinë e 

Arsimit. Unë kam pas 2-3 intervenime drejtpërsëdrejti sepse kam hasë në numrin e madh të 

fëmijëve në automjet. Kam kërkuar nga shërbimet përkatëse, përfshirë edhe zyrtarët e arsimit me 

u marrë me këtë çështje, këtu do të aktivizohet edhe inspeksioni, inspektorët e komunikacionit, 

por njëkohësisht edhe Policia e Kosovës që në rastet kur hasin situata të tilla duhet të ndalohen 

dhe gjobiten. Nëse nuk ka dikush diçka për të shtuar, kalojmë në pikën e radhës. 

5. Të ndryshme 

z. Shpejtim Bulliqi, Kryetar i Komunës, theksoi, mbet që në kuadër të kësaj pike të diskutohet 

çështja e realizimit të Planit të punës së KKSB-së. Ne para jush e kemi një kalendar të 

aktiviteteve të rregullta të cilat duhet të realizohen nga KKSB. 

z. Shemsi Jashari, theksoi nëse i referohemi procesverbaleve vitin e kaluar por edhe takimeve 

që kemi pas deri tash vazhdimisht për tu bërë publike dhe për tu diskutuar ka qenë çështja e 

Planit të reagimit emergjent. Vazhdimisht është thënë ka një Plan megjithëse  pak i vjetër e që 

është dashur me përditësuar. Me akterët implementues që janë pjesë në rast se aktivizohet Plani i 

reagimit emergjent, kemi diskutuar dhe asnjëri prej tyre nuk ka njohuri se ekziston një plan i 

tillë. Muajin e kaluar kam bërë një kërkesë për qasje në dokumente zyrtare për të pasur atë plan 

pasi që ndryshe nuk na është ofrua dhe si rrjedhojë tri javë na është vonuar përgjigja gjë që bie 

në kundërshtim e Ligjin për Qasje në doc Zyrtare. Në këtë aspekt jam detyruar t’i drejtohem 

Agjencisë për Informim dhe Privatësi dhe për mes saj të kërkoj atë dokument. Nga autoriteti 

komunal është kthyer një përgjigje me një draft dokument në formatin Word që gjithçka mundet 

me qenë veç plan i reagimit emergjent jo. Ku kemi diskutuar në takime por edhe pas takimeve 

kemi thënë që nëse nuk ka plan e që në fakt s’ka plan, atëherë ulemi dhe shqyrtojmë mundësitë e 

përgatitjes. Nuk është keq nëse nuk ka plan por  është keq nëse e mohon që s’ka dhe nuk bën 

asgjë për ta përgatitur atë. Një pasivitet i Drejtorit të DSHPMSH që sot po mungon është vërejtur 

në tërë takimet. Drejtori në fjalë nuk po gjen kohë të marr pjesë në takime, as të angazhohet rreth 

hartimit të planit, as në realizimin e aktiviteteve sipas planit të punës së KKSB-së. Mund të jetë i 

ngarkuar dhe nuk dua të paragjykoj, por nëse nuk mund të kryej punën që e ka marrë përsipër 

atëherë të lëshojë rrugë. Dmth informatën për qasje në doc. zyrtare më ashtë dashur ta siguroj 

përmes Agjencisë për Informim  dhe Privatësi me të cilën ke qenë edhe ti në komunikim e që 

nuk është dashur, sepse si anëtar i KKSB-së ndoshta kam pak të drejtë më të drejtpërdrejtë  për të 

pasur qasje në atë dokument, por sido që të jetë ajo që është e rëndësishme për mua është që 

përgjigja e Komunës e konfirmon që nuk ka plan të reagimit emergjent. Ligji obligon për të 

pasur plan, siguria kërkon për të pasur plan. Ajo që propozoj është që Komuna, në këtë rast ju 

Kryetar si përgjegjës që jeni për të shikuar mundësitë për të themeluar një grup  për fillimin e 

hartimit të planit emergjent, e që KKSB  mund të jetë si ndihmesë, sepse aty kërkohet ekspertizë 

dhe të dhëna të shumta prej Drejtorive, kështu që me filluar me hartimin e Planit të reagimit 

emergjent për të qenë të sigurt se Komuna e Podujevës ka një dokument, një udhëzues që në rast 

nevoje për qasje të problemit. Qëllimi është që takimet e KKSB-së të mos shndërrohen vetëm si  

takime ku na informon Policia dhe KFOR-i . Unë kam pasur një takim me përfaqësuesin e 

KFOR-it që është pjesë e këtij Këshilli, dhe është diskutuar kjo temë e Planit te reagimit 

emergjent si dhe ka shprehë gatishmërinë me ekspertizën prej KFOR-it për të ndihmua në 

hartimin e këtij plani. Po besoj se edhe FSK me kapacitetet e veta është e gatshme të jap 

kontributin e vet në hartimin e një plani i cili kishte për të na shërbye të gjithëve. Pjesë e këtij 

Plani janë edhe planet e evakuimit të shkollave që diskutuam më herët. Vlen edhe për të gjitha 

institucionet publike, pse jo edhe për objektet kolektive që janë private me një numër të madh të 

banorëve  për të pas një udhëzues që do të dilte prej atij grupi punues. Është edhe më herët një 

informatë se asnjë plan, asnjë aktivitet i planifikuar prej KKSB-së nuk është bërë dhe e njëjta ka 

ndodhë edhe deri tash, përveç informatave të cilat i kanë dhënë organet e sigurisë. E kemi në 

plan për muajin prill dhe maj vlerësimin e mjedisit publik nga aspekti i sigurisë që është menduar 

për të mbajtur një punëtori të përbashkët me qëllim të identifikimit të projekteve kyçe ku janë, 

mirëpo nuk u mbajte nuk ka pas asnjë aktivitet në këtë punë.  Është tash aktiviteti i dytë hartimi i 

listës së prioriteteve për investime dhe adresimin në projekt buxhetin komunal 2024 që është i 

planifikuar mes qershorit dhe korrikut e që është menduar atëherë se para se të aprovohet buxheti 

komunal për t’i adresua ato çështje që lidhen me aspektin e sigurisë. Unë po kërkoj që këto 

aktivitete që i kemi bërë ti mbajmë sepse nuk janë të rënda  për tu organizuar një punëtori,  me i 

thirre akterët si profesionistë të fushës, në këtë rast për t’i trajtuar këto tema dhe me dal me 

rekomandime , me qellim për t’ju shërbyer edhe juve gjatë punës ditore që e bëni. 

Ajo çka mendoj se është prioritet mbi prioritete është hartimi i këtij plani e që kish për ti 

paraprirë themelimi i një grupi punues, në këtë kontekst për angazhuar edhe ekspertizë që 

Komuna e ka atë mundësi, për të kontraktuar dikë që mund ta bëjë këtë punë  dhe ne për të 

ofruar ndihmë qoftë përmes kapaciteteve të brendshme nëse ka Komuna, pra me themeluar 

grupin që e punon vet planin.  Një shembull si referencë që mund të na shërbejë shumë është 

Komuna e Kaqanikut, sepse dokumentin e ka të publikuar në ueb faqe zyrtare të saj. Pra ai 

dokument mund të merret si referencë edhe mund të ndihmojë shumë në punën e grupit punues.  

z. Shpejtim Bulliqi, Kryetar i Komunës, theksoi, z. Jashari ju falënderoj për këto këshilla. Sa i 

përket kërkesës së Juaj për qasje në dokumente publike, unë mendoj se shërbimi u ka ofruar atë 

doc apo draft të cilin e kanë pas në dispozicion, e që realisht po rezulton se nuk kanë pas doc. 

Pajtoj plotësisht se Drejtoria e Shërbimeve Publike Mbrojtjes dhe Shpëtimit përveç punëve dhe 

detyrave që ka duhet të merret edhe me punë të tjera dhe besoj se tash e tutje do të kenë parasysh 

këtë çështje. Është shumë e rëndësishme me përgatit planin e reagimit emergjent. Meqë e paska 

përgatitur Planin Komuna e Kaqanikut besoj se është një model i mirë. Të shohim cilët do të 

ishin akterët dhe të cilave fusha që do të merreshin me përgatitjen e planit, në mënyrë që unë ta 

themelojë grupin punues i cili do të vazhdoj punën me hartimin e planit. Duhet të involvojmë 

kuadro  të ndryshme duke siguruar të dhëna të nevojshme për grupin për të përgatitur 

dokumentin dhe ta përgatisim sa më shpejtë që është e mundshme. Sa i përket aktiviteteve tash  

jemi në muajin qershor dhe siç shihet  përveç planit vjetor, informatave për punët dhe aktivitetet 

e KKSB-së dhe kjo informata për Planin e reagimit emergjent, s’paskemi pas çfarë tjetër të japim 

, përndryshe drejtori duhet të jetë në dijeni dhe nëse ka ndonjë çështje duhet të më informoj dhe 

duhet ta inicioj problemin, por nga ajo që shihet po rezulton se ai nuk ka pas qa të dërgojë sepse 

vetëm u fillua si draft i planit emergjent dhe ka mbete në atë gjendje pa u përfundua dhe unë për 

këtë nuk kam qenë në dijeni. Mirëpo ne e kemi për detyrë ta përgatisim dhe besoj se mund ta 

bëjmë këtë. Drejtori do ta merr përsipër punën lidhur me përgatitjen e Planit, duke iu referuar  

edhe  procedurave tenderuese, po ashtu të merret si model edhe Plani i Komunës së Kaqanikut.  

Sigurisht do të ndahet një shumë e mjeteve me qëllim që të përgatitet si duhet. 

z. Shemsi Jashari, theksoi, ajo që ne e kemi parë në planin e investimeve kapitale Komuna e 

Podujevës ka nisur një varg projektesh, çka nënkupton se duhet të reflektoj pjesa e atij plani 

emergjent. Kushdo që merr përsipër përgatitjen e atij dokumenti duhet të jetë familjarizuar me 

projektet që do të realizohen, të paktën katër vjeteshin e parë, për tu siguruar që ato objekte, 

qasja në to dhe trajtimi i tyre duhet të bëhet përmes planit të reagimit emergjent. 

z. Shpejtim Bulliqi, Kryetar i Komunës, theksoi, ajo që është e rëndësishme është fakti se ka 

filluar të punohet në Podujevë. Janë disa objekte të mëdha të cilat duhet të suportohen në Planin 

e reagimit emergjent. Puna e Planit është mirë që është ngritur si problem sepse është aktualizuar 

si çështje që duhet kryer. Drejtorisë së Shërbimeve Publike Mbrojtjes dhe Shpëtimit  prej këtij 

momenti i jap detyrë për tu marrë me këtë çështje. 

z. Nuhi Selimi, theksoi, ka rreth 4 muaj ka qenë një trajnim organizuar nga OSBE  ku kanë 

marrë pjesë, Drejtori i Drejtorisë së Shërbimeve Publike Mbrojtjes dhe Shpëtimit përfaqësues të 

Drejtorisë së Arsimit, Drejtorisë së Shëndetësisë dhe Mirëqenies Sociale si dhe Shërbimi i 

zjarrfikësve dhe është dhënë shumë qartë skema si formohet ky Plan  për çështje të 

emergjencave. Pra kanë qenë pjesëmarrëse këto tri Drejtori. Përgatitjen e këtij dokumenti nuk e 

pashë si çështje problematike duke marrë përbazë  referencat të cilat u theksuan gjatë procesit të 

trajnimit . 

z. Shpejtim Bulliqi, Kryetar i Komunës, thash mora informatë se në atë trajnim ishin prezentë 

përfaqësues të tri Drejtorive dhe është mirë kjo pasi që kanë edhe njohuri si ti qasen kësaj 

çështjeje. Nëse jemi gjithçka në rregull  ne do të fillojmë procedurat me qellim të përgatitjes së 

Draft Planit emergjent. 

z. Bahri Selimi, theksoi, sa i përket Planit të Reagimit unë pajtoj se ka shumë nevojë ta ketë 

Komuna, por jo vetëm kjo por të gjitha komunat në nivel vendi kanë nevojë ta kenë planin për 

reagim të emergjencave. Unë kam pas konsultime të vazhdueshme me AME për menaxhim të 

emergjencave dhe në koordinim dhe bashkëpunim me ta i kemi filluar hapat për të implementua 

një draft plan të emergjencave. AME e kanë marrë si obligim dhe përgjegjësi që të merren me 

këtë çështje. Kjo është edhe arsyeja që dy herë kanë qenë në trajnim zyrtarët për emergjenca, 

KLSB-të por edhe zyrtarët e Drejtorisë së Shërbimeve Publike por edhe të Drejtorive tjera të 

cilët kanë të bëjnë me mjedisin dhe me fushën e emergjencave. Prandaj në koordinim dhe 

bashkëpunim me ta, e së shpejti është paralajmërua edhe një takim në Komunë ku do ti 

bisedojmë këto çështje dhe do të nxjerrim përfundimisht një plan. Agjencia për Menaxhimin e 

Emergjencave-AME është kompetent në nivel vendi dhe ne jemi në koordinim me ta ku do të 

mbajmë takimin, dua të them se ka iniciativë për përgatitjen e këtij plani, por asnjëherë nuk e 

përjashtojë mundësinë për angazhimin  e një konsulence të jashtme e cila do të na ndihmonte në 

këtë organizim, por paraprakisht them tu jepet përgjegjësia atyre që edhe e kanë këtë përgjegjësi, 

e nëse ata nuk arrijnë së bashku me ne ta përpilojnë këtë plan atëherë pse jo të shpallim dhe 

angazhojmë një konsulencë nga jashtë. Si rezultat i vërshimeve të mëdha që kanë ndodhur në 

Komunën tonë ata e kanë marr me prioritet që ta përpilojmë një plan sa më shpejtë. Unë do të 

vazhdoj bashkëpunimin dhe koordinimin me AME dhe në kohën e duhur do të jeni të njoftuar 

dhe ftuar edhe ju që bashkërisht ta përfundojmë këtë plan. 

z. Shpejtim Bulliqi, Kryetar i Komunës, theksoi, pas këtij diskutimi mua më gëzon fakti se ne 

kemi kapacitete për ta përgatitur këtë plan dhe prej këtij takimi po dalim me një konluzë që 

brenda 30 dite të bëni draftimin e parë të këtij plani dhe më njoftoni mua, e pastaj unë e njoftoj 

KKSB-në. Në këtë punë përfshini të gjithë akterët dhe kapacitetet e nevojshme për punën e juaj. 

Ndër tjera shtoi, edhe ky kalendari i aktiviteteve që e ka hartuar grupi punues, mendoj që për të 

gjitha këto aktivitete, për ndonjë takim apo work shop që është e nevojshme të mbahet është mirë 

ta marr përsipër ky grup punues. Ne kemi gatishmëri për ofrimin e ndihmës si institucion, por 

iniciativat, organizimet t’i marrë ky grup punues që ka hartuar planin e punës së KKSB-së. 

z. Shemsi Jashi, theksoi, sa jam në dijeni në një takim të KKSB-së është caktuar një koordinator  

i KKSB-së, që nënkupton që duhet t’i koordinojë këto aktivitete. Koordinatori jo patjetër  duhet 

t’ i kryer punët dhe aktivitete vet. 

z. Shpejtim Bulliqi, Kryetar i Komunës, sikurse e shoh, koordinator i këtij Grupi punues qenka 

z.Shemsi  Jashari. Pra a mund ta japim si detyrë e aq ma tepër kur jeni edhe përfaqësues i 

shoqërisë civile dhe kemi besim të plotë te ti në organizimin dhe kryerjen e këtyre aktiviteteve 

sipas Planit të punës. Nga ne ke mbështetjen e plotë andaj merrni rolin e një grupi këshill dhënës 

për mua. Por mos të merret që Kryetari i Komunës të merret me këtë work shop të juaj.  

z. Shemsi Jashari, theksoi, çka unë mendoj KKSB ka një sekretariat dhe në aspektin teknik 

administrativ të kryej punën, t’i  bëjë ftesat, të caktojë lokacionin e mbajtjes së takimit si dhe për 

koston nëse takimi fjala vjen mbahet jashtë objektit të Komunës. Përndryshe nuk është ndonjë 

problem për të marrë iniciativë. Përveç kësaj Drejtoritë që janë këtu duhet të përgjigjen për atë 

punë, nuk mundemi të detyrojmë një drejtor të marr pjesë apo për të kërkua për të na dërguar një 

përfaqësues. 

z. Shpejtim Bulliqi, Kryetar i Komunës, sa i përket angazhimit të Drejtorëve në aktivitete unë 

do të kujdesem për këtë sa i përket çështjes së komunikimit, ftesave këta do ta marrin përsipër, ju 

vetëm më tregoni se çka kërkohet nga ana ime, nga ana tjetër mbetet që ju të merreni me punët 

dhe aktivitet që i merrni përsipër, me rëndësi është që iniciativat të jenë të juaja, ndërsa 

përkrahjen do ta keni nga unë. Në këtë aspekt edhe mundësia për të kritikuar kufizohet, sepse 

jeni vet mbrapa këtyre punëve dhe aktiviteteve. 

z. Shemsi Jashari, theksoi, sa i përket punës së KKSB-së unë jam pjesë e kësaj, dua të jap 

kontributin. I kuptoj vështirësitë, kufizimet dhe mangësitë në të kaluarën, por nëse ka qasje 

refuzuese dhe injoruese ndaj diçkaje  që është obligim apo mandat i joni nuk duhet lejuar. Ajo që 

kam kërkuar nga takimi paraprak që ju keni dalë më herët për shkak të angazhimeve ishte që të 

transmetoheshin këto takime, pasi që sistemi i kamerave është dhe pse mos të transmetoheshin 

online. Në takimin e kaluar është diskutuar që KLSB-të kanë vështirësi të mblidhen për shkak të 

mungesës së interesimit dhe në këtë rast mendoj se Komandanti i Stacionit do të mund të na 

ndihmonte, këtu ka polic, po ashtu pjesëtarë të FSK-së që janë me pension, mjafton një qasje për 

të diskutuar me ta dhe ekspertiza e tyre në fushën e sigurisë nuk përfundon me dalje në pension, 

e kemi një aset të paangazhuar dhe mendoj se ata do të ndiheshin mirë nëse angazhohen dhe 

dhënë një kontribut për komunitetin, por mjafton për të ditur se cilët janë dhe për të diskutuar me 

ta. Çështja e kompensimit nuk jam në dijeni se qysh është e rregulluar për nënkomitete por patën 

apo jo kompensim unë nuk besoj se një ish polic që me 65  vjet ka dalë prej shërbimit do ta 

merrte me pritëse që njëherë në muaj të shkoj në takimin e Këshillit për të ofruar përvojën e vet e 

që do të kishte me shërbye shumë në këto nënkomitete . Ndoshta lista e policëve të pensionuar 

do të mund të na sigurohej, e njëjta situatë vlen edhe për FSK-në, për t’i kontaktuar ata persona, 

sepse mendoj se do të ndiheshin mirë nëse angazhohen  dhe do ti plotësonin këto nënkomitete që 

janë në teren.  

z. Shpejtim Bulliqi, Kryetar i Komunës, theksoi, dua të marr një konfirmim nga Komandanti i 

Policisë se informatat e dhëna a paraqesin problem nëse bëhen publike përmes transmetimit 

online, sepse për ti transmetuar nuk  e kemi problem. z. Shemsi Jashari ju mund të bëni kërkesë 

zyrtare për transmetim, ndërsa ne për çështjet që nuk janë për transmetim kufizohemi në këtë 

aspekt. Mua nga Komandani i Policisë më vjen një raport javor por se a bëhet publik apo jo nuk 

jam në dijeni. 

z. Nijazi Jashari, theksoi, disa statistika nga puna dhe aktivitetet e Policisë dalin dhe bëhen 

publike, por diskutimet për disa tema dhe çështje tjera kjo është diçka tjetër. 

z. Shpejtim Bulliqi, Kryetar i Komunës, theksoi, zyrtari për punë administrative të KKSB-së 

thekson se informatat  për shkak të çështjes së sigurisë nuk është mirë të dalin në opinion. 

z. Shemsi Jashari, theksoi, aspekti i sigurisë, ajo që po diskutohet këtu, e kemi përmes 

raportimeve, këtu po jepen statistika dhe nuk janë duke u përmendur emra edhe nuk mund të 

përmenden se ka të bëjë me privatësi. Gjëra sekrete në këtë Këshill nuk flasim. Nëse ndonjëherë 

ka diçka të tillë unë kisha rekomanduar Komandantin me diskutuar me Ju z. Kryetar në zyre dhe 

jo në këtë format për shkak se edhe ky është publik, nëse dikush mendon se me njëzet vetë në 

takim ka diçka sekrete s’është në rregull. Pse mendoj se takimi duhet të transmetohet është për 

rolin e Këshillit edhe neve që dikush na ka përcjellë duhet ta dijë se a jemi duke e kryer mandatin 

apo jo, përfaqësimin  e tyre dhe e dyta se përveç funksionit të transparencës dikush do të kishte 

mësuar prej kësaj pune. Nëse ka ndonjë referencë ligjore që e ndalon do të ishte mirë të tregohet,  

përndryshe për aq sa unë jam në dijeni nuk ka kurrfarë pengese.  

z. Shpejtim Bulliqi, Kryetar i Komunës, theksoi z. Jashari kërkesën në fjalë paraqiteni në 

formë të shkruar në shërbimin përkatës të Komunës dhe do të kthehet përgjigja konform  

rregullativës ligjore. Ndër tjera nënvizoi, mendoj që përvojat e mira dhe bashkëpunimi i mirë 

është mirë të shtyhet përpara, sepse ne jemi institucione publike dhe secili nga ne bëjmë 

përpjekje në segmente të caktuara, ngase punët dhe problemet tona janë të përbashkëta dhe kemi 

bashkëpunim të mirë. 

z. Shemsi Jashari, theksoi në momentet kur reagon policia bëhet vënë, te masat parandaluese 

mendoj se Kryetari ka tërë mekanizmat për t’i vu në funksion me qëllim të  parandalimit. Kur 

flasim për problemet rreth shkollave Policia këtu nuk mund e rregullon,  këtu duhet të veproj 

Drejtoria e Arsimit, ose në aspektin e emergjencave.  

z. Nijazi Jashari, theksoi, konsideroj se Komandanti i stacionit të Policisë dhe Kryetari i 

Komunës duhet patjetër të bashkëpunojnë ngushtë, përndryshe dështimet janë evidente. 

z. Shemsi Jashari, në takimin e fundit të Grupit punues për hartimin e planit të punës së KKSB-

së, njëri nga pjesëmarrësit ka hap çështjen e pagesave/mëditjeve rreth pjesëmarrjes në takime. 

Zyra ligjore është dashur të sçarojë këtë çështje dhe të njoftojë anëtarët se kujt i takon pagesa e 

mëditjeve dhe kujt nuk i takon dhe pse nuk i takon.  

z. Shpejtim Bulliqi, Kryetar i Komunës, theksoi, lidhur me kërkesën e parafolësit nga zyra 

ligjore konfirmuan se Njësia e Burimeve Njerëzore është në kontakt me Nivelin qendror sa i 

përket sqarimeve rreth pagesave. Në momentin që do të bëhen sqarimet në një takim të radhës 

besoj se do të jepen informatat e nevojshme.    

 

Mbledhja e tretë, mbajtur më 15 Gusht 2023 

 

Mbledhja u mbajt në sallën e mbledhjeve të Kuvendit dhe filloi në orën 10:10                                                                                                          

Mbledhjen e hapi dhe e kryesoi z. Shpejtim Bulliqi, Kryetar i Komunës. 

Në mbledhje ishin të pranishëm anëtarët e KKSB-së: z.Nijazi Jashari, Komandant i Stacionit të 

Policisë;; z.Shefki Selmani, përfaqësues i Kishës Protestante-Podujevë; z.Enver Rama, 

përfaqësues i komunitetit rom; z.Xhafer Ademi, kryesues i Komitetit për Komunitete dhe 

përfaqësues i komunitit rom; znj.Naime Podvorica,  zyrtare për Barazi Gjinore; z.Avni Fetahu, 

Drejtor i Drejtorisë së Arsimit; z. Nazif Sheqa, kryetar i Këshillit të Prindërve të Arsimit–

Podujevë; z.Qefser Behrami, përfaqësues i Këshillit Lokal për Siguri Publike–Kërpimeh; z.Nuhi 

Selimi, përfaqësues i Këshillit Lokal për Siguri Publike-Orllan; z.Liman Zeqiri, përfaqësues i 

Zyrës  Komunale për Komunitete dhe Kthim dhe z.Shemsi Jashari, përfaqësues i OJQ-ve, 

mediave lokale, komunitetit të biznesit dhe komunitetit të personave me nevoja të veçanta.  

Ndërsa munguan: z. Mensur Hoti, përfaqësues i Këshillit të Bashkësisë Islame znj.Sevdije 

Mustafa, përfaqësuese e komunitetit egjiptian; znj. Ilirianë Bunjaku, përfaqësuese e FSK-së; 

z.Rizah Muçolli, kryesues i Ekipit Veprues për Siguri në Bashkësi dhe z.Bahri Selimi, 

përfaqësues i Emergjencave Civile-Drejtor i Drejtorisë  së Shërbimeve Publike Mbrojtjes dhe 

Shpëtimit. 

Me këtë u konstatua se ekziston kuorumi.  

Në mbledhje ishin të pranishëm edhe: z. Bekim Karagjia dhe z. Ryan Scherba – OSCE dhe z. 

Ollven  Izmay  përfaqësuesi  i KFOR-it, z. Leutrim Krasniqi Drejtor i Drejtorisë së Planifikimit 

Urban dhe Mbrojtjes së Mjedisit; z. Vigan Salihu, Drejtor i Drejtorisë së Planifikimit dhe 

Zhvillimit Ekonomik; z.Alban Zeka, Drejtor i Drejtorisë së Inspeksionit; z. Fatlum Osmani, 

Drejtor i Drejtorisë së Buxhetit dhe Financave. 

z. Shpejtim Bulliqi, Kryetar i Komunës, të respektuar anëtarë të Këshillit Komunal për Siguri 

në Bashkësi, më lejoni të hapi mbledhjen e  KKSB-së. 

Materialet për mbledhje konsideroj se i keni marrë të gjithë me kohë, a ka ndonjë vërejtje apo 

plotësim lidhur me rendin e ditës. 

 

Rendi i Ditës 

z. Shpejtim Bulliqi, Kryetar i Komunës, theksoi a ka dikush diçka rreth pikave të rendit të 

ditës. 

z. Shemsi Jashari, theksoi nëse i referohemi procesverbalit nga takimi i fundit ka qenë obligim i 

Drejtorit që i përfaqëson emergjencat këtu për të filluar me hartimin e Planit të Reagimit 

Emergjent, kishte 30 ditë afat për dorëzimin e draftit të parë dhe ne ende nuk kemi parë apo që 

na është dërguar si draft, kështu që kisha propozuar që si pikë e rendit të ditës të shtohet edhe 

hartimi i Planit të Reagimit Emergjent. 

z. Shpejtim Bulliqi, Kryetar i Komunës, theksoi, Drejtori i Drejtorisë së Shërbimeve Publike  

Mbrojtjes dhe Shpëtimit është në pushim vjetor, por ajo çfarë mund të them është se ato që u 

theksuan nga parafolësi janë punë të kryera dhe edhe hartimi i Planit të Reagimit Emergjent si 

dokument pritet së shpejti të procedohet në diskutim publik.  

Rendi i ditës u miratua njëzëri 

  

1. Shqyrtimi dhe miratimi i ekstraktit të procesverbalit nga mbledhja e mbajtur më        

   08 qershor  2023 

U miratua njëzëri 

2. Raporti i Policisë së Kosovës për gjendjen e sigurisë në komunë 

           - Informatë nga përfaqësuesi i KFOR-i për sigurinë në komunë 

           - Informatë nga përfaqësuesi i FSK-së  për sigurinë në komunë 

 

z. Shpejtim Bulliqi, Kryetar i Komunës,  fillimisht falën e ka Komandanti i Stacionit të 

Policisë z. Nijazi Jashari. 

z. Nijazi Jashari, theksoi, sa i përket raportit të punës së Policisë i referohem Raportit gjashtë 

mujor janar-qershor. Gjendja e sigurisë në zonën e përgjegjësisë së Stacionit policor është e qetë, 

e vlerësojmë të sigurt dhe e menaxhuar. Nuk kemi pas ndonjë rast i cili do të ndikonte në 

prishjen e gjendjes së sigurisë. Do i referohem në pika të shkurta raportit gjashtëmujor. Stacioni  

policor momentalisht i ka 115 zyrtarë policor, prej tyre 10 janë staf civil, 21 zyrtar policor kanë 

arritur tani nga gjenerata e fundit ku 3 prej tyre i kanë marrë menjëherë dhe këta 18 janë në fazën 

e trajnimit. Në detyra të ndryshme në Drejtorinë Rajonale dhe Drejtorinë e Përgjithshme, në 

kërkesë të tyre kanë kaluar 10 zyrtarë policor. Për shkak të problemeve shëndetësore të 

ndryshme 8 zyrtarë janë të ngarkuar me detyra të lehta, ku kemi edhe të liruar prej uniformës të 

cilët vijnë në Stacion lajmërohen por nuk kemi të drejtë ligjore ti angazhojmë me detyra. Gjatë 

këtij viti kemi pas 4 dorëheqje nga policia e Kosovës e që sipas informatave këta kanë shkuar 

jashtë vendit, e pritet te ketë edhe të tjerë, ndërsa 4 zyrtar janë pensionuar. Sipas statistikave 

gjatë këtij 6 mujori ka pas 1 vrasje, 4 tentim vrasje, 37 kanosje, 10 raste ngacmim, 2 raste 

ngacmim seksual, 21 raste sulmi, 32 raste lëndim i lehtë trupor, 1 rast lëndim i rëndë trupor,  1 

rast i mos dhënies së ndihmës, 34 raste të dhunës në familje, 40 raste vjedhjeje, 38 raste vjedhje 

të rënda, 30 raste armë pa leje, 8 raste  përdorim të armës, 202 arrestime,  69 persona të ndaluar  

në mbajtje,  539 asistime (Gjykatës, Komunës etj.) dhe 4468 tiketa të shqiptuara për kundërvajtje 

në trafik. Sa për njoftim është duke u implementuar struktura e re organizative në nivel të 

Drejtorisë së Përgjithshme, si dhe në nivel të Drejtorisë Rajonale, por edhe në Stacion Policor të 

Podujevës, ku ka ndryshime por stafi do të jetë i njëjtë. Stacioni Policor deri tash ka qenë 

kategoria A ndërsa me strukturë të re organizative është A1 edhe pse nuk janë ndryshime të 

mëdha. Në kategorinë e njëjtë me ne është e Fushë Kosova. Kjo ishte në pika të shkurtra sa i 

përket raportit. Probleme nuk ka aq të mëdha, angazhime kemi bukur shumë, me theks në pikën 

doganore në Merdare ku ka pritje të mëdha deri 4-5 orë nga bashkatdhetarët. 

z. Shpejtim Bulliqi, Kryetar i Komunës, theksoi, të marrim informacionet edhe nga 

përfaqësuesi i KFOR-it, e pastaj hapim debatin, sepse siç shihet përfaqësuesja e FSK-së nuk 

qenka prezent.  

Përfaqësuesi i KFOR-it,  theksoi, sa i përket strukturës së KFOR-it në Komunë të Podujevës 

nuk ka ndonjë ndryshim. Ekipi ndërlidhës këtu në Komunë punon në koordinim me institucionet 

publike dhe  bashkëpunim  me ekipet manovruese të KFOR-it sa i përket vijës kufitare. Tani për 

tani KFOR-i nuk ka parë ndonjë veprim i cili do të ndikonte në gjendjen e sigurisë në Komunë. 

Kah mesi i muajit shtator unë do të përfundoj detyrën këtu ku dhe do të bëhet dorëzim pranimi i 

detyrës. Unë në emër të ekipit tim ju   falënderoj për bashkëpunimin. 

z.Shpejtim Bulliqi, Kryetar i Komunës, theksoi, meqë përfaqësuesja  e FSK-së mungon 

atëherë e përmbyllim çështjen e raportimit dhe e hap diskutimin.  

z.Shemsi Jashari, theksoi, lidhur me raportin e Komandantit të Stacionit policor, jemi në dijeni 

se sezoni veror na sjell dyfishim si të njerëzve ashtu dhe të veturave sidomos në qytet, pa bërë 

përjashtim edhe në rrugët tjera, por tollovia e madhe është në qytet. Pyetja është Policia a ka pas 

plan të veçantë për menaxhimin e trafikut dhe tërë këtij fluksi që vijnë, e që ka qenë angazhim i 

përbashkët i Policisë dhe i institucioneve të cilat japin shërbime për qytetarë. 

z.Nijazi Jashari, theksoi, lidhur me diskutimin e parafolësit Komuna në masë të madhe ka 

ndihmuar dhe ka zbutur situatën në këtë aspekt, me leshuarjen në shfrytëzim të parkingut të 

Komunës për vetura të bashkatdhetarëve. Nënvizoi , ky nuk është viti i parë ku Policia përballet 

me situatën e krijuar nga fluksi i madh i bashkatdhetarëve. Policia gjithherë ka pasur plan 

operativ dhe ka për menaxhimin e trafikut.  Shtrohet pyetja se çfarë mund të  bëhet, ne e kemi jo 

vetëm qytetin por edhe magjistralen ku kemi një kontroll të dyfishtë. Se a mund të bëjmë më 

shumë, mundemi jo vetëm ne por edhe strukturat dhe institucionet tjera relevant. Nënvizoi, veç 

sa për ilustrim rasti i gjuajtjes  me armë, me pasoja të vrasjes dhe plagosjes që ndodhi në  një 

lokal në Prishtinë, personi në fjalë 15 herë është ndaluar nga Policia për shkak të armë mbajtjes 

pa leje dhe sikur të merrte dënimin e merituar për këtë nuk do të ndodhte ajo. Jemi duke bërë 

plan të veçantë edhe ashtu kemi njësinë e biciklistëve, por z. Jashari ti je në dijeni sepse ke 

punuar edhe vet në polici dhe në çfarë do rasti qoftë si dhunë në familje apo tjetër ne jemi të 

detyruar të intervenojmë. E kanë bërë një ndryshim në orar në Polici, dhe dje na  kanë dhënë një 

shkresë për të bërë një vlerësim të disa pyetësorëve e kjo nuk është duke na pëlqyer dhe nuk 

është duke funksionuar. Ne kemi operuar  në 4 ndërrime dhe tani e kanë bërë për të operuar në 3 

ndërrime sigurisht e kanë marrë përbazë rritjen e numrit të zyrtarëve policor dhe për këtë do ta 

bëjmë një vlerësim por orari nuk është i favorshëm për zyrtarët policor, sepse është i lodhshëm, 5 

net rresht të punohet në ndërrimin e natës, kjo është e tepërt. 

z. Shemsi Jashari, theksoi, jemi shumë të vetëdijshëm se në raportet e paraqitura para këtij 

këshilli keni theksuar se jeni me numër jo të mjaftueshëm të zyrtarëve policor, duke shtuar edhe 

shfrytëzimin e pushimeve, mosha e policëve, pastaj policët e rinjë që duhet përgatitur me 

trajnime shtesë e të gjitha këto. Kur flas për një plan nuk mendova vetëm për Policinë edhe pse 

është më e organizuara në kuptimin operativ, por edhe për institucionet lokale, Drejtoritë 

relevante. Pra nëse flasim për ndërgjegjësim, vetëdijesim të trafikut mendoj se Drejtoria e 

Planifikimit Urban dhe Mbrojtjes së Mjedisit duhet ta ketë një plan për orientim të qarkullimit të 

veturave, për parkimin e tyre. Është mirë që komuna ka lëshuar parkingun për vetura të 

bashkatdhetarëve por sigurisht  se nuk është i mjaftueshëm, dmth duhet menduar për alternativa 

shtesë. Në aspektin teknik të organizimit dhe pritjes mendoj se kemi shumë shembuj në rajon dhe 

mendoj është mirë të mësojmë prej tyre edhe pse nuk janë turistë për ne, janë familjarët tanë. Në 

aspektin e ngarkesës së trafikut dhe qarkullimit dhe shërbimet që ata i kërkojnë, mendoj se 

bashkë me bizneset, institucionet lokale, Policinë dhe subjektet tjera relevante duhet menduar se 

si mund të bëjmë që të organizojmë pritje që të kalohet më mirë e më lehtë kjo periudhë, që të 

zvogëlohet vonesa më pak në shërbime dhe për të ndikuar në zvogëlimin e rasteve të 

aksidenteve. Pra kjo periudhë kohore kërkon një angazhim shtesë dhe një qasje proaktive, kështu 

që kisha rekomanduar që për vitin tjetër me menduar qysh tash  se çfarë mund të bëjmë, në 

mënyrë që edhe neve të na lehtësohet jeta këta dy muaj, për të pasur mundësi qarkullimi lirshëm 

apo për kryerje të shërbimeve tjera më lehtë.  

z.Shpejtim Bulliqi, Kryetar i Komunës, theksoi, se nuk mund të bëhen masa për riorganizim të 

trafikut për periudhën kohore korrik–gusht. Trafiku edhe ashtu ka telashe në Komunën e 

Podujevës.  Ne nuk mund të bëjmë zgjerimin e rrugëve, janë këto që janë. Kemi filluar  një 

proces shpronësimi për vazhdimin e rrugës kah xhamia për të rritur kapacitetin, por nuk mund të 

bëjmë riorientime. E dyta, parkingjet nuk mund ti shtojmë përveç këtyre që i kemi. E tëra çka 

kemi mundur të bëjmë ka qenë që kemi lëshuar një pjesë tonën të hapësirës publike. Ne e kemi 

edhe një parking tjetër publik të cilin e kemi ruajtur për qytetarët tanë. Sa i përket shërbimeve 

është vlerësim i të gjithëve se të gjitha shërbimet kryhen me kohë dhe atë shumë shpejtë. Nëse i 

shihni sportelet e Komunës i vëreni se janë të gjitha aktive, shërbimet kryhen me kohë dhe nuk 

ka pritje nga qytetarët. Gjithashtu në E-Kioskat në të cilat kryhen shërbime në terren të gjitha 

gjatë kësaj periudhe janë funksionale. Ajo që kemi pas problem dhe është evidente është numri i 

madh i automjeteve dhe mungesa e resurseve humane te Policia të cilën e potencoi edhe 

Komandanti i Policisë. Ka nevojë për numër më të madh të policëve dhe për patrullime më të 

shumta, por kjo është brenda kapaciteteve që ka Policia. Jo vetëm Komandanti por edhe unë kam 

bërë përpjekje për rritjen e numrit të policëve, sepse normalisht edhe qytetarët kanë dëshirë dhe 

nevojë për të parë më shumë uniforma në qytet. Kemi çështjen e parkimit vend e pa vend të 

veturave në qytet ku qytetarët e shfrytëzojnë mungesën e patrullave policore dhe e shfrytëzojnë 

këtë mundësi. Edhe te pjesa ku shfrytëzohej nga taksistët ilegal ka një përmirësim të gjendjes 

sepse i kemi ndërmarrë disa masa. Trafiku është normal edhe pse ka  rritje të numrit të 

automjeteve në këtë periudhë kohore. E tëra  çka unë nuk jam i kënaqur e besoj as ju është 

parkimi i automjeteve nëpër trotuare dhe hapësira tjera publike dhe pengimi i lëvizjes së lirë të 

qytetarëve çështje për të cilën kemi diskutuar  shumë herë me Komandantin e Policisë, por ky 

është numri aktual i zyrtarëve policor  dhe rritja e numrit nuk po varet nga ne. Thjesht besoj se ju 

edhe qytetarët por edhe ne si institucione lokale duhet të jemi shumë të kënaqur që po 

përmbyllim një sezone me një numër enorm të bashkatdhetarëve tanë pa asnjë ekses gjë që është 

sukses shumë i madh. I tërë ky sukses i atribuohet edhe këtij numri të vogël të zyrtarëve policor, 

por edhe i të gjithë juve si dhe i qytetarëve të cilët kanë qenë në nivel. E them këtë duke pas 

parasysh problemet që kanë ndodhë në shumë komuna gjatë kësaj periudhe kohore.  Neve na 

janë rritur problemet për shkak të mbeturinave, me kërkesa për të pasur më shumë ujë dhe të 

gjitha këto kemi bërë përpjekje me këto kapacitete që kemi ti menaxhojmë. Kemi Njësinë 

Pastrimi që relativisht kemi telashe. Është periudhë e verës që duke marrë përbazë pushimet në 

masë rritë problemin e mungesës së kapaciteteve njerëzore. Jemi duke shkuar drejtë përmbylljes 

së kësaj periudhe dy mujore të qëndrimit të bashkatdhetarëve tanë, deri tash së paku pa ndonjë 

ekses të madh. Po besoj që përkundër vërejtjeve që i kemi deri tash jemi mirë. E theksoj, 

publikisht falënderoj për bashkëpunimin e mirë që kam pas me policinë por edhe bashkëpunimin 

e mirë me qytetarë. Ju keni parë për një mori aktivitetesh të ndryshme që janë zhvilluar gjatë 

këtyre 2-3 javëve dhe sigurisht se ka pas një angazhim bukur të madh dhe ka rrjedh gjithçka qysh 

është me se miri. Se a është krejt perfekt, normal që nuk është, por se a kemi pas telashe që vlen 

të potencohen, sigurisht që ka pas por janë të vogla dhe të menaxhueshme . Dëshirë e jona është 

të krijojmë më shumë hapësirë, për të përgatitur plan operativ ekstra për këtë punë, por kur nuk 

ke solucione për të zgjedhur, atëherë duhet të veprojmë në kuadër të këtyre kapacitete që kemi. 

Për të zgjedhur një problem  krijojmë problemin  tjetër, kështu që analizat që janë bërë janë këto. 

Besoj që relativisht mirë ka shkuar situata gjatë kësaj periudhe kohore. 

z. Shemsi Jashari, theksoi, parkingjet e shkollave  janë mbyllur gjatë verës, gjatë pushimit 

vjetor. Nuk mendoj se janë më ndryshe se sa objekti i Komunës që ka një parking me një 

kapacitet të limituar. Pra kërkesa është për të krijuar mundësinë e parkimit të automjeteve në 

oborr të shkollave për këtë periudhë kohore me qëllim të reduktimit të numrit të tyre. Oborret e 

shkollave kanë mundësi për tu adaptuar për parking dhe të hyrat që sigurohen nga to do të mund 

të shfrytëzoheshin për renovim çfarëdo qoftë brenda hapësirës shkollore,  si gjelbërim etj. E dyta 

te çështja e parkingut në trotuare, duke parë problemet dhe vështirësitë që po shkaktojnë në 

qarkullimin lirshëm është mirë të vendoset për ngritje të trotuareve për të penguar parkingun e 

veturave, ose të vendosen shtylla mbrojtëse. Unë pata rast të vizitojë Londrën dhe aty kam parë 

shtylla mbrojtëse në trotuare, po flasim për një qytet metropol. Kërkesa është të ngritën trotuaret 

me anësorë ose të aplikohet ndonjë metodë tjetër  për të qenë pak më kreativ duke u lënë 

hapësira për furnizim të lokale afariste.  

z.Shpejtim Bulliqi, Kryetar i Komunës, falënderojmë parafolësin për sugjerimet e bëra, por 

mendoj se lëshuarja e oborreve të shkollave për parking për bashkatdhetarët nuk mendoj se do  të 

zgjidhnin situatën sepse pjesa dërmuese e qytetarëve nuk i parkojnë veturat në oborre të 

shkollave që janë më larg qytetit për arsye se dëshirojnë me vetura të vijnë në qytet. E sa i përket 

ngritjes së trotuareve keni të drejtë se ajo edhe mund të bëhet, megjithatë duhet pas parasysh se 

çdo ngritje e trotuarit shkakton një varg problemesh tjera, nëse ne do ta ngitnim trotuarin në 

rrugën në drejtim të QKMF-së i kemi komplet lokalet afariste që zhvillojnë aktivitete, përveç 

asaj  pengesat që i kemi pas me beton i keni parë në çfarë gjendje janë dhe kam marr iniciativë 

për t’i larguar të gjitha sepse është diçka  e vrazhdë. Mendoj se këtë vit do të ketë ngritje të 

trotuareve aty ku krijohet mundësia dhe ku nuk do të pengohet afarizmi, ndërsa aty ku pengohet 

afarizmi duhet gjetur formë apo mënyrë tjetër për të mos penguar automjetet. Por në këtë aspekt 

rol shumë të madh luan Policia. Angazhimi i dy njësive policore në qytet me biçikleta do të 

mund të kryenin punë si duhet, unë vetëm e theksova sepse nuk është në domenin tim kjo punë. 

Shoh që ka angazhime në qytet por është numri i vogël i njësive, përderisa kërkesat janë në të  

shumta sepse jemi territor i gjerë, me sipërfaqe të madhe dhe numër të madh të vendbanimeve, 

kështu që nuk ka mundësi t’iu përkushtohen sa duhet qytetit. Inspeksioni nuk mund të marr masa 

për parking të palejuar, mund të dënohen taksistët nëse nuk janë parkuar në vendin e caktuar. 

Lidhur me këtë ne brenda ditës në vazhdimësi komunikojmë me Stacionin Policor, me 

Komandantin, qoftë edhe me zyrtarë tjerë atje, për të kërkuar shërbime prej tyre prej kërkesave të 

ndryshme, por megjithatë mungesa e zyrtarëve reflekton se ka çalime në këtë aspekt. Besoj që 

herën tjetër patjetër do të jemi të detyruar domosdoshmërisht për të shfrytëzuar parkingjet e 

objekteve shkollore aty ku është e mundur në këtë periudhë kohore dhe pjesa tjetër e cila deri 

tash është shfrytëzuar si parking, aty do të bëhet gjelbërim dhe sigurisht duhet të bëjmë një 

solucion tjetër për parking si zgjidhje. Besoj shumë që edhe pjesa e rrugës që kemi hy në 

shpronësim për hapjen e trasesë së re dhe me negociatat që jemi ka i zhvillojmë edhe me 

hekurudhat e Kosovës në mënyrë që edhe pjesën e trasesë së hekurudhës për ta kthyer në rrugë 

ndoshta  në një masë do të ndikoj në zhbllokojë komunikacionin brenda qytetit. Pra jemi duke 

shqyrtuar me mundësitë që kemi për të bërë zgjidhje. 

z. Shemsi Jashari, theksoi, Komuna ka buxhet andaj të kontraktohet një kompani për të bërë 

zgjidhje të trafikut në qytet. Unë e di  se për të bërë zgjidhje komuna nuk ka  kapacitetet. Pra 

kërkesa është se a ekziston mundësia për kontraktimin e një kompanie që është më e mira e 

mundshme pa marrë parasysh koston me qëllim të rregullimit çështjen e trafikut. Po flasim për 

një qytet që është i pazhvilluar në kuptimin urban. Miratimi i Hartës Zonale hap rrugën e 

ndërtimeve  të mëdha  që krijon mundësinë për ngufatje të qytetit të Podujevës.  Duke u bazuar 

në këto rrugë të vogla që kemi  kanë për të dëmtuar qytetin në periudhë afatgjate e kjo normal si 

shërben askujt as ju në aspektin politik por as neve si qytetarë që jemi. Për t’i ndërruar pamjen 

dhe kahjen e zhvillimit të qytetit  për 50 vitet e ardhme duhet të marren edhe vendime dhe 

veprime pak më radikale me qëllimin  për të hapur rrugë për zhvillim të qytetit. Me këtë zhvillim 

të vogël që kemi në kuptimin urban, duke theksua se nuk kemi mundësi për të bërë më shumë 

parkingje,  po më duket se është pak herët për tu dorëzua, thjesht nuk është zgjidhje. Pra 

propozimi im është kontraktoni kompaninë  e inxhinierëve që ka njohuri të merret me këtë punë 

me qëllim që të bëhet një zgjidhje afatgjate, sepse qyteti i Podujevës ka hapësirë. Çështja e 

shfrytëzimit të parkingjeve të shkollave është çështje përkohshme.  Nuk po bëhen vërejtjet në ju 

si qeverisje sepse kështu e keni hasur, por një punë e mirë apo vepër do ti shërbente secilit nëse 

do të ishte bërë një zgjidhje afatgjate.                                                                                                                                                                               

z.Shpejtim Bulliqi, Kryetar i Komunës, theksoi, pajtohem me sugjerimet e parafolësit. Nuk do 

të thot se nuk jemi të gatshëm të përballemi me këto gjëra sepse jemi duke punuar, por nuk mund 

të ecim shpejt në këtë aspekt, sepse çdo njëra prej punëve ka afate dhe procedura kështu që 

kërkohet kohë. Ne kemi filluar procesin e shpronësimit por janë një varg procedurash që duhet 

kaluar. Dua të theksoj se është një plan mobiliteti dhe konformë atij plani jemi duke i bërë disa 

veprime dhe besoj se do të jetë më mirë se sa që e kemi hasur kështu. Pra ka elemente pozitive 

por jo të mjaftueshme sa janë kërkesat. 

z. Nuhi Selimi, theksoi, që flasim për çështje të sigurisë publike është diçka tjetër nga çështjet që 

i takojnë shërbimeve publike, si fjala vjen çështja e parkingjeve është kompetencë dhe 

përgjegjësi  e Drejtorisë së Shërbimeve Publike Mbrojtjes dhe Shpëtimit.  

z.Shpejtim Bulliqi, Kryetar i Komunës, theksoi, kemi respekt për shoqërinë civile, kështu që 

presim edhe propozime konkrete nga ta dhe propozimet për parkingje janë të mirëpritura. 

z. Shemsi Jashari, theksoi se termi siguri publike është më i gjerë se sa që theksoi z. Nuhi 

Selimi. Në sigurinë publike bën pjesë gjithçka, qoftë kur është puna e një trotuari, një parkingu, 

qentë endacak, fëmija kur shkon në shkollë, një qytetar me nevoja të veçanta kur nuk është në 

gjendje të kryej shërbime etje, të gjitha këto janë sigurime publike. 

z.Shpejtim Bulliqi, Kryetar i Komunës, theksoi, po besoj përfunduam me këtë pikë, në  qoftë 

se dikush tjetër nuk ka diçka për të shtuar kalojmë në pikën e radhës.  

 

3. Masat parandaluese dhe sensibilizimi i qytetarëve për pasojat nga zjarri gjatë periudhës 

së korrje-shirjeve dhe djegieve të pyjeve, dhe vërshimeve (koordinimi i aktiviteteve në mes 

DBPZHR, DSHPMSH, SZSH, Policisë, Agjencionin Pyjor, Agjencionin e Menaxhimit 

Emergjent 

 

z.Shpejtim Bulliqi, Kryetar i Komunës, theksoi, ajo që është evidente deri këtu së paku nga 

informatat që i kemi marrë ka disa zjarr vënie të vogla por që nuk kanë shkaktuar ndonjë 

problem serioz. Për më në detaje do të ju njoftojnë Drejtori i Drejtorisë së Planifikimit dhe 

Zhvillimit Ekonomik, njëherit i autorizuar për ushtrimin e funksionit të Drejtorit të Drejtorisë së 

Bujqësisë Pylltarisë dhe Zhvillimit Rural-DBPZHR  dhe z. Kujtim Zhitia i autorizuar për të 

paraqitur informatën, pasi që Drejtori i Drejtorisë së Shërbimeve Publike Mbrojtjes dhe 

Shpëtimit-DSHPMSH gjendet në pushim vjetor.  Fillimisht fjalën e ka z. Vigan Salihu. 

z. Vigan Salihu, Theksoi, DBPZHR ka përcjellë procesin e korrje shirjeve në territorin e 

Komunës. Nënvizoi, kemi monitorue situatën në terren në koordinim me koordinatorin  e caktuar 

për emergjenca dhe kemi ndërmarrë veprime sipas nevojës. Në këtë vit në raport me vitin 

paraprak qëndrojmë shumë mirë, me një numër të vogël të rasteve që kemi pas për intervenim. 

z. Kujtim Zhitia, theksoi,  Njësiti Zjarrfikës ka qëndruar ne gjendje gatishmërie gjatë kohës se 

korrje shirjeve  dhe së bashku me zyrtaret e Drejtorisë së Bujqësisë Pylltarisë dhe Zhvillimit 

Rural kemi përcjell korrje shirjet. 

Ne shërbimin  zjarrfikës kemi 14 zjarrfikës, një shef, dhe një zyrtar te preventives për zjarr. 

Kemi 5 automjete te cilat bartin ujë për  fikjen e zjarrit, një  kamion teknik i cili përdoret për 

ndeshjet në komunikacion, pastaj 5 pesë  motorë kompresorë te cilët vendosen në krahë për 

fikjen e zjarrit në hapësira fushore dhe malore . 

Gjate muajit Gusht i kemi pas 28 intervenime dhe atë; zjarr fushor, hamullore 14 raste; zjarr në 

mbeturina  05; ushqim bagëtish 02; zjarr- veturë e djegur  01; zjarr - garazh për veturë  01; 

zjarr në orë elektrike 01; zjarr në një objekt afarist një pjesë 01; Intervenime teknike 03. 

z.Shpejtim Bulliqi, Kryetar i Komunës, theksoi, e hap diskutimin për këtë pikë të rendit të 

ditës. 

z.Shemsi Jashari, lidhur me këtë pikë të rendit të ditës a ka mundësi për të na treguar se cilat 

masa parandaluese janë ndërmarr dhe çka është bërë për parandalimin e shfaqjes së zjarreve. A 

është ndërmarrë ndonjë veprim paraprak apo thjesht është një evidentim i asaj që ka ndodhur. Pra 

a ka ndonjë fushatë informuese apo cilat aktivitete janë mbajtur qofshin ato të koordinuara apo të 

pa koordinuara. 

z. Kujtim Zhitia, theksoi, Ekipi i zjarrfikësve dhe shpëtimit  në vazhdimësi është në gjendje 

gatishmërie  për të intervenuar aty ku paraqitet nevoja. 

Shemsi Jashari, theksoi, se si fokus do të kishin me qenë aktivitetet në çështjen e parandalimit 

të zjarreve, vërshimeve, lirimin e hapësirave të caktuara, uzurpimeve të hapësirave të caktuara. 

Nënvizoi procesi i themelimit të  këshillave të fshatrave ka filluar dhe besoj se do të vazhdojë. 

Duhet potencuar se shkaktar të  mundshëm të zjarreve mund të jenë edhe prerësit ilegal të pyjeve 

të cilët fillimisht kanë për qëllim për të djegur një hapësirë të pyjeve. Është dashur të jetë një 

plan i informimit publik ku do të jenë krejt aktorët, për të shikuar edhe aspektin rregullativ.  Ka 

edhe të tillë që janë përfitues së subvencioneve të Komunës, ndërsa në të njëjtën kohë janë duke 

kryer veprime ku po shkaktohen dëme. Pra nuk është në rregull që të jetë një subvencionues prej 

Komune t’ia vë flakën ndonjë hapësire dhe të shkaktojë dëme tjera. Duhet të ndërmerret ndonjë 

masë edukuese për ta që nëse ndodhë ndonjë veprim i tillë nuk mund të jetë edhe në të njëjtën 

kohë përfitues i subvencionit. Çështje tjetër është prioriteti i projekteve në pikat kritike, për të 

investuar, në mënyrë që mos të paraqiten prapë, e pastaj duhet marrë me pasoja, sikurse është 

fjala për vërshimet, ku dëmet sillen në shumën rreth 2 mil. euro.  Pra këtu mungon informimi 

publik edhe te pasojat e zjarreve të shkaktuara, e që institucionet në këtë rast është dashur të 

bashkëveprojnë dhe për të kryer më shumë punë në këtë drejtim. Sa i përket zjarreve për fat këtë 

vit nuk patëm shumë raste, mirëpo është më mirë të ndërmerren masa parandaluese.  

z.Shpejtim Bulliqi, Kryetar i Komunës, theksoi, besoj që ne si institucione lokale vazhdimisht 

jemi duke punuar në parandalimin e vërshimeve, në veçanti është duke u bërë një punë shumë e 

madhe nga Drejtoria e Shërbimeve Publike Mbrojtjes dhe Shpëtimit në hapjen e rrjedhave ujore  

dhe rregullimin e shtretërve të lumenjve me qëllimin e vetëm që të parandalohen vërshimet të 

cilat kanë ndodhur. Tashmë një pjesë e gjatë e lumit Llap dhe lumit Dumnica janë hapë. Është 

duke vazhduar rregullimi i shtratit të lumit Llap. Është punuar në fshatin Bradash në hapjen e një 

rrjedhje ujore e cila dy herë ka paraqitur probleme për banorët e disa lagjeve. Me një fjalë janë 

duke u kryer një varg punësh me qëllim të parandalimit të këtyre vërshimeve. Sigurisht 

nganjëherë edhe kapacitet buxhetore nuk janë të mjaftueshme në këtë aspekt. Sa i përket masave 

të parandalimit nga zjarri ajo që është evidente ne kemi njësinë e zjarrfikësve dhe besoj se në çdo 

kërkesë dhe nevojë të paraqitur janë në gatishmëri tu përgjigjen dhe të përballen me të gjitha ato 

sfida. Gjithmonë ka vend për më mirë por nuk jemi në gjendje të keqe. 

z. Avni Fetahu, theksoi, mendoj te masat senzibilizuese, po filloj nga shkollat, në takimet me 

Eko klubet  dhe punimet që i kam pas me ata nxënës dhe prezantimet  e prindërve të tyre në ato 

klube ka ndikuar në vetëdijesimin për masat senzibilizuese kundër zjarreve. dhe ky vetëdijesim 

edhe atëherë kur kam qenë drejtor i Drejtorisë së Bujqësisë Pylltarisë dhe Zhvillimit Rural, ku ka 

pas pasur vërtetë shumë zjarre, kjo ka ndikuar jashtëzakonisht mirë. Një diskutim e kemi pasur 

edhe në përbërjen e KKSB-së si dhe me komunitetin fetar që edhe këta kanë fole për këtë temë 

për ngritje të vetëdijes  dhe djegia e këtyre hamulloreve është vlerësuar se vetëm dëme i 

shkakton tokës. Pra ka pas masa vetëdijesuese prej të gjithë akterëve  në Komunën tonë. 

Përfaqësuesi i Bashkësisë Islame, - theksoi, më datë 28 korrik në të gjitha xhamitë janë 

paraqitur dy pika, dhe atë;Festo pa armë që ka ardhur si kërkesë e Policisë së Kosovës dhe pika 

tjetër për vetëdijesimin dhe parandalimin e djegies së hamulloreve dhe fushave dhe kjo nuk është 

hera e parë që ne si Bashkësi Islame i referohemi këtyre temave dhe kjo me qëllim të 

vetëdijesimit të qytetarëve.  

z.Shpejtim Bulliqi, Kryetar i Komunës, theksoi a ka dikush tjetër të marrë fjalën lidhur me 

këtë temë, nëse e jo kalojmë në pikën e radhës. 

 

4. Informatë dhe diskutim për projektet ( të infrastrukturës dhe të shërbimeve) që  

    ndikojnë në sigurinë e qytetarëve, që mund t’i propozohen drejtorive për miratim  

   në Kuvendin komunal, gjatë periudhës së miratimit të buxhetit të komunës 

 

z.Shpejtim Bulliqi, Kryetar i Komunës, theksoi, faktikisht ne kemi bërë një draftim/ kornizë 

buxhetore  dhe kemi vu disa pika më kryesore në kuptimin e projekteve kapitale që planifikohen 

të realizohen. Drejtori i Drejtorisë së Buxhetit dhe Financave, që e kemi prezentë mund të ju 

informojë më në  detajisht rreth këtyre projekteve  dhe sigurisht presim edhe nga ana e juaj nëse 

keni eventualisht ndonjë sugjerim sepse ky projektbuxhet ka me u procedua edhe në diskutim 

publik ku do të ketë mundësi të involvohet edhe shoqëria civile por edhe subjekte tjera për të 

dhënë kontributin e tyre për ta realizuar si projektbuxhet final për vitin 2024. 

z. Fatlum Osmani, theksoi, ne si Komunë- Drejtoria e Buxhetit dhe Financave jemi në fazën e 

planifikimit të projektbuxhetit  për  vitin 2024. Komuna veç se e ka të miratuar Kornizën 

Afatmesme Buxhetore ku janë të orientuar dhe planifikuar projektet të cilat parashihen në vitin 

2024  dhe projeksionet buxhetore  2025-2026. Nga java e ardhshme do të fillojnë diskutimet për  

projektbuxhetin e vitit 2024 i cili pritet të miratohet në muajin shtator. Ne i inkorporojmë 

kërkesat dhe propozimet nga diskutimet publike por edhe nga strukturat tjera qoftë edhe të 

KKSB-së, projekte të cilat mund të ndikojnë dhe prekun në sigurinë e qytetarëve në mënyrë që ti 

inkuadrojmë në projektbuxhetin e viti 2024. Në bazë të limiteve buxhetore që i kemi mbulojmë 

kërkesat dhe nevojat e paraqitura. Gjatë javës do të arrijë edhe Qarkorja e 2 buxhetore e cila do 

të përcaktojë strikt limitet buxhetore. Ne mirë presimin propozimet e juaja.  

z.Shpejtim Bulliqi, Kryetar i Komunës, theksoi, e hap diskutimin lidhur me këtë pikë. 

z.Nuhi Selimi, theksoi, unë i përcjell shqetësimet e banorëve të fshatit Orllan. Kemi problem te 

ura në Orllan ka shumë nevojë për ndërtimin e një trotuari, andaj kërkoj përkrahjen e juaj, sepse 

fëmijët gjatë shkuarjes dhe kthimit nga shkolla po i ekspozohen shumë rrezikut. Pra kjo është 

kërkesë e kamotshme. Një kërkesë tjetër kam për vendosje të pengesave në rrugë sepse ka shumë 

vozitës të pa përgjegjshëm sa i përket vozitjes. Çështje tjetër është rruga për në fshatin Ballaban, 

çdo ditë është duke rrëshqitur ajo pjesë , andaj duhet intervenuar.  Çështje e fundit është hedhja e 

mbeturinave përgjatë Liqenit. Çdo vit 2 punëtorë janë marrë me punën e pastrimit e që tani nuk 

janë. Pushuesit e pandërgjegjshëm po i hedhin mbeturinat vazhdimisht. Nëse nuk ka mundësi që 

të merren parasyshë në këtë projekt buxhet, së paku të përfshihet vetëm  rregullimi i trotuarit te 

ura sikurse e theksova.  

z.Shpejtim Bulliqi, Kryetar i Komunës, theksoi, sigurisht që katër kërkesat e paraqitura nga 

parafolësi  janë të nevojshme, por problemi sikurse e dini është çështja e urës dhe e rrugës është 

në kuadër të kompetencave të nivelit qendror, nuk e jona, por duhet shqyrtuar mundësia dhe të 

bëhet zgjidhja. Ne trotuarin mund ta bëjmë deri te ura, mirëpo  te ura është problem zgjerimi i 

saj. Për çështjen e trotuarit duhet të shikojmë me Drejtorinë e Shërbimeve Publike  për ta futur si 

projekt nëse nuk është i planifikuar këtë vit. Çështja e vendosjes së pengesave në rrugë, mendoj 

se duhet menduar për reduktimin e tyre dhe për te vendosur vetëm ku patjetër vlerësohet se duhet 

te jetë. Për te shkolla çdo veprim që ndërmerret duhet të bëhet në koordinim me Ministrinë e 

Infrastrukturës pasi që është rrugë rajonale. Nëse do të vepronim ne duhet paraprakisht të marrim 

pëlqim nga ana e tyre. Rruga te fshati Ballaban është shqetësuese, aty është bërë një investim, 

është punuar edhe këtë vit në sanimin e asaj rruge, mirëpo pavarësisht punëve që po bëhen prapë 

po paraqiten probleme sepse fizibiliteti i saj nuk është bërë me kohë, megjithatë po mundohemi 

ta mbajmë nën kontrollë me intervenime të kohëpaskohshme, por edhe ato intervenime po kanë 

kosto sepse mirëmbajtja e saj është më e vështirë sidomos pas çdo reshje atmosferike. Sa i përket 

mbeturinave, është shumë e vërtetë se gjendja është e keqe , e kjo dukuri është edhe në qytet. 

Është Ndërmarrja “ Pastrimi” Njësia në Podujevë, por kemi telashe me të sa i përket menaxhimit. 

Ajo nuk ka kapacitete të mjaftueshme dhe nuk jam i kënaqur me punën e saj, sepse në një farë 

forme edhe jemi duke e paguar, por shërbimin nuk janë duke e kryer si duhet. Të gjitha komunat 

të cilat menaxhohen nga kjo Ndërmarrje kanë telashe. Ne jemi në proces të formimit të 

ndermarrjes së re komunale të cilën do ta menaxhojmë ne drejtpërsëdrejti, andaj edhe pritet që 

një pjesë e kompetencave sa i përket kryerjes së shërbimeve duhet t’i barten kësaj ndërmarrjeje 

nga ajo “Pastrimi”. Si pasojë e moskryerjes së shërbimeve problemet po barten te ne si 

institucione lokale, e këto i kemi si te furnizimi me ujë të pijshëm, ashtu edhe te mbeturinat. Ne 

si Komunë  bëjmë pagesa për kryerjen e shërbimeve edhe në fshatrat Orllan e Batllavë, por  

s’jemi duke marr shërbime. Jeni shumë të bindur se kemi pas shumë telashe dhe kemi telashe 

edhe sot në mëngjes sepse nuk i kryejnë punët e veta. Shpesh na duhet të shkojmë me ndërmarrje 

tjera kontraktuese për t’i kryer punët që realisht janë punë dhe shërbime që duhet t’i kryejnë këto 

ndërmarrje. Ne kemi shumë telashe me to. Ne tash kemi nënshkruar një memorandum 

mirëkuptimi për të marrë 14 punëtorë me një kontratë sezonale, sepse sikurse e dini neve na 

është cenuar e drejta për të pranuar punëtor me kontratë mbi vepër, mirëpo siç duket nuk ka 

persona të interesuar për t’u angazhuar në këtë marrëdhënie pune, edhe pse kemi ofruar një pagë 

mujore 450 €. Sot kam kontaktua edhe Zyrën e punësimit në Podujevë për shikuar mundësinë që 

të bëhet pranimi i punëtorëve prej komunitetit ashkali, por s’ka të interesuar, ndërsa në anën 

tjetër fare nuk ta lëshojnë derën duke kërkuar punë, pra kërkojnë, ndërsa në anën tjetër nuk janë 

të interesuar për punë. Shoqëria civile është duke marrë disa projekte për në atë pjesë por nuk po 

shohim ndonjë rezultat  prej atyre projekteve. Patëm një iniciativë me Drejtorinë e Burgut të 

Sigurisë së Lartë për angazhimin e të burgosurve  për këtë çështje të pastrimit, por edhe pse në 

fillim shprehën interesim, ata u tërhiqen. Ne nuk mundemi të hartojmë memorandumin e 

fushëveprimit të punëve, por këtë mund ta bëjnë vetëm Drejtoria e burgut në kuadër të 

përgjegjësive që u lejohet edhe pse ne u kemi hartuar draftin e memorandumit dhe u kemi 

dërguar në mënyrë që ata ti paraqesin kushtet dhe pikëpamjet e veta, por nuk pranuan edhe pse 

në fillim shprehën gatishmërinë. 

z. Qefser Behrami, theksoi, si kërkesë e imja është që mundësisht  të investohet në një fushë të 

sportit në  fshatin Kërpimeh, e cila daton që nga vitet 70-ta, e cila tani nuk është funksionale për 

shkaqe teknike. Përpara në atë fushë  u zhvillua një aktivitet shumë i theksuar, ndërsa tani rinia 

nuk po ka mundësi ku të zhvillojnë një aktivitet. Mendoj, si nevojshme që të investohet në atë 

fushë është thurja e saj. Çështje tjetër është  një banor i fshatit Bellasicë, i cili aktualisht jeton në 

fshatin Zakutë ka bërë një kërkesë verbale për rregullimin e rrugës Murgull- Bellasicë, pasi që ka  

hapur një biznes të bletëve dhe ka bagëti atje, por për shkak të rrugës nuk është duke arritur të 

zhvillojë aktivitetin sa duhet.  

Një punë e mirë është bërë  në sanimin e rrugës, rregullimin e një grope të thellë te ura, pasi që 

ishte me një rrezik shumë të madh. Si kërkesë të fundit kam që të investohet në riparimin e 

shkollës së vjetër në fshatin Kërpimeh, për të krijuar kushte, mundësisht për hapjen e një 

çerdheje, sepse ajo pjesë ka nevojë shumë për një çerdhe.  

z. Shpejtim Bulliqi, Kryetar i Komunës, theksoi, sa i përket fushës sportive, rrethoja nuk e 

ndalon zhvillimin e aktivitete nga ana e të rinjve. Shkolla sigurisht ka mjete kositëse të barit dhe 

punëtor teknik të cilët është dashur të angazhohen për kositjen e barit, ku do të rregullohej fusha 

dhe mund të zhvillohen aktivitetet. Nëse duhet të intervenohet diçka në fushë e që nuk mendoj se 

ka nevojë pasi që është funksionale, mirëmbajtja duhet të bëhet nga ana e juaj. Nëse ka nevojë 

diçka të investohet nga ana e Komunës ne e bëjmë, fjala vjen nëse janë dëmtuar shtyllat ato i 

ndërrojmë. Mirëpo këtu duhet aktivizuar edhe komuniteti, sepse është në dobi të tyre. Ju e keni 

edhe një fushë tjetër të ndërtuar që është në shfrytëzim. Pra e përsëris fushën duhet ta mirëmbani 

vet.   

E dyta, rruga Murgull-Bellasicë, është investuar vitin e kaluar në këtë rrugë. Nëse e ka dëmtuar 

dimri që nuk kam informacione, por kjo ka qenë projekt i Ministrisë së Infrastrukturës ku janë 

investuar 60,000 € në atë rrugë. Pra nëse është dëmtuar dimrit atëherë duhet parë gjendjen dhe 

duhet sanuar ku ka nevojë. Edhe shkollën e vjetër domosdoshmërisht duhet futur në funksion, 

pra objektin duhet riparuar. Tashmë e kemi një projekt që duhet të hapet për riparim të objekteve 

shkollore, kështu që shkollën mund ta shfrytëzojmë qoftë për çerdhe, çoftë edhe për interes të 

komunitetit lokal atje, sepse është objekt i mirë dhe nuk duhet lejuar të shkatërrohet. Mos prisni 

që këto të kalojnë vetëm në KKSB por ndiqni procedurat me drejtoritë përkatëse që i mbulojnë 

fushat e caktuara për të zgjidhur këto çështje. Por këto referime është mirë të bëhen në fillim të 

vitit kur bëhen planifikimet e zbatimit të projekteve, e jo në përfundim të vitit, kur edhe 

shpenzohen mjetet buxhetore, sepse mjetet buxhetore planifikohen me kohë. Ajo që për mua 

është interes i madh këtu është që ju duhet të më krijoni kushte për rregullimin e urës, sepse vitin 

e kaluar dështoi projekti për shkak të pengesave që i bëri komuniteti atje. Një ditë sa isha 

prezentë atje, një shofer me një kamion hasi në shumë vështirësi për të arritur me hy në atë urë. 

Duhet fol me komunitetin atje për të mos vendos pengesa asaj ure, sepse bizneset që zhvillojnë 

veprimtaritë për shkak të asaj ure kanë telashe.  Me këtë punë është mirë të merreni ju edhe si 

Drejtor i shkollës, prej pozitës së drejtorit, me u fole banorëve që mos të qesin pengesa. Unë për 

shkak të pengesave u detyrova që projektin ta bartë diku tjetër. Për ndryshe mos të detyrohemi që 

t’i hyjmë procedurave. 

z. Qefser Behrami,  theksoi sa i përket projektit të urës, është problem të bisedohet me personin 

qe paraqet pengesë sepse nuk donë të kuptojë dhe ka qëllime të caktuara për të penguar në  

realizmin e disa projekteve. Sa i përket rrugës Murgull-Bellasisë, po është shtruar, mirëpo është 

dëmtuar  prej të reshurave atmosferike, andaj do të ishte mirë të dilet dhe të konstatohet mbi 

gjendjen e saj. Për te fusha e sportit që e potencova më herët aty është e nevojshme një makinë 

kositëse më e madhe, sepse me këto të voglat që i kemi nuk mund të kryhet puna.   

z. Shpejtim Bulliqi, Kryetar i Komunës, theksoi, do të angazhojmë një kompani që të 

intervenojë në fillim për kositjen e barit,  pastaj ajo duhet të mirëmbahet nga ana e juaj. 

z. Xhafer Ademi, theksoi ne si komunitet kemi një shqetësim në lagjen “Ali Ajeti” për ujin e 

pijes. Gypi furnizues është nga materiali azbest dhe është kalbur, kështu që uji nga ai gyp është i 

papërdorshëm. Mendojmë se jemi në rrezik dhe nëse nuk bëhet përtëritja e gypit furnizues të ujit 

ka rrezik për ndonjë helmim në masë aty me pasoja shumë të mëdha. Ne këtë shqetësim e kemi 

adresuar edhe më herët, por ndoshta për shkaqe të mjeteve apo për ndonjë arsye tjetër ende nuk 

është ndërmarrë asgjë. Komuniteti me mjete vetanake ka bërë përpjekje për ndërrimin e gypit por 

nuk kemi pasur mundësi ta bëjmë për arsye se banorët aty janë në gjendje të rëndë ekonomike. 

Gjatësia e gypit është rreth 300m. Problemi është se ajo familje që ka mundësi blen ujin për pije 

ndërsa ato që nuk kanë këtë mundësi e përdorin ujin nga ai gyp. 

z. Shpejtim Bulliqi, Kryetar i Komunës, çështja e cekur nga parafolësi  është shumë e qëlluar. 

Do të bëjmë çmos çka është e mundshme për të zgjidhur këtë problem. Edhe pse desha të shtojë 

se me buxhetet duke filluar nga ky vit këto investime komplet kanë kaluar në kompetencë dhe 

përgjegjësi të Ndërmarrjes Rajonale “ Pastrimi”, por sidoqoftë ne nuk do të heshtim do të 

mundohemi të sigurojmë mjetet për zgjedhjen e këtij problemi, nëse kompania nuk shpreh 

gatishmëri, ne e marrim përsipër. 

z. Liman Zeqiri, theksoi, vetëm desha të inkuadrohem për një sqarim të vogël  në kuadër të këtij 

projekti. Kjo ka qenë vitin e kaluar ku Zyra e Kryeministrit për Komunitete ka paraparë 

paramasën dhe parallogarinë për projektin në fjalë. Ne kemi intervenuar në bashkëpunim me 

Drejtorinë e Shërbimeve Publike Mbrojtjes de Shpëtimit ku kemi dalë në terren, e  që prezentë 

ishte edhe inxhinieri nga Kompania e Rajonale e Ujësjellësit ku janë bërë të gjitha paramasat dhe 

ka dalë me një kosto rreth 38,000 €. Ne e patëm dërgua këtë projekt. Në bazë të informacioneve 

që kemi pas Ministria veç se e ka miratuar për të na ndihmuar  në këtë projekt, dmth Zyra pran 

Zyrës së Kryeministrit për Qeverisje të Mirë për Komunitete, por kjo ka mbetur prej vitit të 

kaluar. Në kuadër të mundësive është jashtëzakonisht e nevojshme dhe e domosdoshme të 

ndihmohet në realizimin e këtij projekti në bashkëpunim edhe me Kompaninë Rajonale të 

Ujësjellësit – Prishtinë. 

z. Shemsi Jashari, theksoi, ne me materialin e mbledhjes ka qenë dashtë ta kemi një informatë 

të shkruar për të pas mundësi të përgatitemi. Si KKSB na intereson me  prioritet për të treguar në 

aspektin e sigurisë që përmbajnë projektet, jo projektet si tërësi, por ato që reflektojnë në 

aspektin e sigurisë për të pasur mundësi të japim kontributin tonë për çka jemi thirrur. Pra nuk 

kemi një informatë cilat projekte janë iniciuar dhe çka planifikon Komuna për të realizuar në 

vitin 2024, për të pasur mundësi të dimë dhe të japim kontributin tonë këtu. Nuk kemi vlerësim 

nga këndi i sigurisë të secilit investim publik dhe shërbim publik që kishte për të identifikuar 

pikat kritike të rrezikut, telashet që kanë qenë për të pasur mundësi të bëjmë një krahasim se cilat 

kanë qenë pikat kritike të rrezikut dhe për të pas mundësi të dimë se sa po përfshihen në këtë 

planifikim buxhetor, dhe sa prej tyre mbesin për të pas mundësi ne të japim kontributin dhe 

rekomandimet tona. Pra fjala vjen nëse i kemi 10 projekte ose tema që lidhen me aspektin e 

sigurisë, e nëse do të mund të adresoheshin vetëm 5 prej tyre atëherë është dashur të adresohen 

ato më të rëndësishmet. Mendoj se është dashur ta kemi atë informatë, në mënyrë që ne do të 

kishim mundësi ti adresojmë kërkesat ose rekomandimet tona. 

z. Fatlum Osmani, theksoi, ne kemi KAB-in  e cila  është e publikuar në ueb faqen e Komunës, 

dokument ku janë të specifikuar të gjitha projektet e planifikuara për periudhën përkatëse kohore. 

Tani jemi në fazën e planifikimit të buxhetit për vitin 2024 dhe e kemi mundësinë e 

ndryshimeve, janë të mirëpritura edhe propozimet e juaja për projektbuxhetin  2024, të cilat kanë 

idenë e sigurisë për qytetarë. 

z. Shemsi Jashari, theksoi, projekt që ka të bëjë vetëm me sigurinë publike është problem ta 

kesh. Secili projekt ka këndin e sigurisë. Kërkesa është që listën e projekteve të investimeve 

kapitale inicuese që ju po mendoni ti realizoni në 2024 të na e dërgoni si listë për të pasur 

mundësi ne për ta shfrytëzuar në aspektin e sigurisë publike. Nëse ka një vlerësim të pikave 

kritike na i dërgoni, unë nuk kam parë dhe nuk jam në dijeni se a ka, kjo do të na ndihmonte të 

japim kontributin tonë. Unë dëgjova Komandantin e Stacionit të Policisë për numrin e madh të 

tiketave të shqiptuara në trafik dhe vlera financiare e realizuar nga tiketat është dashur të 

orientohet  në aspektin e sigurisë e që munden me qenë radarët statik, kamera të sigurisë etj, pra 

me furnizua në mjete të destinuara në fushën e sigurisë publike. Tjetër te planifikimi i rrugëve 

nuk jam në dijeni se si është planifikuar për 2024  por është dashur që të mos fillohet me 

asfaltimin e rrugëve pa trotuar por kjo të bëhet njëkohësisht me një projekt, pra le të planifikohen 

rrugët por edhe trotuaret me të njëjtin projekt. Te çështja e vendosjes së pusetave në rrugë, 

vërehet se disa prej tyre kanë filluar të flenë. Për të pasur mundësi ne të japim kontributin tonë si 

këshill do të duhet të kemi një listë inicuese të projekteve, në mënyrë që projekt për projekt të 

japim rekomandimet tona. 

z. Fatlum Osmani, theksoi, e sqarova edhe më herët, se lista e investimeve kapitale është në 

kuadër të KAB-it dhe e publikuar në ueb faqen zyrtare të Komunës, por nuk do të thotë se ne 

detyrimisht duhet ti përmbahemi asaj liste, ndryshimet të cilat konsiderohen të nevojshme mund 

të bëhen nga lista e investimeve kapitale, në mënyrë që projektbuxheti  i cili do të miratohet në 

shtator t’i përgjigjet interesave dhe sigurisë së qytetarëve. 

z. Shpejtim Bulliqi, Kryetar i Komunës, theksoi, vetëm desha një plotësim sa i përket 

projekteve. Çdo njëri prej atyre projekteve, qoftë trotuaret, qoftë shuma buxhetore e planifikuar 

për qentë endacak, ndriçimi publik etj hyjnë në domenin e projekteve që e rrisin masën e sigurisë 

publike dhe të gjitha këto projekte  janë të planifikuara dhe janë të specifikuara në KAB, e cila 

është e publikuar në ueb faqen e Komunës. Nëse ka ndonjë sugjerim në këtë do të jenë të 

mirëseardhura. Këto propozime apo planifikime paraprake do të kalojnë nëpër faza të diskutimit 

publik, ku këtë vit kemi planifikuar të mbajmë 9 diskutime publike në qendra dhe lokacione të 

ndryshme. Nga këto diskutime besoj se do të vinë propozime të reja. Pra desha të them se në 

masën më të madhe projekte ndërlidhen edhe me sigurinë e qytetarëve.   

z. Shemsi Jashari, theksoi, lista e projekteve të përgatitura dhe planifikuar në këtë fazë të 

kalimit të projektbuxhetit për vitin 2024, duhet të ndahet nga pjesa tjetër  e materialit në mënyrë 

që të jetë sa më i qasshëm edhe për qytetarë, sepse është pak vështirë edhe për qytetarin të hyjë 

në ueb faqe dhe të gjendet në këtë platformë, fjala vjen te Drejtoria e Buxhetit dhe Financave 

vetëm emri i drejtorit është, edhe ashtu ka vështirësi në hapjen e ueb faqes komunale, kështu që 

kur flasim për investime kapitale, një faqe të formatit A4 ndani projektet dhe publikojeni, 

mundësisht në faqen ku është Drejtoria e Buxhetit dhe Financave, atëherë kush ka interes i qaset 

listës. 

 z. Shpejtim Bulliqi, Kryetar i Komunës, theksoi atë që përmendi parafolësi edhe mund të 

bëhet sepse nuk farë problemi i madh, mund të publikohet si pjesë e veçantë me projekte. Do të 

ishte mirë që në funksion të vetëdijesimit të qytetarëve prej shoqërisë civile të bëhet një projekt i 

mirë se si qytetarët të kenë qasje dhe të shfrytëzojnë ueb faqen e Komunës dhe të kenë  qasje në 

informacionet e nevojshme. Mendoj se do të ishte mirë të fillohet të punohet diçka në këtë 

aspekt. Tjetër, çështja e takimeve me qytetarë, ajo që varet nga ne si njoftimi publik përmes 

mjeteve të informimit përmes rrjeteve sociale, bëhet me kohë, dhe nuk është problemi se nuk ka 

transparencë, por është duke munguar edhe interesimi i qytetarëve. Nuk kemi asnjë lokalitet 

sipas kësaj Kornize Afatmesme Buxhetore që nuk kemi përfshirë projektet, apo një numër i 

lokaliteteve këtë vit ndërsa vitin tjetër lokalitete tjera dhe kështu me radhë. Desha të them se ka 

projekte me gjithë përfshirje në tërë territorin e Llapit andaj është mirë që edhe ju të kontribuoni 

për ti joshur qytetarët për pjesëmarrje sa më të madhe sepse është në interesin e tyre. 

z. Shemsi Jashari, theksoi se nuk të ka ra shpesh për të shfletua ueb faqen e Komunës. Janë mbi 

1000 Njoftime të rreshtuara njëra pas tjetrës dhe kjo nënkupton si të lexosh libër për të gjetur atë 

që kërkon, kështu që ndani nëpër drejtori. 

 z. Shpejtim Bulliqi, Kryetar i Komunës, theksoi, këtu nuk ka problem se materialin e 

projekteve  mund ta ndajmë dhe atë sipas Drejtorive sepse kemi edhe zyrtaren që mbanë ueb 

faqen e Komunës e cila teknikisht mund ta bëjë këtë.      

z. Shemsi Jashari,theksoi, nëse flasim me shifra, flasim me Drejtorinë e Buxhetit dhe 

Financave, fjala vjen unë nuk kam nevojë me shikua te Drejtoria e Bujqësisë se sa moto 

kultivatorë ka ndarë, kjo mua  nuk më intereson, por më intereson te financat, ose nëse dua të hyj 

te çështja e subvencioneve se kush është përfitues atëherë kaloj te faqja e Drejtorisë së Bujqësisë. 

z. Shpejtim Bulliqi, Kryetar i Komunës, theksoi se tani më publikimet e përfituesve dalin 

vetëm me shifra, pa emra. 

z. Shemsi Jashari, theksoi, nëse doni të rritni qasjen në ueb faqe pasi që është edhe interesim i 

juaji, atëherë ndani projektet nëpër Drejtori komunale. 

z. Shpejtim Bulliqi, Kryetar i Komunës, theksoi, i sugjeroj z. Jashari që nëse ka mundësi të 

gjitha këto ide që ka t’ia kalojë zyrtares komunale që është e caktuar për mbajtjen e ueb faqes së 

Komunës, e cila më pastaj do të ketë mundësi të bëjë sistemimin e tyre. Vetëm të caktohet 

termini dhe ja bartni këto si ide. Gjithashtu nëse ka mangësi ueb faqja e Komunës të rregullohet 

duke angazhuar edhe stafin tjetër nga Zyra e TI.  

z. Shemsi Jashari, theksoi, u përmend draft Plani i Reagimit Emergjent, më intereson deri ku ka 

shkuar kjo çështje. 

z. Shpejtim Bulliqi, Kryetar i Komunës, theksoi, Draft Plani i Reagimit Emergjent është i 

gatshëm dhe do të procedohet për Kuvend për diskutim publik. 

z. Shemsi Jashari, theksoi, dua të potencoj çështjen e transmetimit të mbledhjeje të KKSB-së. 

Mbledhjen e kaluar keni thënë se do të transmetohen. Është interes publik për qytetarët për të 

parë se jeni shumë transparent. Mund të transmetohen sepse këtu nuk ka diçka sekrete që 

diskutohet apo trajtohet. 

z. Shpejtim Bulliqi, Kryetar i Komunës, sa i përket transmetimit të mbledhjes, të shohim nëse 

ka bazë ligjore  atëherë nuk mendoj se ka ndonjë problem për transmetim të drejtpërdrejtë. 

z. Nazif Sheqa, theksoi, ka dy kërkesa, njëra është për rrugën “Ilir Kunushefci” e cila nuk ka 

trotuar, në drejtim të fshatrave Livadicë-Merdare, ka qenë dashtë të jetë një shteg për këmbësorë 

sepse ka hapësirë të mjaftueshme. 

Dhe një kërkesë tjetër është për ndërtimin e trotuarit në afërsi të shkollës në fshatin Shtedim, aty 

kanë hedhur mbeturina, pothuajse pjesa më e madhe e trotuarit është e bllokuar dhe kalimtarët, 

sidomos nxënësit po janë të rrezikuar.   

z. Shpejtim Bulliqi, Kryetar i Komunës, theksoi,  lidhur me diskutimin e parafolësit fillimisht 

duhet shikuar projektin e Parkut industrial, ndërsa për parkingje duhet të drejtoheni te Drejtoria e 

Shërbimeve Publike Mbrojtjes dhe Shpëtimit . 

z. Qefser Behrami, theksoi,  kam potencuar edhe më parë çështjen e pendave, duhet bërë 

zgjidhje, sepse një reshje sa do e vogël uji po depërton nëpër ara.  

z. Shpejtim Bulliqi, Kryetar i Komunës, theksoi, jam në dijeni për atë që theksoi parafolësi 

dhe besoj se do të merremi me këtë  çështje, sepse ato më shumë janë duke na sjellë probleme se 

sa që po i shfrytëzojmë.  

Nëse dikush tjetër diçka për të shtuar e përmbyllim këtë pikë të rendit të ditës. 

 

5. Informatë për gjendjen e pyjeve 

 

z. Shpejtim Bulliqi, Kryetar i Komunës, fillimisht fjalën e ka z. Vigan Salihu. 

z. Vigan Salihu, theksoi, objektiv kryesor i drejtorisë së Bujqësisë Pylltarisë dhe Zhvillimit 

Rural, është që të zvogëlohen sa më shumë prerjet ilegale dhe të evitohen të gjitha problemet si 

zjarret, kullosat ilegale, deponitë e mbeturinave inerte, nxjerrja e zhavorrit, dheut  etje.  

Me qëllim të pengimit të qarkullimit të masës drunore nga prerjet ilegale Drejtoria ka realizuar 

kontrolle të rregullta nga ana e shërbimit mbrojtës dhe teknik të pylltarisë dhe në asistencën e 

zyrtarëve policor , kurse masë drusore e konfiskuar është 38.14 m
3
. 

Nga shërbimi i mbrojtjes së pyllit kanë proceduar 84 fletëparaqitje për kundërvajtje dhe 10 

fletëparaqitje për vepra penale të cilat janë te institucionet relavante. Me qëllim të konstatimit 

dhe vlerësimit të gjendjes në rajonet pyjore,  deri më tani janë përfunduar  4 revizione pyjore  në 

rajonet ekonomike pyjore Murgull, Turuqicë dhe Zllapushë. Deri më tani 39 pronar të pyjeve 

private janë pajisur me leje për prerje në pyjet e tyre private ndërsa të hyra të mjeteve financiare 

nga këto prerje janë 5803.58 €. Vazhdimi i punimeve në ngastrën 063 Katunishtë, 167-02, në 

Bradash dhe fillimi i punimeve në ngastrën 6302 në Murgullë për prerje selektive sipas 

udhëzimeve të inxhinierëve të Agjencionit Pyjor të Kosovës.  Po ashtu është realizuar edhe 

kontrata për shitjen e masës drusore 140 m
3
 dru zjarri nga depoja e përkohshme e pylltarisë në 

fshatin Peran. 

z. Shpejtim Bulliqi, Kryetar i Komunës, e hap diskutimin lidhur me këtë pikë të rendit të ditës. 

Nëse nuk ka dikush tjetër për të shtuar rreth kësaj pike, kalojmë në pikën e radhës  

 

 

 

6. Të ndryshme 

 

z. Shpejtim Bulliqi, Kryetar i Komunës, theksoi a ka dikush diçka në pikën të ndryshme. Unë 

desha të ju jap një sqarim lidhur me kompensimin e anëtarëve të KKSB-së për pjesëmarrje në 

takime. Informatat që i mora para se të fillojmë me mbledhjen është se me Ligjin për paga në 

fuqi vetëm anëtarët e dy komiteteve të Kuvendit, Komiteti për Politikë dhe Financa dhe Komiteti 

për Komunitete kompensohen për pjesëmarrje në mbledhje dhe vetëm ata që nuk paguhen nga 

buxheti i shtetit. Ndoshta do të zgjidhet problemi, por njëherë përnjëherë e kemi këtë gjendje 

sipas këtij ligji. Nuk jemi në dijeni se si do të zgjidhet ky problem edhe pse mendoj se duhet të 

bëhet kompensimi për arsye se do të humbet interesimi për angazhim dhe dhënien e kontributit. 

Jemi në pritje që kjo çështje të merr një kahje sepse edhe ne jemi në pritje sepse kemi edhe disa 

komisione, sikurse Komisioni për zhvillimin e procedurave për zgjedhjen e Këshillave të 

fshatrave etj. Pra ende nuk është definuar se si të zgjidhet kjo problematikë. Po shpresojmë 

ndoshta me një udhëzim administrativ së shpejti nga Ministria përkatëse  duhet ti jap kahje këtij 

procesi, dhe deri atëherë e kemi këtë situatë. E ndjeva për obligim që të ju paraqes këtë vetëm si 

informatë, sepse ndonjëri prej jush mund të shtrojë si kërkese apo vërejtje se pse nuk po 

realizohet kompensimi. Unë paraprakisht u konsultova me Zyrën Ligjore dhe pra jemi në pritje të 

zgjidhjes së çështjes së kompensimit. 

z. Nuhi Selimi, theksoi, se çështja e kompensimit të anëtarëve të KKSB-së është në kompetencë 

të Komunës e jo e Ministrisë përkatëse. 

z. Shpejtim Bulliqi, Kryetar i Komunës, theksoi, këtu kemi Drejtorin e Drejtorisë së Buxhetit 

dhe Financave dhe zyrtarin e Zyrës Ligjore, kështu që këta janë më të thirrur sa i përket kësaj 

çështjeje dhe këto të dhëna mi transmetuan paraprakisht sepse dikush kishte shprehur interesimin  

dhe ka kërkuar që të sqarohet çështja e kompensimit.  

z. Fatlum Osmani, theksoi, rreth çështjes së kompensimeve duhet kërkuara një interpretim dhe 

nëse na mbetet neve atëherë për shumën e kompensimit duhet të merret një vendim në Kuvendin 

e Komunës e jo ekzekutivi dhe kjo i takon vetëm anëtarëve të Këshillit të cilët nuk janë pjesë e 

institucioneve publike. Për ne që jemi pjesë e institucionit janë disa dispozita ligjore të cilat na e 

ndalojnë pagesën për pjesëmarrje në mbledhje, ndërsa ju që nuk jeni pjesë e institucioneve është 

çështje tjetër. Pra për të tjerët të cilët nuk janë pjesë e institucioneve publike duhet të gjendet 

rruga për pagesë 

z. Nuhi Selimi, theksoi, mos kompensimi për takimet e mbajtura të KKSB-së ka kuptimin e 

dëmtimit, atëherë shtrohet pyetja pse të dëmtohem unë.  

z. Shpejtim Bulliqi, Kryetar i Komunës, theksoi, besoj se nuk është interesi i askujt askënd për 

ta dëmtuar, vetëm të sqarohemi dhe pastaj i japim kahje procesit. 

z. Qefser Behrami, theksoi, mendoj se të gjithë ne që jemi këtu nuk jemi ardhur vetëm ashtu  

por na ka propozuar dhe është aprovuar përbërja jonë nga Kuvendi, atëherë edhe na takon 

kompensimi, e them këtë kushtimisht. Pasi që na takon kompensimi atëherë pse mos të 

ekzekutohen këto pagesa. Fjala vjen unë sot nuk jam në punë por kam ditë pushimi. Më parë 

këto kompensime na janë kryer. 

z. Shpejtim Bulliqi, Kryetar i Komunës, theksoi, ju kuptoj se ardhja në takim ka një kosto 

sigurisht, koha që humbë mbanë në vete edhe shpenzime shtesë. Interesi është që ky këshill të 

jetë funksional dhe të funksionojë në interes të përgjithshëm, ndërsa për çështjet tjera do të 

veprojmë në përputhje me rregullativën ligjore. Nëse qëndrojmë mirë në aspektin ligjor nuk do të 

ketë telashe për lejimin dhe ekzekutimit e mjeteve financiare në emër të kompensimit. 

 

Mbledhja e katërt, mbajtur më 20 tetor 2023 

 

Mbledhja u mbajt në sallën e mbledhjeve të Kuvendit dhe filloi në orën 10:05                                                                                                          

Në mungesë të Kryetarit të Komunës z. Shpejtim Bulliqi, mbledhjen e hapi dhe e kryesoi, z. 

Avni Fetahu, Drejtor i Drejtorisë së Arsimit-DA. 

Në mbledhje ishin të pranishëm anëtarët e KKSB-së: z.Enver Rama, përfaqësues i komunitetit 

rom; z.Xhafer Ademi, kryesues i Komitetit për Komunitete dhe përfaqësues i komunitetit rom; 

znj.Naime Podvorica,  zyrtare për Barazi Gjinore; z.Avni Fetahu, Drejtor i Drejtorisë së Arsimit; 

z. Nazif Sheqa, kryetar i Këshillit të Prindërve të Arsimit–Podujevë; z.Qefser Behrami, 

përfaqësues i Këshillit Lokal për Siguri Publike–Kërpimeh; z.Nuhi Selimi, përfaqësues i 

Këshillit Lokal për Siguri Publike-Orllan; z.Rizah Muçolli, kryesues i Ekipit Veprues për Siguri 

në Bashkësi; z.Bahri Selimi, përfaqësues i Emergjencave Civile-Drejtor i Drejtorisë  së 

Shërbimeve Publike Mbrojtjes dhe Shpëtimit; z.Liman Zeqiri, përfaqësues i Zyrës  Komunale 

për Komunitete dhe Kthim dhe z.Shemsi Jashari, përfaqësues i OJQ-ve, mediave lokale, 

komunitetit të biznesit dhe komunitetit të personave me nevoja të veçanta.  

 

Ndërsa munguan: z.Nijazi Jashari, Komandant i Stacionit të Policisë; z. Mensur Hoti, 

përfaqësues i Këshillit të Bashkësisë Islame; z.Shefki Selmani, përfaqësues i Kishës Protestante-

Podujevë; znj.Sevdije Mustafa, përfaqësuese e komunitetit egjiptian dhe znj. Ilirianë Bunjaku, 

përfaqësuese e FSK-së. 

Me këtë u konstatua se ekziston kuorumi.  

Në mbledhje ishin të pranishëm edhe: z. Bekim Karagjia dhe z. Ryan Scherba – OSCE; znj. 

Eslter Gula, përfaqësuese e KFOR-it; z.Alban Zeka, Drejtor i Drejtorisë së Inspeksionit. 

 

z. Avni Fetahu, përshëndetje për të gjithë anëtarët e Këshillit Komunal për Siguri në Bashkësi,  

më lejoni të ju informojë se në mungesë të Kryetarit të Komunës për shkak të të angazhimeve e 

hap mbledhjen e  KKSB-së. Gjithashtu përshëndes dhe zyrtarin nga MPB /DSB z. Dargan 

Duraku, i cili është prezentë në këtë takim si dhe togeren znj. Valbona Blakçori, e cila është 

prezentë në zëvendësim të Komandantit të Stacionit të Policisë.   

Materialet për mbledhje konsideroj se i keni marrë të gjithë me kohë, a ka ndonjë vërejtje apo 

plotësim lidhur me rendin e ditës. 

 

Rendi i Ditës 

Rendi i ditës u miratua njëzëri 

  

1. Shqyrtimi dhe miratimi i ekstraktit të procesverbalit nga mbledhja e mbajtur më        

   15 gusht 2023 

U miratua njëzëri 

 

2. Raporti i Policisë së Kosovës për gjendjen e sigurisë në komunë 

           - Informatë nga përfaqësuesi i KFOR-i për sigurinë në komunë 

           - Informatë nga përfaqësuesi i FSK-së  për sigurinë në komunë 

z. Avni Fetahu, fillimisht rreth kësaj pike fjalën ia kalojmë zëvendës komandantes së Stacionit 

të Policisë togeres znj. Valbona Blakçori. 

 znj. Valbona Blakçori, sikurse e theksoi kryesuesi i takimit, pasi që Komandanti i Stacionit 

Policor është në pushim vjetor, nga ana e tij jam autorizuar të bëjë prezantimin e situatës së 

sigurisë në zonën e përgjegjësisë së Stacionit Policor. Duke iu referuar procesverbalit të takimit 

të fundit  sa i përket raportit të Policisë nga data 15 gusht 2023 kemi bërë një përmbledhje lidhur 

me situatën e sigurisë dhe rastet të cilat janë raportuar dhe trajtuar nga ana e zyrtarëve policor 

nga muaji 1 korrik deri më 30 shtator, por unë kam përfshi në raport edhe periudhën e muajit 

gusht sepse nuk ka qenë e përfshirë në kohën e raportimit të mëparshëm të bërë nga ana e 

Komandantit të Stacionit të Policisë. Gjatë kësaj periudhe kohore që përfshinë 3 mujorin e 

sezonit veror, muajin korrik gusht e shtator kemi pas jashtëzakonisht angazhime te shumta 

operative. Ky dyfishim i këtyre angazhimeve është bërë për shkak të ardhjes së diasporës  në 

vendlindje si e natyrshme, ku si rrjedhojë shtohet edhe numri i rasteve dhe i thirrjeve për 

asistencë policore. Rastet e raportuara nuk kanë ndikuar në rendin kushtetues por që kanë pasur 

impakt të madh në trefishimin e angazhimeve operative në terren dhe në angazhimin shtesë të 

personelit policor të cilët i kemi angazhuar edhe pas orarit të rregullt të punës së tyre. Në 

periudhën e cekur policia e rendit në bashkëpunim, koordinim dhe në bashkëveprim me njësitet 

tjera të specializuara  në fusha të ndryshme duke për fshirë edhe atë të komunikacionit ka 

ndërmarrë të gjitha veprimet në mënyrë që sezoni veror të kalojë pa incidente dhe shqetësim për  

diasporën   por edhe për gjithë komunitetin në përgjithësi. Ndër rastet më të rëndësishme të cilat 

janë raportuar dhe trajtuar së bashku me mekanizmat tjerë ligjvënëse e zbatuese të cilat janë 

cilësuar juridikisht sipas Kodit Penal të Kosovës kanë qenë raste të cilat do ti prezantoj para jush 

në mënyrë  statistikore dhe atë: 1 vrasje, 1 vetëvrasje , 33 kanosje, 3 raste të ngacmimit, 17 

sulme, 26 lëndime të lehta trupore, 1 rast sulm seksual, 20 raste të dhunës në familje, 8 raste të 

narkotikëve, 24 raste të vjedhjeve, 22 raste të vjedhjeve të rënda, 1 vjedhje grabitqare, 3 raste të 

shantazhit, 6 raste shkaktim i rrezikut të përgjithshëm, 29 raste posedim i paautorizuar i armëve, 

15 raste përdorim i armës apo mjetit të rrezikshëm , 1 rast pengim i personit zyrtar, 2 raste të 

sulmeve ndaj personave zyrtar, 128 raste të aksidenteve në komunikacion ku prej tyre 19 janë me 

lëndime. 

Sa i përket angazhimeve operative e taktike në terren janë hartuar dhe implementuar 66 plane 

operative, të cilat janë hartuar sipas situatave vlerësuese  dhe analizuese në terren nga ana e 

hierarkisë komanduese, nga zyrtarët por edhe njësisë së inteligjencës, janë bërë 9 asistime 

gjykatës, 8  administratës përmbarimore, 51 Kuvendit komunal, 1312 PKA, 22 armë të 

sekuestruara, 146 municion të kalibrit të ndryshëm, 75 persona të arrestuar prej tyre 42 janë 

ndaluar në qendrën e ndalimit, 215 urdhëresa penale  janë realizuar rreth personave  të kërkuar 

me urdhëresë të gjykatës dhe janë shqiptuar 3017 gjoba sipas legjislacionit të trafikut rrugor. 

Janë zbuluar 249 raste të ndryshme, janë kontrolluar 20 shtëpi dhe 9 lokale ku janë sekuestruar 

dëshmi të ndryshëme dhe atë 22 armë, 146 fishek, 84 gëzhoja, 12 thika, 9 dëshmi me narkotik, 2 

para të falsifikuara, 2 shufra metalike dhe një sperey.   

Gjatë kësaj periudhe kohore janë zbuluar e identifikuar 12 grupe kriminale të involvuara  në raste 

të ndryshme të cilët kanë bashkëpunuar dhe ndervepruar në mënyrë të organizuar e strukturuar 

në kryerjen e veprave të ndryshme penale dhe ndaj të gjithëve është ngrit kallëzim penal dhe janë 

në procedurë gjyqësore. 

Këto ishin rastet dhe rezultatet në punë, natyrisht policia ka edhe sfidat e saj e që njëra ndër to 

ishte dhe vazhdon të jetë komunikacioni, kjo për shkak të numrit të madh të qytetarëve dhe 

automjeteve të shumta në komunikacion dhe aksidente  që kanë ndodhur. Besoj se përmes 

mediave jeni informuar ku 2 qytetarë kanë humbur jetën në komunikacion, ne jemi ne zbatim të 

planit siguria në komunikacion ku në kuadër të këtij plani kemi lansuar fushata të ndryshme  

vetëdijësuese  tek  qytetarët  që të kenë kujdes të shtuar në komunikacion. Fushatat janë realizuar 

përmes klerikëve, ku kemi kërkuar që tu bëjnë thirrje qytetarëve për kujdes, përmes anëtarëve të 

KLSP-ve në takimet që kemi mbajtur, madje tani me komunikacionin rrugor, ku me që jemi në 

këtë takim dhe shoh përfaqësues të shoqërive  të ndryshme shfrytëzoj momentin apo hapësirën 

që të gjithë të kontribuojmë në sensibilizimin  duke bërë thirrje te komuniteti për kujdes të shtuar 

në komunikacion.  

Sa i përket rasteve të dhunës në familje të  cilat janë shumë më të ndjeshme në shoqëri ku 

protagonist kryesor i viktimizimit është gjinia femërore, në bazë të analizave të rasteve të 

raportuara të kësaj kategorie në Polici shumica e këtyre viktimave  riviktimizohen disa herë në 

familje për shkak të mos posedimit të pronës e cila pronë i mohohet nga familja si trashigimtare  

për faktin se i takon gjinisë femërore  dhe kjo nuk ka të drejtë të kërkojë pronën  që i takon me 

ligj duke mos u trajtuar barabartë me fëmijët e gjinisë mashkullore  

Për të ngritur nivelin e vetëdijes dhe për të parandaluar rastet e dhunës e stigmatizimin e këtyre 

viktimave nga familja e shoqëria ne jemi në hartimin e projektit vetëdijësues  për të drejtën e 

grave në trashëgimi e cila ju garantohet me ligj, projekt i cili do të lansohet në muajin dhjetor 

dhe do të jenë të përfshirë edhe mekanizma e tjera kontributdhënëve në nivel lokal e qendror. Sa 

për informimin e juaj me fillimin e viti shkollor kemi aktivizuar planin operativ me zyrtar me 

rroba civile të cilët kanë për qëllim krijimin e rendit dhe sigurisë në shkolla. Besoj se jeni të 

informuar për rastin e arrestimit të një të mituri i moshës 16 vjeçare në qytetin e Pejës i cili 

kishte planifikuar një sulm terrorist në shkollën e tij dhe e gjithë kjo kishte ardhur si pasojë e 

vazhdueshme e bullizmit nga ana e bashkëmoshatarëve të tij. Me qëllim që të mos të kemi 

bullizim në shkolla dhe delikuencë të të miturve nëpër shkolla ne kemi filluar me ligjërata 

sikurse jeni informuar edhe ju Drejtor. Ligjëratat do të vazhdojnë gjatë periudhës 2023 -2024, 

mirëpo aktualisht jemi duke mbajt ligjërata  për komunikacion me temën “ Kthimi i sigurt në 

komunikacion. Jemi duke mbajt ligjërata për delikuencën e të miturve, do të mbajmë për 

bullizmin  dhe aktualisht jemi duke mbajtur me temën të miturit që bien ndesh me ligjin sepse 

shumë nga të miturit kryejnë vepra penale me bindjen apo u ka thënë ndokush se si i mitur nëse e 

kryen këtë ose atë vepër nuk do të kesh përgjegjësi penale, kështu që e kemi pa të arsyeshme që 

pavarësisht veprimeve dhe dukurive kriminale që ata mendojnë se nuk kanë përgjegjësi penale  

të informohen se kanë përgjegjësi penale dhe Policia dhe ligji do të merret me ta. Ju veç se i keni 

parë informatat për ngjarjet e fundit në veriun e vendit ku në detyrë është vrarë një zyrtar policor 

dhe është plagosur një tjetër ku karshi këtyre rasteve  kemi ngritë nivelin e sigurisë dhe 

gatishmërisë. Përmes këtij takimi unë ftojë qytetarët  të bashkëpunojnë me Policinë, të raportojnë 

për çfarëdo informate apo situate të krijuar e të dyshuar që ata vet e perceptojnë. Ne jemi në 

patrullim të vazhdueshëm rreth fshatrave që gjenden në zonën afër kufirit, ku kemi kontakte të 

vazhdueshme edhe me qytetarë. Me KFOR-in jemi në bashkëpunim dhe bashkërendim  të 

veprimeve. Po ashtu i sigurojë qytetarët se edhe nëse nuk shihet prezenca me uniformë  e 

Policisë ne kemi angazhuar  polic me rroba civile me automjete civile, kështu që nuk ka nevojë 

të krijohet panik dhe nuk ka vend për shqetësim, sepse ne jemi të angazhuar në këtë drejtim 

vazhdimisht. Së fundmi për njoftimin e juaj jemi pajisë edhe me armë të gjata dhe kemi vazhduar 

patrullimet  me armë të gjata. Kemi zyrtarë në nivel të Stacionit të cilët kanë të kryer trajnimet e 

specializuara për përdorimin e këtyre armëve, kështu që nuk ka hapësirë për brengosje apo për 

shqetësim. 

Përfaqësuesja e KFOR-it znj. Eslter Gula,  theksoi, sa i përket KFOR-it, gjendjen e sigurisë 

publike e vlerësojmë të qetë dhe stabile. Bëjmë patrullime përgjatë vijës kufitare dhe gjithashtu 

kemi përforcime diku me 137 pjesëtarë nga kontingjenti rumun ju kanë bashkëngjitur KFOR-it  

dhe trupa nga  Britania e Madhe. Trupat britanike të KFORIt kanë filluar me patrullime në qytet 

dhe përgjatë vijës kufitare. Unë falënderoj institucionet e Komunës për bashkëpunimin, po ashtu 

edhe popullatën që jeton përgjatë vijës kufitare. 

Përfaqësuesi i FSK-së rreshter Nexhip Jaha, theksoi, jam në zëvendësim  të znj. Ilirianë 

Bunjaku  sa i përket çështjes së sigurisë, e vlerësojmë të qetë dhe stabile. Ne vazhdimisht 

bashkëpunojmë me autoritetet lokale për çështjet me  interes të përgjithshëm dhe për të mirën e 

qytetarëve.  

z. Avni Fetahu, theksoi a ka dikush ndonjë çështje lidhur me këtë pikë, nëse jo kalojmë në pikën 

e radhës  

   

3. Informatë për Planin e Reagimit Emergjent 

z. Avni Fetahu, fillimisht fjalën e ka z. Bahri Selimi, Drejtor i DSHPMSH. 

z. Bahri Selimi, theksoi, draft Plani i Reagimit Emergjent ka një rëndësi të jashtëzakonshme për 

të mos thënë të domosdoshme i cili ofron reagimin ndaj emergjencave dhe fatkeqësive me qëllim 

të shpëtimit të jetëve, mbrojtjes së shëndetit publik dhe të mirave materiale dhe restaurimit të 

shërbimeve esenciale dhe për të mundësuar në rimëkëmbjen  ekonomike. Duke u bazuar në 

rëndësinë e madhe që ka ky plan, ne si Drejtori kemi ndjekë të gjitha procedurat në funksion të 

miratimit të Planit të Reagimit Emergjent në bashkëpunim me UNDP-në, AME-në dhe Kryqin e 

Kuq, kemi organizuar katër takime në të cilat ka qenë i përfshirë edhe një komision nga të gjitha 

Drejtoritë e Komunës dhe të fushave të sigurisë e që numri më i madh i tyre kanë qenë zyrtar për 

emergjenca. Prej këtyre katër takimeve ku kanë marrë pjesë ekspert të UNDP-së, AME-së, ne 

kemi ardhur te një draft plan të cilin në mbledhjen e fundit të Kuvendit të Komunës e kemi vu në 

shqyrtim publik, ku brenda periudhës së shqyrtimit presim që të gjithë të interesuarit të japin 

kontributin. Diskutimi publik do të zgjasë një muaj  dhe atë nga data 04.10.2023 deri më 

03.11.2023, ndërsa ditën e dëgjimit publik do ta mbajmë më 31.10.2023, ku do të shpaloset draft 

Plani dhe presim propozimet sugjerimet eventuale nga qytetarët dhe subjektet e interesuara. 

Arsyeja që e kemi si pikë në kuadër të rendit të ditës në këtë mbledhje të KKSB-së është sepse 

ndërlidhet me këtë draft Plan dhe si KKSB besoj se ka mjaft për të dhënë në funksion të 

pasurimit sa më shumë të këtij dokumenti, në mënyrë që kur të miratohet në Kuvendin e 

Komunës të dal sa më gjithëpërfshirës. Pra qëllimi ishte që të ju ofrohet juve si anëtarë të KKSB-

së për të  kontribuar në aspektin profesional. Përveç ditës së dëgjimit publik ju keni mundësi që 

nëpërmes emailit të zyrtarit të caktuar  ti përcillni të gjitha kërkesat e juaja propozimet apo 

sugjerimet  lidhur me këtë draft, po qese ndokush nga ju nuk ka mundësi të merr pjesë në 

dëgjimin publik më 3.10.2023. Në këtë kontekst i kemi përfillë të gjitha procedurat ligjore. Nëse 

materialin nuk e keni në email, i njëjti do ju përcjellët, me ç’rast do të keni mundësinë që krejt 

sugjerimet e juaj mund t’i dërgoni përmes e-mailit dhe ato që vlerësohen të pranueshme do të 

inkorporohen në dokumentin e Planit. Është paraparë që në fund të muajit nëntor do të 

procedohet në Kuvend për miratim. E përsëris se koha e dëgjimit publik është e hapur kështu që 

keni mundësi të paraqitni propozimet apo vërejtjet e juaja.  

z. Avni Fetahu, theksoi,  e hap diskutimin për këtë pikë të rendit të ditës. 

z. Shemsi Jashari, theksoi kur flasim për çështjet që ndërlidhen me mbledhjet e kaluara, ka qenë 

një kërkesë e vazhdueshme  që këto mbledhje të transmetohen drejtpërdrejtë, por nuk ka ndodhë. 

Po kërkoj një përgjigje pse nuk mund të transmetohen këto mbledhje. Kërkoj të kem një 

përgjigje  me shkrim ku thuhet se nuk duam të bëjmë transmetimin e mbledhjeve, ose për të 

gjetur arsyetimin ligjor pse nuk transmetohen. Në këto mbledhje është krijuar një praktikë se nuk 

dorëzohet materiali  i pikave të rendit të ditës . Mendoj që ky draft pavarësisht se është i 

publikuar ka qenë dashtë të jetë në e mailet tona bashkë me thirrjen e mbledhjes, përkatësisht me 

materialin që ka për tu diskutuar. Jo të gjithë e përcjellin ueb faqen e Komunës se çfarë po 

ndodhë dhe kur po i publikojnë dokumentet dhe a po i publikojnë. Drafti ka shumë nevojë për 

plotësim, por në rend të parë është mirë që pas një presioni thuajse një vit e gjysmë ka hy në rend 

dite që ky komision të merret me këtë punë. Është pozitive dhe besoj se gjatë rrugës po besoj se 

do të japim komentet tona. Kur të na dërgohet ky material, nëse na dërgohet në email kisha 

kërkuar që të na dërgoni versionin në word për shkak të ndërhyrjeve që mund të bëjmë, për të 

pasur mundësi të dhënies së komenteve dhe propozimeve në tekst. Diçka tjetër, drafti që unë e 

kam siguruar nuk e ka ekipin i cila është e angazhuar për të punuar. Mendoj që ne duhet të kemi 

emrat e atyre ekspertëve të angazhuar për përpilimin e draftit. Duke marrë parasysh zhvillimet e 

fundit mendoj se ky dokument duhet të jetë sa më i kompletuar me sa më shumë të dhëna në 

mënyrë që institucionet përgjegjëse për zbatimin e këtij plani në rast nevoje ta kenë të qartë për 

veprimet që duhet ndërmarrë. Mendoj si Këshill e kemi mundësinë këtu për të dhënë atë që kemi 

për të dhënë, sepse dëgjimet publike i kemi parë, fjala vjen për projektbuxhetin e Komunës, ku 

kanë dështuar dy takime që kanë qenë të organizuara në qytet. Përveç një takimi që është mbajtur 

në Orllan, dmth janë mbajtur takime me nga 3-4 persona. Pra si anëtarë të këtij Këshilli është 

dashur të kemi dokumentin  për të dhënë kontributin tonë në vijë zyrtare për çka jemi të thirrur 

dhe kemi marrë përgjegjësi. Është mirë që mbahet dëgjimi publik por nuk pres që prej këtij 

dëgjimi publik të ketë mundësi për të kontribuar aq sa duhet në këtë dokument. Është mirë që 

filluat të bëhet ky dokument por uroj që të kryhet në formën më të mirë të mundshme për shkak 

se Komuna ka pas nevojë kaherë për këtë dokument. 

z. Bahri Selimi, theksoi,   mendoj se debati është i frytshëm për të nxjerrë diçka më mirë në këtë 

draft plan. Nuk mund të thuhet se inicimi për përgatitjen e këtij plani është bërë për shkak të një 

presioni, sepse procedurat për hartimin e dokumentit kanë filluar më herët në bashkëpunim me 

Agjencinë e Menaxhimit të  Emergjencave –AME dhe UNDP-në, e që këtë e kam theksuar më 

herët. Ky draft plan nuk ka filluar vetëm për Komunën e Podujevës, por është i njëjti për të gjitha 

komunat, prandaj ne s’kemi pasur mundësi të bëjmë hapa më të shpejtë. Pra të gjitha komunat e 

kanë një draft plan i cili është përgatitë nga AME në bashkëpunim me UNDP-në dhe organizatën 

Kryqin e Kuq t/ë cilët edhe janë akterët kryesor në përgatitjen e këtij drafti, në bashkëpunim me  

komunat ku secila komunë ka mbajte takime përmes komisioneve të formuara. Pra dokumenti ka 

qenë në procedurë të përgatitjes dhe ne nuk kemi pas mundësi të përshpejtimit të atyre 

procedurave. Kemi qenë në vazhdimësi në koordinim dhe bashkëpunim me ta. Sa i përket asaj që 

draft plani të dërgohet në formatin Word për të pasur mundësi për ndërhyrje me vërejtje dhe 

sygjerime, duhet ta kemi të qartë se ne nuk mund të ndërhyjmë në draft në atë formë. Dëgjimi 

publik bëhet që të paraqiten propozimet apo sugjerimet e secilit që ka interesim. Sugjerimet 

bëhen në formën me shkrim apo verbalisht gjatë dëgjimit publik, ku në procesverbal evidentohet 

secili propozim, sugjerim apo vërejtje dhe inkorporimin e propozimeve, vërejtjeve apo 

sugjerimeve prapë e bën komisioni komunal në bashkëpunim dhe AME-në, sepse nuk kemi 

mundësi çka do apo çfarëdo propozimi të futet në dokument. Prandaj nuk është e rëndësishme se 

dokumenti a është në formatin PDF apo Word, sepse edhe në formatin PDF është e mundur të 

jepen propozime apo sugjerime, sepse ato vinë në formë të shkruar ku pastaj mblidhet komisioni 

dhe në afatin kohor ligjor i inkorporon në draft plan, nëse janë të pranueshme në aspektin ligjor 

dhe si rrjedhojë prapë procedohet në Kuvend ku edhe anëtarët e Kuvendit kanë të drejtë të japin 

sugjerimet dhe ky votohet me ose pa sugjerimet e tyre. Sa i përket dëgjimeve publike ne i 

përmbahemi rregullativës ligjore dhe afateve të parapara dhe mund të inkuadrohet rreth 

dokumentit kushdo që ka interesim në ato dëgjime publike. Njoftimet për dëgjime publike bëhen 

përmes uebfaqes por edhe përmes mediave, por lidhur me dokumentin në fjalë nuk jam në 

gjendje të  dijë se sa do të jetë numri i pjesëmarrësve në atë takim. Një prej metodave të 

informimit është edhe kjo që e kemi proceduar në Këshill dhe pse nuk ka qenë e domosdoshme 

edhe obliguese, ne këtu mund të japim mendimin tonë profesional. Ne mundemi të mbajmë 

dëgjim publik vetëm me përbërjen e KKSB-së, përveç takimit të caktuar me qytetarë dhe unë në 

këtë aspekt jam në dispozicion që kjo të realizohet dhe ta paraqes para secilit që ka interesim, 

sepse interesi jonë i përbashkët është që të dal sa më profesional plani. 

z. Shemsi Jashari, theksoi, nga asnjë nga këtu këtu nuk shoh se kanë interesim për të ju 

vendosur keq politikisht. Sikurse tha parafolësi se mendimet e juaja duhet proceduar por s’janë 

aq të rëndësishme. Me këtë na thua se për këtë vendos Kuvendi dhe se bën për ta lexuar 

dokumentin në formatin pdf. S’ka problem, e lexojmë në formatin pdf , por ideja është a doni 

punë dhe kontribut apo veç formalitet, e që si po shihet ky është veç një formalitet. Po mendoj se 

për të gjitha dokumentet tjera që mund të ndërlidhen me vota, kjo nuk është dashur të kalkulohet 

në votë sepse ka të bëjë me siguri. Unë e kam një të kaluar me strukturat e sigurisë, pra  kam një 

përvojë dhe e di çka jam duke folur dhe e kam fjalën për t’i lehtësuar punën një anëtari të këtij 

Këshilli, për qasje në atë dokument për të dhënë komentet, për të lënë gjurmë se ku duhet prekur 

në dokument. Ky është një draft dokument dhe nuk dmth se dikush sikurse e dërgon propozimin 

ashtu edhe miratohet. Sikurse jeni në dijeni është një rregullore për konsultime publike e cila 

obligon për të dhënë përgjigje cili koment është pranuar, cili nuk është pranuar dhe pse nuk është 

pranuar. Njëra prej arsyeve që qytetarët nuk vinë në dëgjime publike dhe që nuk japin komentet 

është pikërisht kjo që e përmenda, që janë të injoruar, sikur të thuhet ju folni sa të doni ne prapë e 

kryejmë punën tonë. Ju e kryeni punën e juaj sepse keni numrat, nuk është problem por trajtimi 

ndaj neve që po na bëhet mendoj se e zbehë rëndësinë duke përfshirë edhe të pjesëmarrjes në 

këtë këshill fare,  nuk di cili është motivi për të ardhur, përderisa në një fjalim prej tre minutash 

tri herë na the që ju mundeni me thanë por na prapë vendosim. E përsëris sepse është pjesë e 

procesverbalit që është realizuar, unë është dashtë të bëjë kërkesë dy herë në Komunë, ndërsa 

Agjencia për Informacion dhe Privatësi i ka obliguar për kthim të përgjigjes për qasje të 

dokumentit, kjo është keq. Kryetari i Komunës Shpejtim Bulliqi, në mbledhje të Këshillit në këtë 

sallë, në këtë përbërje tha se mua më është thënë se ka dokument, ndërsa po vërtetohet se nuk ka. 

Nuk është pjesë e procesverbalit, nuk e di pse nuk e keni përfshirë, nuk është mirë me redaktua, 

por është dashur me reflektua. Për çdo mbledhje e ka si kërkesë për të iniciuar përgatitjen e 

Planit të Reagimit  Emergjent, sepse komunat tjera që moti e kanë këtë dokument. Agjencia e 

Emergjencave është aktiviziuar sepse e ka parë 80 % të Komunave nuk e kanë këtë dokument, 

kështu që u detyruan për ta kryer këtë punë,  që në fakt ju duhet ta bëni. Fjala vjen merreni 

Komunën e Kaqanikut, Komunën e Pejës i kanë këto dokumente dhe i kanë përtërirë, pra ju e 

keni këtë përgjegjësi edhe si Komunë edhe si zyrtar përkatës. Por sido që të jetë me rëndësi është 

të bëhet ky dokument, por duhet ndërruar qasjen , sepse nuk ua merr askush kreditin për këtë 

dokument, po mendoj se secili prej këtyre që përfaqësojnë KFOR-in, Policinë e Kosovës edhe 

FSK-në kanë çka japin për këtë dokument, por nuk besoj se kanë vullnet për të dhënë diçka kur 

thua që ne e bëjmë, dhe nuk tregove se kush është pjesë e këtij grupi punues që punon në këtë 

dokument, sepse UNDP si organizatë është e madhe, po ashtu Agjencia e Emergjencave është e 

madhe, pra cilët janë me emra konkret pjesë e këtij grupi punues, mendoj se është e rëndësishme 

që të jemi në dijeni, pra kush e udhëheq këtë grup. 

z. Bahri Selimi, theksoi, parafolësi këtë e bëri çështje politike, por askush nuk e përmendi këtu 

politiken edhe pse Komuna bën politikë por nuk u përmend asnjëherë në këtë rast. Sa i përket 

këtij draft Plani edhe njëherë e theksoj se asnjë qytetar në Komunën tonë nuk përjashtohet të jap 

kontributin e vet këtu. Unë i tregova procedurat si janë zhvilluar dhe si do të zhvillohen pastaj, se 

a vjen dokumenti në formatet Word apo PDF  është problemi më i vogël, sepse unë tash i them 

sekretarisë  për tua dërgua draftin në formatin në word. Unë i tregova parafolësit se çka mund të 

bëjmë ne si komision në raport me këtë plan dhe theksova se marrim sugjerime dhe mendime 

dhe nuk thash se i marrim mendimet e tua vetëm ashtu, por ju e thatë. E përsëris i marrim 

sugjerimet jo vetëm nga ty  edhe të një organi që është shumë i rëndësishëm për sigurinë e 

Komunës por prej secilit qytetar pa dallim, duke e vlerësuar nëse sugjerimi vlen të merret dhe 

inkorporohet në dokument. Shtrohet pyetja kush e vlerëson se a duhet apo jo të merret parasysh 

sugjerimi, këtë e vlerëson Komisioni përkatës dhe ajo përbërje ka punuar, por që nuk po 

mundem të flas për emra sepse nuk i njoh me emra anëtarët e komisionit nga UNDP dhe AME–

së të cilët kanë punuar, por mund ti sjell  emrat. Unë nga pozita e Drejtorit të Drejtorisë së 

Shërbimeve Publike dhe Mbrojtjes  së Mjedisit  kam qenë përgjegjës për të ngritur një komision 

dhe e kemi dërguar atë komision të cilin e ka udhëheq një zyrtar komunal për emergjenca dhe së 

bashku me akterët e angazhuar kanë sjellë këtë draft. Komisioni me akterët tjerë kanë organizuar 

workshop dhe e kanë përpiluar këtë draft bashkërisht. Unë në këtë rast jam përgjegjës sepse jam 

drejtor i Drejtorisë, por nuk jam kompetent sepse nuk e marr përgjegjësinë në raport me ata që 

kanë mbajtur katër ditë workshop, pra nuk e marr atë përgjegjësi sepse është e tyre.  E përsëri 

sugjerimet dhe komentet i merr komisioni i cili i vlerëson për inkorporim apo jo në draft 

dokumentin. 

z. Shemsi Jashari, theksoi, jemi në dijeni si fjala vjen FSK  si strukturë e specializuar dhe 

emergjenca kanë marrë pjesë në shumë misione pikërisht të kësaj natyre që e mbulon këtë plan 

emergjent, andaj është e rëndësishme ekspertiza e tyre, për të qenë e pjesë e atij komisioni për 

përgatitjen e planit. Kam pas rast të takohem me  përfaqësues prej KFOR-it që kanë qenë të 

gatshëm për të ofruar ekspertizë që kanë përvojë 2-3 dekada në fushën e ekspertizës, shtrohet 

pyetje pse nuk kërkohen për të qenë pjesë e atij Komisioni, janë pa pagesë, pa kosto financiare. 

Më befason se si përgjegjës për emergjenca në Komunën e Podujevës, është ngritë një komision 

që e harton një dokument kaq të rëndësishëm, por nuk i ke emrat, nuk ka ndonjë dokument 

publik që e tregon komisionin. Kjo nuk është trupë sekrete sepse nuk po bëhen plane sekrete, 

është një dokument.  

z. Bahri Selimi, theksoi, AME-në e përmenda pesë herë këtu e cila ka iniciuar procedurat dhe të 

gjithë akterët e jashtëm, dhe e njëjta ka kërkuar të ngritim edhe komisionin komunal, kështu që 

AME ka pas përgjegjësinë të ftoj edhe përfaqësues të FSK-së dhe të KFOR-it në cilësinë e 

ekspertëve sepse ne nuk e kemi atë kompetencë t’i përfshijmë në komision, përfshirë edhe atë 

nga Stacioni i Policisë sepse nuk është përgjegjësi e jona, ne kemi kompetenca vetëm brenda 

Administratës komunale. Këto çështje i ka pas AME bashkë me UNDP-në. Unë do ti sjell emrat 

se kush ka marr pjesë në përgatitjen e draftit por për momentin nuk i kam sepse nuk jam në 

dijeni se kush është. Duhet kuptuar përgjegjësitë sepse nuk mund të përfshijë pjesëtarë të FSK-

së, ose të Policisë në komision të Komunës.  

z. Avni Fetahu, theksoi, falënderojmë Drejtorin për sqarimet dhe diskutimet e bëra. Dua të 

theksoj diçka nga përvoja, për çdo dokument zyrtar është i obliguar komisioni të sqaroj se ato 

komente dhe sugjerime kanë bazë ligjore dhe mund të inkorporohen në dokument, ndërsa ato të 

cilat nuk kanë bazë ligjore nuk inkorporohen. Inkurajoj edhe komisionin dhe të gjithë që të 

ofrojnë mundësinë sa më të lehtë të mundshme në mënyrë që të kontribuojë secili në një 

dokument të rëndësishëm për Komunën tonë. Nënvizoi, që këto mbledhje që nga viti i kaluar dhe 

këtë vit kam qenë prezentë çdo herë dhe e vërteta është se ne kemi pas mungesë të dokumenteve, 

ku disa zyrtar as kompjuterët nuk i kemi gjetur në Komunë, pra mund të ketë që ka mungesë të 

dokumenteve mirëpo, sikurse u tha që ka thënë kryetari më kanë tregua drejtë, unë nuk e di që ka 

thënë, sigurisht se kam dëgjua, ka mundur me thanë që ka munguar ky dokument, përndryshe ne 

presim kontributin e juaj.  

Nëse nuk ka dikush tjetër diçka për të shtuar kalojmë në pikën e radhës.  

 

4. Informatë nga SHZSH për intervenimet dhe gatishmërinë në rastet kundër zjarreve dhe 

intervenimet tjera 

 

z. Avni Fetahu, fjalën e ka Drejtori i Drejtorisë së Shërbimeve publike Mbrojtjes dhe Shpëtimit 

z. Bahri Selimi. 

z. Bahri Selimi, theksoi kam sjellë këtë informatë lidhur me intervenimet  e Shërbimit të 

Zjarrfikësve që përfshinë periudhën kohore prej 01 janar deri më 15 tetor të këtij  viti, me qëllim 

të njoftimit për intervenimet e bëra por edhe të gjendjes aktuale të Shërbimit të Zjarrfikësve, ku 

pajtohem dhe jam i sigurt që nuk është e mirë. Njësia e Zjarrfikësve dhe Shpëtimit është shërbim 

emergjent i cili paraqet një segment të rëndësishëm në aspektin e sigurisë së qytetarëve. 

Shërbimi ka në përbërje të stafit 14 zjarrfikës, zyrtarin për parandalim dhe komandantin, pra 

shihet si strukturë shumë e mangët në Komunë ku në bazë të numrit të banorëve  duhet të kishim 

49 zjarrfikës, sikurse që parashihet me proporcion 1 zjarrfikës në 1500 banorë. Pra si rezultat i 

numrit të vogël të stafit kjo njësi është duke qëndruar me shumë vështirësi. Kjo funksion 24 pa 

ndërprerë me 4 shërbime, me dy ndërrime nga 3 zjarrfikës  dhe me 2 ndërrime nga 4 zjarrfikës, 

ku edhe këtu shihet se ka mangësi të ekipeve  për dalje në terren. Pra sipas rregullores përkatëse 

të tyre nuk ka ekip që duhet të dal në terren me 3 zjarrfikës, por në ekip të përbashkët prej 5 

zjarrfikës e më shumë, por në mungesë të stafit prapë e shohim dhe veprojmë në ato forma si na 

jepet mundësia. Në vijim ju prezantoj numrin e përgjithshëm të daljeve për periudhën e cekur ku 

është intervenuar në 574 raste, ndërsa në vitin 2022 po të njëjtën periudhë kanë qenë 387 raste, 

pra ka ngritje të rasteve dhe intervenimeve prej 52%. Sipas strukturës së zjarreve kemi 28 rate të 

djegieve të objekteve ndërtimore, shtëpi banimi dhe objekte ndihmëse, 47 raste të djegies së 

pyjeve, 294 raste të djegies së hamulloreve fushave dhe kullosave dhe 57 raste tjera është 

intervenuar në mbeturina, aksidente të komunikacionit rrugor, intervenime teknike dhe shërbime 

të ndryshme. Në kohën e fundit kemi pas mjaft vërshime ku kemi intervenuar në 54 raste sa kemi 

pas raste edhe të evakuimit të banorëve nga zonat ku kanë qenë të përmbytura nga uji. Sipërfaqet 

e pyjeve të pësuara nga zjarri janë afër 15 ha, ndërsa fusha janë afër 300 ha. Thuajse të gjitha 

zjarret po shkaktohen nga vet faktori njeri  dhe shumica kualifikohen si zjarr vënie të 

qëllimshme. Pjesa më e madhe e zjarreve kanë për protagonist bujqit, barinjtë dhe keqbërësit e 

pyjeve të cilët kanë për traditë të përdorin këtë teknikë të rrezikshme për të rigjeneruar kullosat. 

Teknika e djegieve të pyjeve nga keqbërësit ka për qëllim fshehjen e gjurmëve të dëmeve, por ka 

edhe nga ta që i vënë zjarrin pyllit sepse kanë konflikte individuale, por në asnjë rast zjarret nuk 

janë shkaktuar nga temperaturat e lara. Ajo që ka rëndësi është edhe fakti se shumë raste të zjarr 

vënies mbesin pa autorë dhe jemi të vetëdijshëm për numrin e vogël të policëve në Stacionin 

Policor, por meqë këto raste gjithherë adresohen te Stacioni i Policisë atëherë kërkojmë që të 

ndjekim  sa më shumë autorët e zjarr vënies, sepse zjarrfikësit nuk e kanë mundësinë për 

ndjekjen e këtyre autorëve. Ngritja e shkallës së senzibilizimit të qytetarëve për të parandaluar 

rënien e zjarreve, ngritja e nivelit të vrojtimit nga Drejtoria e Bujqësisë Pylltarisë dhe Zhvillimit 

Rural, organizimi i bashkërenduar i reagimit i të gjitha strukturave përgjegjëse për fikjen e 

zjarreve kur ato ndodhin dhe ndëshkimi pa hezitim ndaj atyre që shkaktojnë zjarreve, janë disa 

prej masave që duhet të ndërmerren në të ardhmen, masa që zjarret të parandalohen duhet në të 

ardhmen të shpërndahen vazhdimisht udhëzime e fletushka në mënyrë që qytetarët të 

vetëdijesohen për ruajtjen e natyrës, qoftë pyjet, fushat etj. Po e përsëris se numri pamjaftueshëm 

i zjarrfikësve sigurisht paraqet sfidë për menaxhim efektiv të zjarreve. Krahas informatës kam 

edhe pjesën në formë tabelore ku përshkruhet në secilin muaj se sa intervenime janë bërë dhe 

lokacionet e intervenimeve, e që nuk po i lexojë me radhë pasi që ka shumë por çka do që juve u 

intereson unë mund të përgjigjem.  

z. Avni Fetahu, theksoi, e hap debatin lidhur me këtë pikë të rendit të ditës.  

znj. Valbona Blakçori, theksoi, duke iu referuar parafolësit zjarret sidomos kohën e fundit kanë 

qenë jashtëzakonisht shqetësuese, megjithatë ne kemi ndërmarr veprime edhe hetimore, por nuk 

po i referohem statistikisht për numrin e tyre, por po i referohem muajit shtator dhe fillimit të 

muajit tetor. Me të vërtetë kemi pas shumë raste kur Njësia e Zjarrfikësve ka intervenua, por në 

aspektin e sigurisë ka qenë edhe Policia prezentë. Vetëm vikendin e kaluar diku kemi pas 20 

vatra të zjarreve, prej tyre janë hap 5 raste dhe janë arrestuar 4 persona  të cilët do të ndiqen 

penalisht, por ka pas persona që i kemi sanksionuar për shkak të prishjes së rendit dhe qetësisë 

publike apo ndotjes së ambientit.  

Zjarr vëniet bien në domenin e përgjegjësisë së Policisë, dhe sipas vlerësimeve rezulton që të 

gjitha këto zjarre anë të qëllimshme sepse të gjitha zjarret janë shkaktuar pasi kanë ra 

temperaturat. Ne kemi bërë fushata vetëdijësuese, kemi shpërndarë edhe disa fletushka 

vetëdijesuese për qytetarët që të mos ndezin zjarret mirëpo kjo ndodhë për shkak tani në kohë të 

vjeshtës qytetarët bëjnë pastrimin e arave dhe mbetjet i djegin. Këto zjarre nuk bëjnë vetëm 

ndotjen e ambientit por paraqesin edhe rrezik për jetën e qytetarëve dhe për pronën, sepse ne 

kemi pas raste edhe të djegies së shtëpive si pasojë e një zjarri krejt të vogël. Kemi bërë fushata, 

kemi biseduar me ta, kemi dal pothuajse në secilin fshat dhe kemi shpërndarë informata edhe për 

masat të cilat do të ndërmerren, mirëpo kjo prapë se prapë është duke vazhduar. Ne kemi 

angazhuar 5 njësi sektoriale që i kemi dhe të gjithë kanë biseduar me përfaqësues të fshatrave 

lidhur me ndezjen e zjarreve. Mandej ne kemi biseduar edhe me anëtarë të KLSP-ve  që edhe ata 

ta ushtrojnë ndikimin e tyre. E përsëris Policia është duke ndërmarrë veprime hetimore karshi të 

gjithë atyre që po i shkaktojnë këto zjarre. Ne madje kemi sanksionuar persona edhe që nuk i 

kemi hasur në vendin e zjarrit, mirëpo është logjike që askush nuk vjen për ta pastruar arën dhe 

në fund me i djeg mbetjet. Ne kemi sanksionuar persona në procedurë për kundërvajtje ku 

dënimi parashihet prej 50-500 €, por momentalisht nuk e kam numrin e saktë se  sa persona e 

kemi sanksionuar. 

z. Alban Zeka, theksoi desha të lidhem me parafolësit. Edhe ne si Drejtori e Inspeksionit kemi 

qenë në vazhdimësi në lëvizje në këtë periudhën e fundit, madje disa herë kemi kontaktuar me 

zjarrfikësit dhe Policinë për vatrat e zjarrit që kemi hasur. Kemi pas një rast në fshatin Orllan ku 

është djegur një stallë por jo e etazhitetit të madh. Sot në mëngjes pata një ankesë nga një palë  të 

cilit i ishin djegë disa vetura por jo që kanë qenë të gjitha funksionale. Sipas ankesës flakën ia 

kishte dhënë një grua gjoja për shkak të problemeve të natyrës mendore. Dëmi ishte në vlerë 

afërsisht prej 15,000-20,000 €. Dikush e kishte orientuar te Drejtoria e Inspeksioni gjoja se ne 

mund t’i bëjmë zgjidhje. Unë i tregova për natyrën e punës qe ne e kemi si Drejtori dhe çka ne 

mund të ndihmojmë, kështu që mbet të shkohet në instanca tjera. Duke marr parasysh se 

Komuna jonë ka territorin më të madh prej komunave në nivel Kosove është pamundur të 

mbulojmë tërë territorin me 2-3 inspektorë që i kemi pas në kujdestari, por nuk është se kemi 

qëndruar duar kryq në këtë drejtim. Sido që të jetë uroj që dëmet të jenë sa më të vogla ndërsa 

shkaktarët e këtyre zjarreve të ndëshkohen dhe të marrin dënimin e merituar. 

z. Shemsi Jashari, theksoi, dëgjova me vëmendje raportimin e Drejtorit, ke një konstatim i 

gjendjes si është. Pra sipas statistikave numri i rasteve ishte shumë më shumë se  sa që qytetarët 

kanë njohuri, por si statistika janë shqetësuese , dmth jemi duke folur për diçka që po jemi në 

dijeni se ku është faji, ku është mungesa e edukimit të atyre që sillen në kundërshtim me rregullat 

dhe ndezin zjarret, mirëpo nuk dëgjuam diçka se çka ka bërë komuna në këtë periudhë. 

Kompetencat janë të qarta dhe ato i ka policia. Togerja na njoftoi për veprimet që i ka ndërmarr 

Policia, por si institucion si komunë, çka keni bërë për përmirësimin e kësaj gjendjeje.  Në fund 

konstatimi i gjendjes si jo e mirë dhe ankesa që nuk është puna mirë i takon qytetarit. Ekzekutivi 

i ka mekanizmat që duhet me ndryshuar këtë gjendje, cila është strategjia për dalje nga kjo 

gjendje. Jemi në dijeni me problemin e kompetencave me zjarrfikës, por kjo gjendje po zgjat dhe 

pasojat po i bart Komuna e Podujevës. Nuk mbahet ky territor, këta banorë me një numër kaq të 

vogël të zjarrfikësve, e që në fakt ky numër i zjarrfikësve i plotëson kushtet veç për shoferë të 

atyre automjeteve apo shërbimit, e jo për të intervenuar.  U përmend më herët se shërbimi i 

zjarrfikësve nuk ka shkallë për ngjitje në objekte të larta. Ndoshta është dashur të mendohet për 

identifikimin e kompanive me vinça të lartë që në raste të emergjencave me i kontaktua, me 

shfrytëzuar një pajisje private  për shpëtim eventual të jetës së ndokujt që mbetet i mbyllur në 

objekte të larta, pra në objekte ku nuk mund të kenë qasje zjarrfikësit. Sipas raportimit në situatat 

e zjarrvënieve po identifikohen bujqit ata që edhe janë shkaktar të zjarreve, e këta bujq po 

subvencionohen nga Komuna e Podujevës dhe  Ministria e Bujqësisë Pylltarisë dhe Zhvillimit 

Rural. Është dashtë të mendohet si të paralajmërohen ata bujq  apo fermerë, se nuk mund të jenë 

përfitues të subvencioneve  e në anën tjetër shkaktojnë dëme përmes djegieve. Këtu duhet 

bashkëpunuar edhe me disa shoqata të bujqve,  paralajmëruar se nëse jeni shkaktar i zjarrvënies 

nuk do të jesh përfitues i subvencioneve, sepse nuk mund të jetë edhe përfitues edhe dëmtues në 

të njëjtën kohë. Nuk jam në dijeni se sa gjoba janë shqiptuar ndaj atyre që kanë shkaktuar zjarret 

por po rezulton se janë pak. Unë e kuptoj ndjeshmërinë e bujqve, por pa shqiptim të masave 

adekuat po shihet se gjendja nuk po përmirësohet. Paralelisht me vetëdijesimin duhet ndërmarrë 

edhe masat ndëshkuese, por në këtë punë mendoj se Komuna e ka përgjegjësinë, në këtë rast 

Drejtoria e Bujqësisë Pylltarisë  dhe Zhvillimit Rural për identifikimin e pronave që janë djegur, 

së bashku me Agjencinë për zjarrfikësit, për të përpiluar një listë të peronave që kanë shkaktuar 

zjarret duke i paralajmëruar se  nuk munden të jenë në të njëjtën kohë edhe përfitues edhe 

dëmtues. Ajo që jam duke kërkuar është që si komunë për të siguruar gjendjen reale në terren që 

ka dhe për të shikuar për hapat që duhet ndërmarrë për përmirësimin e gjendjes. Togerja e 

përmendi se kemi kontaktuar me përfaqësues të fshatrave, është mirë ky veprim por ata 

përfaqësues të fshatrave që keni kontaktuar nuk janë legjitim, nuk  përfaqësojnë bash asgjë. Nuk 

janë të zgjedhur dhe nuk i dëgjon askush fare. Është filluar si proces zgjedhja e Këshillave 

Lokale që ka përfunduar dhe është dashur të vazhdoj ai proces, sepse janë mbajtur 4-5 takime 

dhe aty ka mbetur. Ata përfaqësues dhe kryesi të Këshillave Lokale është dashur të përcjellin 

këtë mesazh, këtë shqetësim, dmth nuk janë aktiv, ndërsa Komuna ende nuk ka rifilluar  këtë 

proces pas pauzës. KLSP nuk janë aktive. Komuna e ka këtë përgjegjësi, me i plotësua KLSP, 

Këshillat Lokale, me kontaktuar bujqit dhe shoqatat e bujqve dhe këtë mesazh ta shpërndajë, si 

dhe në fund çështja e ndëshkimeve duhet qenë më serioze. Si përfundim mendoj se si komunë të 

mendoj për një strategji me veprime konkrete  për qasje të këtij problemi. E kemi problemin e 

njëjtë edhe me hedhje të mbeturinave inerte që janë, pastaj me therje të kafshëve duke i hedhur 

mbetjet gjithkah, ndërsa me qentë endacak po besoj se kemi për të pasur një informatë nga 

Drejtori. Pra me një qasje pak më ndryshe apo me një strategji për të reduktuar këtë nivel të 

dëmit që është duke u shkaktuar.  

z. Alban Zeka, theksoi, lidhur me diskutimin e parafolësit ne si Drejtori e Inspeksionit kemi 

shqiptuar gjoba që numri sillet rreth 50, po ashtu edhe me deponitë  ilegale Inspeksioni ka 

ndërmarrë masa për largimin e tyre. Drejtori në vazhdim përmendi disa lokacione ku ka 

ndërmarr masa dhe ka detyruar për largimin  e tyre. Theksoi, gjithashtu jemi duke përcjell edhe 

funksionimin e tregut të kafshëve edhe pse është një numër i vogël i qytetarëve që frekuentojnë 

gjatë ditës së shtunë në treg. Edhe ata që janë duke bërë tregtimin e shpezëve, jemi duke përcjell 

edhe këtë kategori dhe jemi duke i detyruar ti pastrojnë dhe largojnë mbetjet. Kështu që nuk 

është se nuk po veprojmë në këtë drejtim.  

 

z. Shemsi Jashari, shtroi pyetje, a ka deponi për mbetjet nga therjet e kafshëve.     

z. Alban Zeka, theksoi, lidhur me pyetjen e parafolësit nuk kam njohuri për ndonjë deponi të 

tillë. 

z. Shemsi Jashari, theksoi, dmth nuk ka, këtu është problemi se ju si institucion  duhet të 

caktoni një deponi të këtyre mbetjeve, kushtet se si duhet vepruar me ato mbetje si dhe masat 

ligjore dhe shqiptimin e gjobave për shkak të hedhjeve të mbetjeve. Kjo është një çështje që 

duhet bërë zgjidhje, por nuk ka deponi për hedhje të mbetjeve nga therjet e kafshëve, nuk ka 

lokacion ku mund të theren përveç thertoreve të licencuara. Jam në dijeni se për shkak të 

traditave gjatë festave theren kafshët. Problemi këtu qëndron se nuk ka qasje për të zgjidhur këtë 

problem. Unë ju  sugjeroj të caktoni një lokacion, caktoni kushtet se si duhet vepruar kur 

ndokush ther ndonjë kafshë dhe në rastet kur haset në persona që veprojnë në kundërshtim me 

ato rregulla atëherë duhet marr masa ligjore të dënimeve, por si mund ta dënosh dikë kur si 

autoritet nuk keni caktuar lokacion ku mund të bëhet therja, nuk mund t’i thuash mos prej kurban 

për shkak të traditave. Therjet bëhen në territorin e Komunës dhe lokacionet cakton Komuna.  

 

 

Nënvizoi, nuk është në rregull me u varros mbet e kafshëve pas therjes. Ata që për shkaqe të 

besimit e bëjnë therjen e kurbanit dhe dikush i thotë se duhet varrosur këto mbetje në aspektin 

fetar, nënkupton që duhet hedhur në sipërfaqe, pastaj këtu kemi edhe një dukuri tjetër të 

aktivizimit të qenve endacak, ku cenohet edhe siguria e atyre që qarkullojnë në atë pjesë. Dua të 

them se një komunikim i akterëve që preken në këtë fushë mendoj që është i domosdoshëm. E 

përsëris Komuna të caktoj një lokacion dhe përmes një rregulloreje komunale  të përcaktoheshin 

kushtet dhe kriteret e therjes së kafshëve. Me një fushatë vetëdijësuese, ku prapë te therjet rolin  

kryesor e ka Bashkësia Islame me iu tregua qytetarëve se edhe nuk është shumë sevap kur ther 

kafshë dhe bën dëm tjetër. Pra dua të them se është pak  më gjerë, më kompleks ky problem. I 

njëjti problem është edhe me mbetjet inerte, edhe pse për këto inerte nëse nuk gaboj është një 

lokacion i caktuar. Fola për një çasje që Komuna duhet ta bëj. 

z. Bahri Selimi, theksoi,  kjo që u theksua nga parafolësi është e rregulluar me aktin komunal 

për menaxhimin e mbeturinave. Mendoj se nuk është problem i madh me therjet që bahen, por 

problem shqetësues është atëherë kur po ka raste të ngordhjes së kafshëve dhe po i hedhin. Ne 

kemi kontratë të lidhur me kompaninë Regjionale “Pastrimi“ e cila bën varrosjen e shtazëve të 

ngordhura kurdo që paraqitet nevoja, qoftë edhe në ekonomitë familjare. 

z. Shemsi Jashari, shtroi pyetje, sa mund të jetë numri i shtazëve të ngordhura e të varrosura.  

z. Bahri Selimi, theksoi, tani për tani  se nuk kam të dhëna statistikore për numrin e kafshëve të 

varrosura nga ndërmarrja “Pastrimi”, por ndërmarrja përgjigjet në secilin rast të ngordhjes së 

shtazëve të  paraqitura sipas kërkesave, ndërsa Komuna i bënë pagesën ndërmarrjes për 

shërbimin e bërë ndaj qytetarit. Edhe pse kemi kaluar në një temë krejt tjetër dua të theksoj se 

Podujeva ka nevojë ta mbyllë atë deponi fare sepse edhe ashtu nuk plotëson kushtet dhe paraqet 

rrezik dhe ka nevojë të bëjë deponi të re, duhet bërë zgjidhje me një deponi në nivel regjional, 

por kjo është temë e gjerë që jemi duke punuar shumë gjatë, pra nuk dua ta zgjasë sepse edhe 

ashtu është një temë tjetër dhe do të kemi rast herëve tjera. 

z. Avni Fetahu, theksoi, nëse nuk keni diçka tjetër rreth kësaj pike kalojmë në pikën e radhës.   

 

5. Informatë për sigurinë në komunikacion dhe trajtimi i qenve endacak 

z. Avni Fetahu, theksoi, Policia veç se dha informatën për komunikacion përmes raportit të 

paraqitur, ndërsa për pjesën tjetër të kësaj pike fillimisht fjalën e ka Drejtori  Bahri Selimi.  

z. Bahri Selimi, theksoi, po paraqes një informatë në bazë të një kontrate që kemi lidhur për 

trajtimin e qenve endacak e që është përmbyll si kontratës javën që shkoi. Në përputhje me 

kontratën kemi përgatitur këtë raport përfundimtar. Trajtimi i qenve bëhet në përputhje me 

legjislacionin përkatës që i referohet mbrojtjes së kafshëve nga i cili edhe ne si autoritet komunal 

detyrohemi ti përmbahemi. Qëllimi kryesor sipas këtij ligji është ruajtja e shëndetit të qenve. 

Projekti synon parandalimin e  shumimit të tyre përmes formave të sterilizimit, pastrimit etj. si 

dhe ndalimin e përhapjes së sëmundjeve përmes vaksionimit dhe në raste të veçanta ku është 

konstatuar nga veterinari për përhapjen e ndonjë sëmundjeje është eutanazu, si dhe të promovojë 

praktikat humane dhe të përgjegjshme për menaxhimin e tyre. Në disa raste kur qentë janë me 

sëmundje të vlerësuara të pashërueshme eutanazia është një opsion i vlerësuar për të shmangur 

vuajtjet e tyre si dhe mos përhapjen e sëmundjeve te të tjerët. Nëpërmes edukimit të komunitetit 

dhe senzibilizimit të opinionit dhe bashkëpunimit me organizatat e tjera në mbrojtjen e kafshëve 

synojmë të rrisim ndërgjegjësimin dhe përkushtimin  për një mirëqenie më të mirë dhe jetë më të 

shëndetshme të qenve endacak. Aktivitetet të cilat  i bëjmë ne si komunë për përmbyllje të kësaj 

kontrate janë kontrollet në terren, e në këtë rast me Policinë kemi shumë kontakte në terren, 

sepse qytetarët e parë kur rrezikohen adresën e parë e kanë Stacionin Policor, ndërsa Policia na 

informon ne dhe ne nëse kemi kontratë të hapur intervenojmë por nganjëherë po ndodhë që nuk 

kemi kontratë sepse mjetet buxhetore janë të përcaktuara dhe nuk po kemi mundësi ti kalojmë 

ato në raport me kërkesat e shumta prej qytetarëve. Pas kontrolleve në terren si aktivitet i dytë 

është zënia e qenve endacak, vizita në terren gjatë trajtimit që e bën komisioni sepse operatori 

ekonomik është privat dhe ai mund të përdorë në forma të ndryshe për mos zbatim të kontratës 

apo sikurse ai dëshiron, mirëpo një komision i cili formohet krahas menaxherit dhe mbikëqyrësit  

të kontratës është i obliguar që çdo trajtim të këtyre qenve ta përcjell në vendin ku i bëhet 

trajtimi, pra përcjell komplet trajtimin e qenve dhe aktiviteti i fundit është lëshimi i qenve në 

vendin e zënies, pra parashihet si obligim për lëshimin e qenve aty ku është zënë. Ne e kemi 

parasysh se frikën e qytetarëve e të fëmijëve në veçanti nuk mund ta largojmë duke e trajtuar një 

qen endacak, sepse edhe pas trajtimit dhe lëshimin e qenit në vendin e zënies sikurse jemi të 

obliguar me ligj nuk e kemi larguar frikën, ajo mbetet e njëjta, mirëpo krejt çka po mundohemi të 

bëjmë është që përmes sterilizimit të ndalim përhapjen apo rritjen dhe zhvillimin e tyre. Në 

kuadër të kësaj kontrate ne kemi arritur të trajtojmë 230 qen endacak, ndërsa 6 prej tyre kanë 

përfunduar me eutanazi, vlen të theksohet se 2 prej këtyre 6 qenve kanë sulmuar nxënësit nëpër 

shkolla, pra kanë qenë të tërbuar. Kjo informatë rreth kontratës ishte në pika të shkurtra. Ne si 

autoritet komunal çdo vit fiskal lidhim kontrata të tilla për trajtim të qenve endacak edhe pse nuk 

kemi buxhet të mjaftueshëm për trajtimin e  tyre. Kontrata sikurse e theksova është përmbyllur 

dhe tani më deri në janar të vitit të ardhshëm, kështu që tani nuk kemi kontratë por duhet gjetur 

një formë për parandalimin e rrezikut nga qentë  për nxënësit dhe qytetarët. 

z. Avni Fetahu, theksoi, e hap diskutimin lidhur me këtë pikë të rendit të ditës. Nëse nuk ka 

dikush diçka për të shtuar kalojmë në pikën e radhës. 

6. Të ndryshme  

z. Avni Fetahu, theksoi mund ta merrni fjalën nëse dikush ka diçka për të theksuar në këtë pikë 

të rendit të ditës. Nëse jo unë e ndiej si obligim ti përgjigjem z. Shemsi Jashari, për çështjen që u 

diskutua në pikën e dytë të rendit të ditës, është fjala për transmetimin  e mbledhjeve të KKSB. 

Shpresoj se Zyra ligjore duhet të gjej një formë dhe me kthye një përgjigje, përndryshe unë jam 

interesuar dhe kam vërejtur se komunat tjera nuk i transmetojnë mbledhjet, e as niveli shtetëror 

jo duke marrë parasysh  natyrën, specifikat, diskutimet, frikën që mund të paraqiten për ndonjë 

rast të caktuar. Kjo nuk mendoj se është me ndonjë tendencë diçka por nuk është praktikë që 

kemi parë në komunat tjera. 

z. Shemsi Jashari, theksoi se krejt çka nuk është e ndaluar eshtre e lejuar,  por sido që të jetë  

kam përshtypjen se interesimi nuk është për të transmetuar mbledhjet, është Agjencia për 

Informim dhe Privatësi, i drejtohemi dhe marrim përgjigje, e po ashtu edhe Zyra Ligjore s’po e 

shoh se është shumë e interesuar për të gjetur përgjigje për këtë punë. Kërkesë tjetër është që 

materialin i cili ka për tu diskutuar në mbledhje është mirë të na dërgohet, që të jemi të përgatitur 

lidhur me materialin më herët dhe të kuptojmë më drejtë për çka jemi duke folur. Ne i dëgjuam 

të dy raportet që i paraqiti Drejtori që janë me shkrim, që kanë shifra por që ne nuk i kemi, duhet 

thjesht vetëm të dëgjojmë. Kur jemi të përgatitur edhe koha e diskutimit është më e shkurtër  dhe 

më e drejtpërdrejtë.  

 

Mbledhja e pestë, mbajtur më 13 dhjetor 2023 

 

Mbledhja u mbajt në sallën e mbledhjeve të Kuvendit dhe filloi në orën 10:05                                                                                                          

Në mungesë të Kryetarit të Komunës z. Shpejtim Bulliqi, mbledhjen e hapi dhe e kryesoi, z. 

Bahri Selimi, Drejtor i Drejtorisë së Shërbimeve Publike Mbrojtjes dhe Shpëtimit. 

Në mbledhje ishin të pranishëm anëtarët e KKSB-së: z.Nijazi Jashari, Komandant i Stacionit të 

Policisë; z.Shefki Selmani, përfaqësues i Kishës Protestante-Podujevë; z.Xhafer Ademi, kryesues 

i Komitetit për Komunitete dhe përfaqësues i komunitetit rom; znj.Naime Podvorica,  zyrtare për 

Barazi Gjinore; z.Nazif Sheqa, kryetar i Këshillit të Prindërve të Arsimit–Podujevë; z.Qefser 

Behrami, përfaqësues i Këshillit Lokal për Siguri Publike–Kërpimeh; z.Nuhi Selimi, përfaqësues 

i Këshillit Lokal për Siguri Publike-Orllan; z.Bahri Selimi, përfaqësues i Emergjencave Civile-

Drejtor i Drejtorisë  së Shërbimeve Publike Mbrojtjes dhe Shpëtimit; z.Liman Zeqiri, 

përfaqësues i Zyrës  Komunale për Komunitete dhe Kthim dhe z.Shemsi Jashari, përfaqësues i 

OJQ-ve, mediave lokale, komunitetit të biznesit dhe komunitetit të personave me nevoja të 

veçanta.  

Ndërsa munguan: z. Mensur Hoti, përfaqësues i Këshillit të Bashkësisë Islame; z.Enver Rama, 

përfaqësues i komunitetit rom znj.Sevdije Mustafa, përfaqësuese e komunitetit egjiptian, z.Avni 

Fetahu, Drejtor i Drejtorisë së Arsimit; znj.Ilirianë Bunjaku, përfaqësuese e FSK-së dhe z.Rizah 

Muçolli, kryesues i Ekipit Veprues për Siguri në Bashkësi. 

Me këtë u konstatua se ekziston kuorumi. 

  

Në mbledhje ishin të pranishëm edhe: z. Bekim Karagjia dhe z. Ryan Scherba – OSCE; 

Përfaqësuesi i KFOR-it; z. Eset Qerimi, përfaqësues i Këshillit të Bashkësisë Islame (Në vend të 

z. Mensur Hoti). 

 

z. Bahri Selimi, përshëndetje për të gjithë anëtarët e Këshillit Komunal për Siguri në Bashkësi,  

më lejoni të ju informojë se në mungesë të Kryetarit të Komunës për shkak të të angazhimeve e 

hap mbledhjen e  KKSB-së. Materialet për mbledhje konsideroj se i keni marrë të gjithë me 

kohë, a ka ndonjë vërejtje apo plotësim lidhur me rendin e ditës. 

 

Rendi i Ditës 

Rendi i ditës u miratua njëzëri 

  

1. Shqyrtimi dhe miratimi i ekstraktit të procesverbalit nga mbledhja e mbajtur më        

   20 tetor 2023 

U miratua njëzëri 

 

 

2. Raporti i Policisë së Kosovës për gjendjen e sigurisë në komunë 

           - Informatë nga përfaqësuesi i KFOR-i për sigurinë në komunë 

           - Informatë nga përfaqësuesi i FSK-së  për sigurinë në komunë 

 

z. Bahri Selimi, fillimisht rreth kësaj pike fjalën ia kalojmë Komandantit të Stacionit të Policisë  

z. Nijazi Jashari. 

 z. Nijazi Jashari, theksoi, do të  jem i shkurtër sa i përket raportimit sepse edhe intervali kohorë 

nga raportimi në mbledhjen e fundit është i shkurtër, ku edhe në formë statistikore ka raportuar 

zv. Komandantja e Stacionit të Policisë znj. Valbona Blakqori. Statistikat e kësaj periudhe 

kohore do të përfshihen në raportin vjetor, përkatësisht në takimin e radhës, sepse aktualisht janë 

duke u nxjerrë. Gjendja e përgjithshme e sigurisë në rajonin e përgjegjësisë së Stacionit të 

Policisë është stabile dhe e menaxhueshme dhe nën kontrollin e institucioneve të sigurisë. 

Zhvillimet politike gjatë kësaj periudhe në Republikën e Kosovës nuk kishin ndikim në situatën e 

sigurisë, aktivitete të ekstremistëve dhe grupeve të ekstremistëve nuk janë raportuar gjatë kësaj 

periudhe kohore, tensione politike nuk ka pas. Tensione ndëretnike ka qenë një rast por nuk ka 

pas ndikime të mëdha, tensione religjioze nuk ka pas, po ashtu as tensione sociale, për ndonjë 

krim të organizuar në këtë periudhë nuk është raportuar, po ashtu në zonën kufitare nuk ka pas 

raste të raportuara. E përsëris përgjithësisht situata është e menaxhueshme dhe nën kontroll. 

Kemi pas një plan operativ me përmasa pak më të gjëra, ku vlerësimi i organeve të sigurisë ka 

qenë rrezikshmëri e lartë, fjala është për lojën e futbollit që u zhvillua në Podujevë me klubin 

futbollistik përfaqësues  të Izraelit. Në këtë rast janë ndërmarr të gjitha masat dhe është kryer në 

mënyrën më të mirë të mundshme. Sa për njoftim do ju njoftoj në pika të shkurtra për një ngjarje 

te kisha në fshatin Rakinicë, ku ka pas një angazhim të theksuar nga ana e organeve të sigurisë, 

por që situata ka qenë e menaxhueshme. Këtu ka pas angazhim edhe të faktorëve të ndryshëm 

rreth kësaj ngjarjeje por është mirë që në kishë nuk ka dëmtime as demolime, pra nuk kishte 

diçka që ne do ta bënim si rast, përveç tentimit se kisha është e jona. Kjo situatë është menaxhuar 

në bashkëpunim me KFOR-in, OSCE dhe Eulex-in, natyrisht edhe me prokurorinë. Ju veç se jeni 

të njoftuar nga mediat rreth kësaj ngjarjeje, ku ndër tjera ka  qenë një informatë se edhe Komuna 

ka marrë pjesë dhe ne kemi reaguar si Polici por këtu ka reaguar edhe Komuna. Aty ka qen një 

individ punëtor i Komunës, që realisht është banor i atij fshati por nuk ka pasur asgjë zyrtare në 

këtë aspekt. Sa i përket çështjes së personelit të Stacionit Policor  ju njoftoj se ka lëvizje të 

mëdha, fjala vjen në këtë vit në Njësinë  Operative na kanë shkuar 7 pjesëtarë me vendim të 

përhershëm, në stacione tjera kanë shkuar 2 zyrtar, në Njësinë për menaxhimin e kishave i kemi 

2 zyrtarë të përhershëm që kanë shkuar, 1 zyrtar ka vdekur, 4 zyrtar policor i kemi në transfer të 

përkohshëm në njësitë tjera, në detyra të lehta i kemi 9 zyrtar policor dhe ky është problem për 

menaxhim për çdo stacion  policor, jo vetëm për ne, në pension kanë shkuar 6. Na brengos fakti 

që këtë vit kemi 7 dorëheqje të zyrtarëve policor. Jemi duke operuar me minimumin  e veturave 

zyrtare. Në qarkullim kemi vetëm 3 vetura, 1 është në servis dhe nuk kemi të tjera. Dua të 

shfrytëzoj rastin pasi që është këtu edhe përfaqësuesi i KLSP në Orllan, meqë edhe nesër është 

takimi i këtij këshilli, se nuk do të mundemi të funksionalizojm Nënstacionin policor sipas 

strukturës së re organizative. Kjo ishte sa i përket raportit, vetëm dua të shtoj se në asnjë vit nuk 

kemi qenë më mirë me statistika të rasteve se sa këtë vit. Na gëzon fakti se raste të vjedhjeve dhe 

të vjedhjeve të rënda kemi më pak se çdo vit por për këtë do të njoftoheni me raport përfundimtar 

në fund të vitit. Mendoj se është e nevojshme që Kryetari i Komunës të zhvilloj takim me 

Ministrin e Ministrisë së Punëve të Brendshme lidhur me çështjen e trafikut që në Komunë të 

jetë policia komunale, pra të jetë një njësi e trafikut të merret me trafikun në Podujevë, sepse 

fjala vjen neve na ndodh një aksident me lëndime në fshatin Pollatë apo diku tjetër ndërsa Njësia 

e Trafikut ndodhë të jetë e angazhuar në një rajon të Komunës së Drenasit. Në këtë fushë nuk ka 

efektivitet, nuk po bëhet menaxhimi si duhet. Duhet të jetë  një njësi e trafikut si strukturë e 

veçantë, sepse përndryshe deri sa të arrijnë zyrtarët e trafikut po bllokohet trafiku dhe po 

krijohen kolona të mëdha të automjeteve. Për një rast mesatarisht kanë kaluar 2 orë e 36 minuta 

nga fillimi deri në përfundimin e një rasti. Ne si Polici matemi dhe vlerësohemi me statistika, 

andaj kjo kohë e kaluar duhet të zbritet. Problem gjithashtu është mbulimi i territorit pasi është 

shumë i gjerë. 

z. Bahri Selimi, falënderojmë Komandantin për informatën e paraqitur. Sa i përket kërkesës për 

angazhimin e një njësie profesionale të trafikut, mendoj se duhet shikuar legjislacionin se a 

parashihet një mundësi të tillë, por mendoj se Kryetari do të konsultohet me Ministrin dhe nëse 

ekziston mundësia jemi për angazhim e një njësie të trafikut sepse edhe ne jemi duke parë 

gjendjen.  Me keqardhje dëgjova informatën se një numër i zyrtarëve policor kanë dhënë 

dorëheqje dhe kanë shkuar  dhe jam i interesuar të dijë se cila është arsyeja e kësaj sepse kohën e 

fundit shkuarja nga vendi ka marr jehonë. Jemi në dijeni se të rinjtë me padurim presin të bëhen 

pjesëtar të policisë së Kosovës dhe në fund ta dorëzojnë uniformën, kjo me të vërtetë është 

shqetësuese. Shqetësuese ishte edhe çështja e logjistikës në Polici, përkatësisht mungesës së 

automjeteve, për çka në një mënyrë jemi të njoftuar për këtë çështje. Në këto mundësi që kemi 

do të shohim që të mbështesim policinë me ndonjë automjet për ndonjë rast. Nga ana tjetër po 

ndihemi mirë pasi që gjendja e sigurisë vlerësohet më mirë se sa vitet paraprake. Unë e hap 

diskutimin lidhur me informatën e paraqitur nga Komandanti i Stacionit të Policisë. 

z. Shemsi Jashari, theksoi, fillimisht dua  t’i shprehë ngushëllime kolegut për një koleg të tij i 

cili kishte ndërruar jetë para disa ditësh i cili ka qenë edhe ish koleg i imi. Ajo që dëgjuam nga 

Komandanti në raportimin e tij është bukur shqetësuese. Është mirë që statistikat flasin për një 

rënie të rasteve por është keq që kjo nuk është mëritë e shtimit të kapaciteteve ose të një 

angazhimi të theksuar  për të arritur sigurinë, por është një sjellje e qytetarëve që këto statistika 

të jenë në këtë nivel. Nga takimi i fundit kemi parë bukur shumë zhvillime e që në aspektin e 

sigurisë janë shqetësuese ku mund të veçojmë disa tentativave që kanë të bëjnë me aspektin e 

religjionit. Shpërfaqja e disa grupeve dhe organizatave që bëjnë thirrje për dalje prej një feje të 

caktuar dhe për të themelua fe të reja, e disa tjerë të një grupi në një kishe në rajonin e Orllanit, e 

që shqetësuese dhe më e pa mençur ka qenë pjesëmarrje e zyrtarëve të Komunës edhe pse është 

dhënë sqarimi se nuk ka qenë në emër të komunës por sido që të jetë  zyrtarët shpesh janë duke 

harruar se prezenca e tyre përfaqëson,  e që nuk do të duhej që puna të vijë deri në atë situatë. 

Këtu reagimi i Komunës ka qenë bukur vonë. Jemi në dijeni se për momentin kjo është nën 

kontroll. Pyetja është se a dihet gjeneza dhe kush qëndron prapa këtyre lëvizjeve që duken se nuk 

janë krejt të rastësishme. Jam në dijeni se nuk janë shtetas të Kosovës ata që i kanë pri asaj 

ceremonie në atë kishë dhe duket diçka më shumë se rastësi. Në aspektin e sigurisë momentalisht 

mund të themi se është qetë, por duke ditur që Komuna e Podujevës ka qenë njëra ndër komunat 

më të qeta në kuptimin e veprimeve ekstremeve që janë shpërfaq në nivel vendi, mund të thuhet 

se Komuna e Podujevës është kthyer në njërën prej adresave ku mund të shpërfaqen edhe 

probleme që ndërlidhen me këto situata të rrezikshme por edhe shqetësuese, sepse nëse diçka 

është shpërfaqë në Komunën e Podujevës  kam pas rast të marr pjesë në bukur shumë takime që 

është fol rreth tolerancës dhe aspektit religjioz,  Komuna e Podujevës është marr model për një 

tolerancë, për një të menaxhimit të situatave që kanë pas background-in e aspektit religjioz. Sa i 

përket  mungesës së kapaciteteve njerëzore të Stacionit Policor Podujevë, prej që jam anëtar i 

këtij Këshilli, thuajse dy vite vazhdimisht është shpërfaqë mungesa e zyrtarëve, mungesa 

logjistike, e tashmë kohën e fundit edhe trendi i braktisjes së vendit të punës-dhënia e 

dorëheqjeve. Duke parë këtë pa përgjegjësi në menaxhim nga Niveli qendror, dhe një retorikë 

bukur ofenduese ndaj zyrtarëve policor që vjen prej vet Ministrit nuk pres që do të ketë zgjidhje 

ose mbështetje më shumë në këtë drejtim, e që do të duhej ti kushtohej rëndësi shumë më shumë 

nga institucionet relevante.  

Themelimi i KLSP-ve në nivel lokal, biseda me akterë, një proces i cili kishte për ti ndihmuar 

këtij procesi edhe në aspekt të sigurisë. Themelimi i këshillave lokale është një proces i cili është 

bllokuar nga Komuna dhe nuk janë duke vazhduar për ta përfunduar. Mesazhi i imi është që 

Komuna e Podujevës nuk duhet të qëndroj si spektator. Themelimi i këshillave lokale si proces 

duhet shtyrë përpara. Pyetje për Komandantin, a është mundësia për të ditur se sa keni mungesë 

të stafit në raport me strukturën, sepse jam në dijeni se është ngritur niveli i Stacionit Policor të 

Komunës së Podujevës. 

z. Nuhi Selimi, theksoi, po ndërlidhem me rastin që ndodhi te kisha në fshatin Rakinicë. 

Nënvizoi, nuk mund të thuhet se nuk mbajmë faj lidhur me këtë, duke filluar nga AKI e deri te 

organet komunale relevante, për faktin se ngjarja ka ndodhur gjatë ditës dhe në mënyrë të qetë, 

nga persona për të cilët nuk kemi pas njohuri se nga vijnë, por që i kanë shoqërua dhe përkrahur 

persona të pushtetit dhe kjo është shqetësuese për mua. Ky rast i ka shqetësuar disa familje dhe si 

rast ishte për ne me efekt negativ dhe në interes të dikujt tjetër, jo neve. Kisha kërkuar nga 

Kryetari i Komunës dhe institucionet relevante të kuptojnë se nga ka rrjedh kjo dhe nga ka 

ardhur dhe pse është përkrahur prej njerëzve tanë. Tentime të tilla ka pas edhe përpara por si 

kemi lejuar, për këtë janë të njoftuara edhe organet e sigurisë. Ku keni parë sikur tash të vjen një 

organizatë joqeveritare dhe kërkon një autorizim për të mbajtur një orë me nxënës, por gjithherë 

kemi praktikuar ku u kemi thënë për këtë të marrin leje apo vendimin nga Drejtoria e Arsimit e 

cila është përgjegjëse që të lejojë, përndryshe nuk u kemi dhënë qasje. Edhe kjo, mendoj se 

Komuna është dashur të përcjell këtë sepse ka institucione komunale dhe është dashur të dijë, se 

kush kon  po e përfaqëson në aspektin fetar, apo fshatin. Janë disa gjëra që mua më duken 

shqetësuese ngase po bëhen gjëra e askush nuk është duke ndërmarrë asgjë. Çfarë duhet t’i bëjmë 

asaj familje në fshatin Rakinicë e cila është e shqetësuar. Sa i përket stafit policor ai nuk ka 

nevojë të qëndroj vetëm për të ruajtur objektin.  Për këtë jemi në dijeni edhe sa i përket 

përgjegjëseve për këtë punë, pra faji është nga lartë. 

z. Bahri Selimi, para se t’ia kalojmë fjalën komandantit të Stacionit Policor, vetëm desha të 

theksoj se sipas informatave tona pushteti komunal nuk  ka përkrahë  atë iniciativë në fshatin 

Rakinicë. Individi që ka qenë prezent edhe pse punëtor i Komunës nuk përfaqëson institucionet. 

Pra atje kanë qenë individë dhe Komuna nuk është insituitucion që mundet të ushtrojë kontrolle 

ndaj tyre, pra pjesëmarrja e individëve nuk përfaqëson Komunën. Sikurse jeni në dijeni personi 

në fjalë është banor i atij fshati sepse ka lindur në atë fshat. Komuna nuk ka qenë në dijeni se 

çfarë po ndodhë atje dhe nuk kemi ditur qëllimin e tyre. Komuna nuk përkrah iniciativa që nuk 

lidhen me interesin e Komunës. Edhe njëherë e përsëris se përfaqësimet bëhen prej 

institucioneve dhe jo individëve dhe shpresojmë se do të përmbyllet kjo çështje. 

z. Shemsi Jashari, besimi dhe përcaktimi në një fe të caktuar absolutisht është e garantuar dhe 

nuk kam parë se dikush ka diçka kundër atyre që i takojnë një komuniteti fetar.  Nuk ka të bëjë 

kjo me atë që dikush beson në një fe tjetër, pra nuk ka të bëjë çështja e besimit. Forma, mënyra, 

tendenca, prapavija e atyre organizimeve që mund të  ngjallë urrejtje brenda  fetare, këtu është 

problemi. Edhe në rastin atje, nëse ka familje që një në mënyrë ndihen të rrezikuar sikurse 

dëgjuam përfaqësuesin që vjen prej asaj zone, mendoj se institucionet e kanë për obligim për të 

komunikuar me ata banorë për tu sqaruar dhe sigurua se ku ka qenë tendenca, që mos të vie si 

shkas që një organizim i tillë të mos ndikojë në prishjen e harmonisë dhe bashkëjetesës të atyre 

familjeve me pjesën tjetër të komunitetit. Ky rajon shquhet për tolerancë dhe për bashkëjetesë pa 

pasur asnjëherë probleme të kësaj natyre. Pra shqetësimi që ka të bëjë me sigurinë është këtu. Ka 

ndodhë diçka dhe si ka ndodhë, besoj se organet e sigurisë kanë vlerësimet e veta, por tash çfarë 

ne duhet të bëjmë për të pasur më shumë komunikime dhe për tu siguruar se ngjarje të tilla nuk 

do të përshkallëzojnë situatën në atë pjesë. 

z. Nijazi Jashari, dua të theksoj  se lidhur me rastin e cekur kemi qenë vazhdimisht të angazhuar 

edhe me shefin e hetimeve. Sipas strukturës së re organizative  te ne duhet të jenë 117 zyrtar 

policor të uniformuar, e që unë personalisht nuk jam i kënaqur me këtë shifër se nuk kanë marrë 

parasysh territorin. 105 zyrtar policor i kemi të uniformuar, 10 staf civil, 9 zyrtar pre numrit 105  

kanë kufizime në angazhime, pra me dy zyrtar nuk mund të bësh një patrullë  dhe kjo  është 

gjendja momentale. E përsëris,  nuk jam i kënaqur me këtë numër që duhet të jenë 117, ku duhet 

mbuluar edhe Nënstacionin policor të Orllanit. Te çështja e shtruar, iniciativa për ndërrimin e 

religjionit kemi informacione, por nuk kemi parë diçka se duhet intervenuar sepse nuk ka pas 

deri tash ndonjë element që neve na involvon, sepse atë aktivitet e kanë bërë haptas dhe e kanë 

publikuar. Dihet kush është kryetar i kësaj Iniciative dhe kush janë anëtarë të kryesisë, të cilët 

para një kohe kanë mbajtur takim edhe në Mazgit në një restorant ku kanë zgjedh dy udhëheqësi. 

Deri sa tjetrit nuk i cenohen të drejtat ne nuk intervenojmë. Po thuajse është çështje e njëjtë edhe 

ajo te kisha  në fshatin Rakinicë. Tendenca të njëjta ka pasur edhe vitin e kaluar prej një grupi 

tjetër por nuk i kemi lejuar. Këtë vit kemi kuptuar për ngjarjen atëherë kur ka përfunduar. Ka 

qenë një grup në krye me një at Nikolë Xhufa nga Elbasani prej një kishe ortodokse shqiptare 

dhe ai ka hyrë brenda sepse dera nuk ka qenë e mbyllur me qelës, pra kanë hyrë e kanë bërë një 

meshë dhe kanë kryer ceremonitë fetare, dhe kjo ka qenë e publikuar edhe në media.  Ne si 

autoritet kemi pasur takim me z. Nikolë më vonë së bashku me shefin e inteligjencës, ku kemi 

biseduar dhe iu kemi sqaruar disa gjëra. E mira e tërë kësaj që ka ndodhur është se nuk ka pasur 

dhunë, dëmtime apo thyerje. Ne e kemi përfunduar dhe dërguar Raportin lidhur me çështjen. 

Mund të them se asnjë zyrtar komunal në cilësi zyrtare nuk ka marr pjesë aty, por kanë qenë në 

cilësi private. Në ndërkohë kanë ardhur përfaqësues të kishës ortodokse serbe ku kemi mbajtur 

takim me ta, ku ishin të pranishëm edhe karabinierët italian, përfaqësues të OSCE. Përfaqësuesit 

e kishës ortodokse serbe kanë mbajtur një meshë në kishë. Kemi pasur takime me përfaqësuesin 

ligjor të autorizuar nga kisha ortodokse i cili ka kërkuar të hapim rast, por në konsultim me 

prokurorin  është konstatuar se nuk ka elemente për rast kriminal sepse meshat apo takimet aty 

janë zhvilluar ndaras në periudha kohore. Kisha është në gjendjen siç ka qenë. Ne jemi duke 

mbajtur në kontroll situatën, jemi në kontakt të vazhdueshëm me atë banorin afër kishës atje. 

Deri më tani nuk ka kurrfarë kërcënimesh apo paraqitje rreziku. Kisha për momentin është e 

mbyllur me dry nga ana e kishës ortodokse serbe. Ai është objekt që është në menaxhim të 

Ministrisë së Kulturës, e mbrojtur si trashëgimi kulturore dhe Komuna këtu s’ka fare të bëjë. Prej 

OSCE, Stacioni Policor Podujevë ka marrë një mirënjohje me shkrim për menaxhim të kësaj 

ngjarjeje. Kjo ishte në pika të shkurtra. 

z. Liman Zeqiri, theksoi, ne si komb dhe shqiptarë që jetojmë këtu jemi në dijeni  për periudhat  

tona kombëtare dhe nuk dua të thellohem në atë sepse bota është ndarë në blloqe dhe kjo është 

rrezikshmëria më e madhe e planetit. Ne si shqiptarë dhe si komunitet kemi kaluar nëpër perioda 

të rënda në kuptimin ideologjik apo fetar. Koncensionet neve na kanë degraduar në kuptimin e 

etapave kohore, shqiptarët më së pari kanë qenë ortodoks, e pastaj si rezultat i pushtimeve 

normale që shumica absolute ka pranuar besimin mysliman. Por vlen të theksohet se shqiptarët 

kurrë njëherë nuk kanë pasur konflikt ndërfetar dhe kjo është pasuria më e madhe ku i kemi 

treguar edhe botës se ne nuk kemi divergjenca sepse bindja është bindje, liria është liri dhe krejt 

popujt në botë luftojnë për liri.  Bota perëndimore ka lirinë demokracinë dhe fjalën e lirë, ndërsa 

blloku tjetër ka diktaturë dhe dihet ku përfundon dhe ne nuk jemi në krahun e lindjes, bllok i cili 

tenton në ngritjen e nacionalizmit dhe urrejtjes ndërfetare. Sikurse e theksuan edhe parafolësit 

është e drejtë e çdo njeriu që të mendon i lirë, si e drejtë e njerëzimit, prandaj duke u nisur nga 

kjo ne i kemi përqafuar dhe i pranojmë të gjitha mendimet tjera. Si njeri duhet të jetojmë të lirë 

dhe duhet shprehur mendimin lirshëm. Ne nuk bën të kalojmë në kuptimin e asaj që feja apo 

religjioni të kalojnë në ekstremitet, sepse ekstremi është urrejtje e urrejtje shqiptarët nuk kanë 

pasur. Unë i përkrah  mendimet e lira dhe nuk mund të futet diçka te ne që do të mund të na 

krijojë divergjencë  sepse ne i kemi tejkaluar këto dhe do ti tejkalojmë. 

Përfaqësuesi i KFOR-it, gjendja e sigurisë në Komunën e Podujevës vlerësohet e qetë nga 

perspektiva e KFOR-it dhe falënderojmë për bashkëpunimin. Kjo ishte e tëra sa i përket KFOR-

it. 

z. Bahri Selimi, falënderojmë përfaqësuesin e KFOR-it për informatën, pasi që përfaqësuesja e 

FSK-së nuk është prezentë kalojmë në pikën e radhës. 

 

3. Informatë për rastet e ngritjes së shkallës së gatishmërisë në situatat emergjente 

 

z. Bahri Selimi, theksoi, referuar nga fushëveprimi i DSHPMSH, unë do të  paraqes informatën. 

Sa i përket shkallës së gatishmërisë ne si autoritet komunal i kemi zhvilluar të gjitha procedurat 

ligjore për ngritjen e shkallës së gatishmërisë.  Për vet faktin që flitet për raste emergjente bën të 

nënkuptojë se kujdesemi për rastet emergjente kryesisht që vijnë prej fatkeqësive natyrore. Në 

fillim të vitit kemi ngritur Shtabin Emergjent për Mbrojtje dhe Shpëtim ku janë të përfaqësuara 

të gjitha organet që kanë të bëjnë me sigurinë nga raste emergjente.  Sikurse jeni në dijeni kohën 

e fundit jemi përballë shumë me vërshime ku edhe qenë shkaku kryesor i ngritjes së Shtabit. 

Fatmirësisht nuk kemi pas raste të tërmeteve që mund të jenë edhe më  fatale. Koordinimi i 

Shtabit me Njësinë e zjarrfikësve, me Policinë e Kosovës dhe institucionet tjera relevante ka 

qenë shumë funksional. E kemi diskutuar edhe më herët se nuk janë në pozitën se si do të duhej 

të ishin zjarrfikësit në Komunën tonë dhe kjo jo si shkaktar komuna apo vet Njësia por për shkak 

të një institucioni i cili ka lënë përzierje të kompetencave. Në këtë rast kemi të bëjmë me AME-

në autoritet i cili ka kontrollin kryesor mbi Njësinë e Zjarrfikësve, ndërsa Komuna bën 

plotësimin e kushteve logjistike dhe pagesat. Kemi bërë shumë herë kërkesa në AME për rritjen 

e numrit të zjarrfikësve. Njësia ka 14 zjarrfikës, ndërsa në bazë të ligjit përkatës duhet të ketë 59, 

sepse për çdo 1500 banor kërkohet të jetë një zjarrfikës. Nga vet numri bën të nënkuptohet se 

nuk është gjendja mirë te Njësia. Zjarrfikësit me punën që e kryejnë janë shumë profesional dhe 

nuk kam asnjë vërejtje lidhur me kohën në rastet e dërgimit të tyre në terren. Çdo kërkesë e 

qytetarëve që vie, drejtohet përmes neve në Shërbimin e  Zjarrfikësve, çoftë për vërshime, zjarre, 

fatkeqësitë e ndryshe, komunikacion etj.  Edhe pse Shërbimi nuk ka logjistikë të mjaftueshme, 

ku në rend të parë ka mungesë të një kamioni të zjarrfikësve me shkallë, kanë kryer punën 

jashtëzakonisht mirë. Në takimet e fundit që kemi pas me zyrtarë të AME-së, kemi marrë 

konfirmimin se në vitin 2024 kanë ndarë një buxhet për pajisjen e Njësisë së Zjarrfikësve në 

Komunën e Podujevës me një kamion me shkallë i cili do u ndihmojë shumë në intervenime në 

objekte banesore të larta. Janë nisur disa procedura për qartësimin e kompetencave ligjore ndaj 

Njësisë së Zjarrfikësve. Ne kemi marr një kërkesë prej qytetarëve për formimin e  një shoqate 

vullnetare të zjarrfikësve e cila do të na ndihmonte shumë me punën e tyre, edhe pse nuk jam në 

dijeni se deri ku ka arritur me procedura, sepse sipas tyre kanë aplikuar në Ministri përkatëse për 

marrje të licencës. Kjo do të ishte ndihmesë sepse shoqatat e zjarrfikësve thuajse ekzistojnë në 

tërë botën. Çështje tjetër kemi Planin Operativ Emergjent, si dokument i cili ka kaluar të gjitha 

procedurat dhe do të procedohet për miratim në mbledhjen e radhës së Kuvendit. Kemi përgatitur 

Planin e Veprimit i cili rezulton si pjesë e Planit Operativ Emergjent, por njëkohësisht kemi 

përgatitur edhe draft Planin për Vlerësimin e Rreziqeve i cili do të kalojë të gjitha procedurat për 

miratim. Plani Operativ emergjent i parasheh të gjitha këto, por përmes këtyre planeve tjera jemi 

munduar ta zgjerojmë. Krahas kësaj kemi punuar në zgjerimin e rrjetit të kamerave të sigurisë  

dhe këtë vit kemi lidhur kontratë me një operator ekonomik, ku i kemi riparuar dhe 

funksionalizuar mbi 70 kamera të vendosura dhe kemi vendos edhe 9 kamera të reja e që 

aktualisht numri i kamerave të vendosura është mbi 80. Ka nevojë për më shumë kamera të 

sigurisë, por edhe për këtë vit kemi planifikuar buxhet për ta zgjeruar edhe më tej rrjetin, e që 

prioritet i kemi dhënë pjesës kufitare. Sa për informim kamerat e sigurisë i kontrollon vetëm 

Policia, ndërsa ne i mirëmbajmë dhe i rregullojmë. Kjo ishte në pika të shkurtra se çka ne si 

Komunë kemi bërë për ngritjen e shkallës së gatishmërisë në raste emergjente. Lidhur me këtë 

temë e hap diskutimin. 

z. Qefser Behrami,   theksoi, kam një kërkesë, në fshatin Metehi e kemi një mulli të ujit mbi 

300 vite i ndërtuar dhe gjatë kohës së luftës së fundit ka qenë në shërbim  të një numri 

jashtëzakonisht të madh të popullatës e zhvendosur në atë pjesë. Falënderojmë  Hortikulturën për 

ndërhyrje në atë mulli. Desha të them se kemi një  problem të madh për shkak të pendave të 

ndërtuara në atë pjesë e cila është një pengesë shumë e madhe ku ka bërë dëme edhe në sektorin 

e bujqësisë por edhe te mullirit. Këtë e kam potencuar edhe njëherë por ende nuk është 

ndërmarrë diçka. Penda në atë pjesë është e bllokuar prej mbeturinave për shkak të hedhurinave. 

Nëse ajo pendë nuk rregullohet në këtë fazë priten vërshime të mëdha dhe do të shkaktojë dëme 

të mëdha në atë tokë pjellore. 

z. Nuhi Selimi, theksoi, u përmendën kamerat e sigurisë, vetëm desha të dijë se a është paraparë 

ndonjë në fshatin Orllan, sepse ka jashtëzakonisht shumë nevojë. Nëse nuk keni paraparë, 

kërkesa është të vendosen edhe në atë pjesë. 

z. Qefser Behrami, theksoi, gjithashtu edhe unë kam një kërkesë, kam kërkuar vendosjen e 

pengesave në rrugë, por edhe vendosje të kamerave të sigurisë në pjesën tonë, duke marrë 

parasysh  ngarkesën e asaj rruge e cila lidhet edhe me Mitrovicën.  

z. Liman Zeqiri, theksoi, dua të shtoj diçka rreth zjarrfikësve. Ka qe 23 vite pas lufte dhe kurrë 

njëherë nuk jemi marrë me këtë Njësi e cila ka një rol specifik, sepse  drejtpërdrejtë merren me 

shpëtimin e jetës dhe ambientit. Ajo që mua më shqetëson është numri shumë i vogël i 

zjarrfikësve, e që do të duhej marr përbazë faktorin demografik.  Komuna jonë ka 78 fshatra, si 

dhe qytetin dhe ka afërsisht 90,000 banorë. Dhe kur ne i supozohemi  kësaj ai numër i 

zjarrfikësve është shumë i vogël dhe punojnë 24 orë dhe shteti si shtet është dashtë bëjë më 

shumë për zjarrfikësit, sepse ata janë njësiti i parë që dalin në vendngjarje për të reaguar. Unë 

kisha kërkuar që ju si Drejtor i Drejtorisë së  Shërbimeve Publike Mbrojtjes dhe Shpëtimit a ka 

mundësi të parashtrimit të ndonjë kërkese në kuptimin shtetëror për rritjen e numrit të 

zjarrfikësve dhe krijimin e kushteve qoftë me teknikë dhe pajisje. Sa i përket shoqatës, ato janë 

shoqata dhe kanë interesat e veta dhe pse kanë shprehur vullnetin për të ndihmua në mënyrë 

vullnetare, por institucionet e kryejnë punën e vet sepse janë të obliguar në kuptimin 

institucional. 

z. Shemsi Jashari, theksoi, nga raportimi i Drejtorit të DSHPMSH që ka të bëjë me ngritjen e 

shkallës së gatishmërisë ishte çështja rreth Planit të Reagimit Emergjent, do të thotë nuk pash 

asnjë aktivitet tjetër që ka bërë Komuna në këtë drejtim. Te rasti i vërshimeve keni quar një 

komision, por çka konkret ka bërë Komuna në këtë drejtim, u pa që Njësiti i zjarrfikësve nuk 

është kompetencë e juaja dhe nuk mund të bëni më shumë dhe u konstatuan problemet për te 

cilat jemi të gjithë në dijeni, por si Komunë duhet bërë shumë më shumë. Ne e kemi pas një plan 

pune e që për fat të keq nuk është realizua, ndërsa për Planin e Reagimit Emergjent sikurse jeni 

në dijeni në çdo mbledhje i shihni  edhe procesverbalet ka qenë një kërkesë për të mos thënë një 

presion pozitiv për ta shtyrë përpara por që ende nuk ka përfunduar dhe ne nuk e kemi ende në 

formatin PDF as në Word atë dokument. Ka qenë premtim i yti dhe besoj se është edhe pjesë e 

procesverbalit që ke për të na dërguar dokumentin e kurrë nuk na ka arritur, e që është dashur të 

na trajtoni si anëtarë dhe pjesë të ekipit dhe për asgjë tjetër si qytetarë kemi të drejtë t’i kemi. 

Unë po besoj se do të mund të kontribuonim  diçka në atë drejtim, por s’kemi dhënë asgjë për 

shkak se nuk kemi pranuar dokumentin. Por nëse neve na trajtoni thjesht si qytetarë sigurisht se 

do ta shikojmë edhe ne sikurse e bëjnë të tjerët. Në plan të punës kemi pas detyra; -Vlerësimi i 

mjedisit publik nga aspekti i sigurisë, ku është menduar të mbahet një punëtori për ti trajtuar 

problemet kyçe, nuk është mbajtur; - Hartimi i listës së prioriteteve për investime dhe adresimi 

në Projektbuxhetin e vitit 2024, nuk është mbajtur; -Një vlerësim i listës së investimeve publike 

nga këndi i elementeve të sigurisë ,nuk është mbajtur; -Vlerësimi i shërbimeve publike nga këndi 

i sigurisë publike, nuk është mbajtur; -Hartimi i Planit të Reagimit Emergjent, është në procedurë 

dhe shpresojmë se do të miratohet;- Testimi i reagimit në raste emergjente, të gjitha agjencitë 

duhej të simulonin një rast për të ditur se ku janë me kohën e reagimeve në raste emergjente, 

sikurse e theksoi Komandanti i Policisë i cili theksoi se e dimë saktë  sa na duhet kohë për të 

reaguar në rast të një aksidenti, për shkak se institucioni duhet të dijë kapacitetet e veta dhe 

kohen e reagimit dhe një punëtori ka qenë e planifikuar mes akterëve  institucional dhe publik. 

Nga Plani punës së KKSB-së vetëm një është në procedurë për tu përfunduar dhe pritet deri në 

fund të muajit dhjetor për tu miratuar në Kuvend. Kur flasim për këtë pikë të rendit të ditës dhe 

për të ngritur shkallën e gatishmërisë, mendoj se të gjithë këta hapa është dashur të merren për të 

nxjerrë më të mirën të mundshme, veprimet e duhura dhe për të reflektuar në planifikim si të 

buxhetit ashtu edhe të projekteve për vitin 2024, në funksion të lehtësimit të qasjes ndaj 

problemeve. Atë që unë kam parë është një tendencë për të konstatuar problemet më shumë sesa 

për të dhënë zgjidhje për to dhe këtu është defekti. Konstatimi i gjendjes ju ndihmon vetëm për të 

planifikuar aktivitetet, e jo për të pas ankesa, cili është veprimi konkret. Përveç Planit të 

Reagimit Emergjent cila është puna konkrete që Komuna e ka bërë për të përmirësuar aspektin e 

sigurisë në Komunë. 

z. Bahri Selimi, theksoi,  penda e ndërtuar për ujitje është një projekt i Drejtorisë së Bujqësisë 

Pylltarisë dhe Zhvillimit Rural dhe është e vërtetë se ka shkaktuar probleme sepse edhe vet kam 

qenë në vend të ngjarjes aty. Rreth kësaj jemi në një situatë të palakmueshme, sepse nuk është 

edhe vetmja ajo pendë që ka shkaktuar, këtë e them në kuptimin që ti largojmë ato penda apo të 

vazhdojnë të mbesin edhe pse ka qenë kërkesë e banorëve për ngritjen e pendave për ujitje. Për 

mirëmbajtjen e tyre kemi menduar ta ndajmë një buxhet të Drejtorisë së Bujqësisë Pylltarisë dhe 

Zhvillimit Rural sepse kjo Drejtori merret edhe konkretisht me to, sepse janë edhe projekte të saj. 

Lidhur me këtë një vendim duhet ta marrim sepse edhe ashtu ishte kërkesë e juaja. Mirëmbajtja e 

pendave është bukur e vështirë duke marrë parasysh faktin se grumbullohen mbeturina dhe 

mbyllet dhe që është dëmtuar shumë sistemi i hapjes  dhe i mbylljes së tyre, megjithatë ne duhet 

bërë një zgjidhje. Për dëmet e shkaktuara ne kemi bërë një kërkesë për një buxhet shtesë nga 

Ministria e Planifikimit Hapësinorë dhe Mbrojtjes së Mjedisit ku na është aprovuar një buxhet i 

cili do të fillojë nga viti i ardhshëm dhe do të vazhdoj për dy vitet tjera, duke i bashkëngjitur 

edhe mjetet e ndara nga buxheti i Komunës ku dhe besoj se do të bëhet një zgjidhje e dëmeve të 

shkaktuara nga lumenjtë. Dua të them se shtretërit e lumenjve do të rregullohen dhe zgjerohen në 

tërësi, në vendet ku janë më të ndjeshme. Sa i përket interesimit për vendosjen e kamerave të 

sigurisë në fshatin Orllan, sa dua të theksoj se prioritet kemi mbulimin e qytetit me kamera të 

sigurisë duke pas parasysh frekuentim e madh të qytetarëve. Në koordinim dhe bashkëpunim me 

Policinë kemi bërë një planifikim për vendosjen e tyre. Për tani nuk ka ndonjë planifikim për 

fshatin Orllan  por nuk do të thotë se nuk do të futet në proces nëse ka ndonjë rekomandim nga 

Policia dhe vërtetohet si zonë e rëndësishme ku parashihet nevoja për vendosje të kamerave. Për 

vitin e ardhshëm Policia do të na sugjeroj vendet për vendosje të kamerave. Kur jemi te Njësia e 

Zjarrfikësve ne kemi bërë kërkesa të vazhdueshme Autoritetit qendror për nevojën e rritjes së 

numrit të zjarrfikësve. Lidhur me përcaktimin e kompetenca sa i përket stafit kompetent është 

AME-ja, ndërsa Komuna përmbush obligimet në aspektin financiar. Tani kjo forma e ndarjes së 

buxhetit dhe përshtatshmërisë së stafit me buxhet është problematike gjë që ka reflektuar se as 

AME nuk ka pasur mundësi të zhvillojë procedura të rekrutimit të stafit. Aktualisht nga ana e 

AME-së është një iniciativë dhe pritet që zjarrfikësit të kalojnë në kompetencë të AME-së. 

Zjarrfikësve çdo muaj i bëjmë pagesën e orëve shtesë në kuadër të autorizimeve ligjore. Në çdo 

intervenim që kanë jashtë orarit të punës ne ju kompensojmë edhe shujtat. Kjo ishte ajo çka ne 

mundemi të bëjmë për shërbimin e zjarrfikësve. Te çështja e ngritjes së shkallës së gatishmërisë 

e kam parasysh se Plani i KKSB-së nuk është zbatuar në tërësi por ky është plan dhe nuk 

nënkupton se duhet zbatuar 100%, e që do të ishte mirë. Për identifikimin e problemit dhe 

ndërmarrjen e hapave besoj se çdo problem të identifikuar, kemi ndërmarrë veprime procedurale 

dhe hapa konkret. Shkaktarë i të gjitha këtyre çështjeve është buxheti i pa mjaftuar. Te simulimet 

e aksidenteve dhe rasteve emergjente pajtoj plotësisht se është shumë efikase për të bërë një 

simulim për të parë kohën e veprimit të institucioneve komunale. Sikurse e përmendi 

Komandanti kohën  e kaluar në vend ngjarje edhe Njësia e Zjarrfikësve është në gjendje të 

perceptoj kohën saktë e arritjes për të intervenuar, prej marrjes së informatës. Shpresoj se këtë do 

ta bëjmë në të ardhmen edhe pse jemi në dijeni se kërkon përkushtim dhe punë në këtë drejtim. 

Për të gjitha çështjet tjera të natyrës së sigurisë kemi ndërmarr veprime dhe atë së bashku me 

institucionet relevante. Sa i përket draft Planit Operativ Emergjent që nuk u është përcjell në 

formatin word, komisioni përkatës i hartimit të dokumentit ka theksuar se drafti nuk lejohet të 

procedohet në formatin word, përndryshe drafti i dokumentit është publik në formatin PDF dhe 

ka qenë i qasshëm për të gjithë. Në ditën e dëgjimit publik për dokumentin e cekur edhe 

përkundër publikimit të njoftimit për ditën e mbajtjes nuk ka marr pjesë askush. Unë kam bërë 

kërkesë juve si anëtar të KKSB-së për të marr pjesë por edhe anëtarëve të Kuvendit. Për atë draft 

plan janë mbajtur 5 workshope në bashkëpunim me UNDP-në,  AME-në dhe Kryqin e Kuq dhe 

ai dokument është proceduar në Kuvend. 

z. Qefser Behrami, theksoi, kur është çështja e pendës, ajo është e dedikuar për mullirin dhe jo 

për ujitje dhe ajo tokë që është e dëmtuar nuk ujitet nga ajo pendë. 

z. Bahri Selimi, theksoi, lidhur me diskutimin e parafolësit do të ndërmarrim hapa në atë aspekt 

sido që të jetë.  

z. Liman Zeqiri, theksoi, në vitin 2003 një delegacion i Komunës së Podujevës ka qëndruar në 

Qeki dhe është bërë projekti më i madh i asaj kohe për menaxhimin e ujërave të zeza, por nuk 

jam në dijeni se ku është ai projekt. Lumenjtë janë degraduar dhe nuk jeni fajtor. Në pyetje është 

ambienti dhe largimi i ujërave të zeza është problemi më i madh te ne. Të gjitha ujërat e zaza 

derdhen në lumenj. Shtrohet pyetja se sa është punuar për menaxhimin e ujërave të zeza. Është 

kriter dhe nuk mundemi të hyjmë në BE pa mirëmbajtje të ambientit dhe menaxhimin e ujërave 

të zeza. Menaxhimi i ujërave të zeza është problemi më i madh në Komunën tonë. 

z. Bahri Selimi, theksoi, nëse nuk ka dikush diçka tjetër për të shtuar kalojmë në pikën e radhës.  

 

4. Formimi i Grupit punues për përgatitjen e Planit të Punës 2024 

    Formimi i Grupit punues për përgatitjen e Informatës për punën e KKSB për 2023 

 

z. Bahri Selimi, theksoi, vitin e kaluar kemi ngritur grupin punues për përgatitjen e këtyre dy 

materialeve, të shohim a do të vazhdoj i njëjti  grup apo të dalim me propozime tjera. 

z. Shemsi Jashari, sa i përket grupit punues propozoj të mbetet me përbërjen e njëjtë me 

ndryshim që unë mos të jem koordinator i grupit, sepse është viti i tretë që kam përgjegjësi të 

udhëheq këtë grup punues, por po shihet se aktivitetet nuk po implementohen  dhe këtu çështja 

është se unë ose nuk po di të përgatis planin ose ju nuk po e  implementoni, kështu që unë do 

propozoja që ju ta drejtoni këtë grup për ta përgatitur planin dhe do ta dini saktë se çka mund të 

realizoni a çka jo, përndryshe kur të bëhet vlerësimi i rezultatit të punës së KKSB-së dhe 

rezulton se prej 7 aktiviteteve të planifikuara vetëm një kryhet dalim keq si KKSB, kështu që unë 

nuk dua të vazhdoj në cilësinë e kryesuesit të grupit punues. 

z. Bahri Selimi, theksoi, besoj se në çështjen e hartimit të Planit të punës unë më shumë do të 

jap kontributin si anëtar i KKSB-së, sepse drafti edhe ashtu është rezultat i punës së grupit së 

bashku, kështu që nuk mund të marrë përsipër udhëheqjen e grupit  për shkak të punëve dhe 

angazhimeve tjera që kam, por nëse mendoni që grupi të jetë i njëjti  ai edhe  do të bëj zgjedhjen 

e kryesuesit. 

z. Shemsi Jashari, theksoi, desha të jem i sinqertë,  nuk po ndihem mirë pasi që është viti i dytë 

e ky plan nuk realizohet fare dhe arsyet të interpretohen nga secili prej këndit të vet, kështu që 

unë nuk dua të jem udhëheqës i grupit, si anëtar do të jap kontributin. 

z. Nijazi Jashari, theksoi, koordinator të grupit punues propozojë të jetë z.Liman Zeqiri. 

z. Liman Zeqiri, theksoi, fjala sinqeritet është më e mira në jetë. E kuptova z. Shemsi Jasharin, 

dy vite shumë e tha. Duhet ta pranojmë realitetin se realiteti për dikë është dhimbje por  është e 

vërtetë, sepse jemi për qytetarët, nuk jemi për veti këtu. Shtatë takime, shtatë veprime, shtatë 

punë dhe vetëm një e realizuar, z. Jashari ka drejtë dhe plotësisht jam i pajtimit me atë që 

theksoi. As unë nuk mund të marrë këtë grup për ta udhëhequr, se nuk dua të jem servil e të 

dorëzohem para askujt. Unë e falënderoj z. Shemsi Jashari për kontributin e tij. Unë gjithashtu 

propozojë që ti të jesh udhëheqës i grupit. 

z. Bahri Selimi, unë e theksova më herët se nuk mund të jem udhëheqës i grupit për shkak të 

punëve dhe angazhimeve që kam, por unë propozojë z. Avni Fetahu që të jetë kryesues i grupit, 

besoj se i përmenduri do të kryej këtë punë.     

 

Konstatim  

Pas procesit të votimit  z. Bahri Selimi konfirmoi ngritjen e Grupit punues për hartimin e Planit 

vjetor të punës së KKSB-së për vitin 2024 dhe për përgatitjen e Informatës për punën e KKSB 

për 2023, në këtë përbërje: 

z.Nijazi Jashari  

z.Mensur Hoti  

z.Shemsi Jashari  

z.Shefki Selmani  

z.Xhafer Ademi 

z.Sevdije Mustafa  

z.Bahri Selimi  

z.Qefser Behrami  

Ndërsa në cilësinë e koordinatorit të Grupit punues caktohet Avni Fetahu.  

 

5. Të ndryshme  

z. Bahri Selimi, theksoi, nëse dikush ka diçka në të ndryshme mund ta marr fjalën. 

z. Nuhi Selimi, atë që theksoi z. Shemsi Jashari jemi dakord të gjithë, por do të flisja  për arsyen 

pse nuk janë kryer, apo pse nuk ka pas angazhim si duhet, sepse për angazhim duhet stimulim. 

Kërkesa është për autoritin komunal, a ka mundësi që pjesëmarrësve,  banorëve të fshatrave dhe 

vendbanimeve përreth në takimet e KLSP-së për shkak të shpenzimeve të transportit dhe 

shpenzimeve tjera t’u kompensohet dita sikurse që janë duke vepruar në komunat tjera. Kërkesë 

tjetër është që ne si anëtarë të Këshillit qysh kur formuar janë paraparë edhe mëditjet, ndërsa nuk 

janë duke u realizuar. Si autoritet keni deklaruar se do të merreni me këtë çështje. Më intereson 

të dijë se si qëndron puna, a bëhet pagesa apo jo e anëtarëve të Këshillit, e nëse nuk paguhet të na 

tregoni arsyen pse nuk mund të bëhet.  Nëse këto mëditje nuk paguhen të tregohet arsyeja e mos 

ekzekutimit të pagesave, por nëse kemi të drejtë pse mos të na bëhet pagesa. 

z. Bahri Selimi, theksoi,  jam në dijeni se Drejtori i Drejtorisë së Buxhetit dhe Financave e ka 

dërguar një kërkesë në Ministrinë përkatëse për marrjen e një opinioni rreth çështjes së pagesave 

por ende nuk kemi marr ndonjë konfirmim nga ana e tyre. Nëse Ministria konfirmon se duhet të 

bëhet pagesa mendoj se duhet të bëhet pagesa në mënyrë retroaktive. Sa i përket kërkesës së parë 

sigurisht që nuk ka ndonjë kosto të lartë por problemi qëndron te procedurat ligjore të cilat 

parashihen për shpenzimin e parasë publike. Megjithatë ne do ta shqyrtojmë këtë çështje me 

Drejtorin e Drejtorisë së Buxhetit dhe Financave dhe nëse ekziston mundësia e rregullojmë këtë 

çështje. 

 

                                                                                                                                            

Podujevë,                                                                                                                                              

26 mars 2024                                                                       Kryetari i Komunës  

                                                                                 Shpejtim Bulliqi                                                                

                                                                                        

                                                                                        

 




























































































































